
Гамбова отчийн намтрын монгол орчуулгын тухай

	 

	Гамбова оточ (1079˗1153) нь Мял богдын наран мэт шавь хэмээн алдаршсан гарма гаржүд ёсны зургаан их багшийн нэг юм. Түүнийг судар номын дотор Гамбова Содномринчен, Дагбо˗ийн тэнгэр оточ, ханьцашгүй Дагбо ринбүүчи, Да˗Одшону зэрэг олон нэрээр нэрлэдэг. Гамбова отчийн намтрыг монгол хэлэнд бүрнээр лавтай хоёр удаа орчуулснаас гадна зарим номын дотор богино хэмжээгээр дурдах нь элбэг тохиолддог. Түүний намтрыг хэдэн удаа бичсэн бөгөөд хожмын мэргэд “Гурван эхт намтар” хэмээх энэхүү цогц намтрыг бичсэн нь нийтэд өргөн дэлгэрчээ. 

	Гамбова˗ийн намтрыг анхан XVI зууны үед монголд ирж шашин дэлгэрүүлж байсан сэлэм зангидагч Гармава багш монгол хэлэнд орчуулсан тухай мэдээ Өвөр монголын Шилийн голын Зүүн хуучдын лам нарын түүхэнд дурджээ. Энэ нутагт бичигдэж хожим монголд ирсэн лам нарын жүдрим хэмээх номын дамжлагын бүртгэлд гарч байна. Гэвч өнөө хэр тэр эх олдоогүй байна. 

	Хоёр дахь монгол орчуулгыг Садо овогт Сангажавын Шагж (1886˗1938) хийжээ. С. Шагж нь 1886 онд Түшээт хан аймгийн Эрдэнэ дайчин засгийн хошуу хэмээх Чин ван Ханддоржийн хошууны Хавтгай харуул хэмээх газар, одоогийн Булган аймгийн Хангай сумын нутагт төржээ. 1938 онд Далай ламд мөргөсөн гэсэн шалтгаар хэлмэгдэж цаазаар авхуулжээ. 1921 онд МҮНС болон ШУА˗ийн суурийг тавилцсан энэ хүн бээр гарамгай толь зүйч хүн байсныг өнөө хүртэл бидний хэрэглэсээр буй Шагжийн монгол хэлний тайлбар толь гэрчилнэ. 

	Түүнчлэн олон чухал номыг төвд хэлнээс орчуулжээ. 1924 онд “Тогтсон таалал”, “Гамбова˗ийн намтар” хоёрыг орчуулжээ. Гамбова˗ийн намтрын орчуулга нь төвд хэлнээс монгол хэлнээ орчуулсан шилдэг орчуулгын тоонд орох төдийгүй тун удалгүй гадаадын монгол судлаачдын анхаарлыг татсан юм. 1927 онд монголд ирсэн Б. Я. Владимирцов “Гамбова отчийн намтрын орчуулга тун чухал орчуулга” гэж дуу алджээ. Энэ орчуулгыг онцлох болсон шалтгаан нь тэр үед Төвөд орон, Төвөдийн сонгодог утга зохиол, гармава ёсны зургаан багшийн намтартай өрнө дахин дөнгөж танилцаж байсан үе тул орос англи хэлэнд орчуулах ажилд томоохон туршлага болохын хувьд ийнхүү үнэлж байв. 

	С. Шагж нь манай нэрт эрдэмтэн академич Б. Ринчен гуайн багш юм. Мөн хосгүй бичгийн чадвартай хүнийх нь хувьд академич Ц. Дамдинсүрэн гуай өндөр үнэлдэг байв. Монголын хамгийн жижиг ном болох 5,5см х 5,5см цаасан дээр багтааж адууны хялгасаар бичсэн “Ногоон дара эх” хэмээх номыг 1970˗аад онд МҮНС˗ийн Үнэт ховор номын фондод хадгалуулсан нь өнөө хүртэл олон түмний мэлмийг баясгасаар байна. С. Шагж Төвөдийн орноор удаа дараа явж ховор нандин ном цуглуулах ажил хийжээ. Эдгээр цуглуулгаасаа сонгож монгол хэлнээ орчуулсан. 

	Өвөр монголын их сургуулийн Жалсан гэгээн “Ра лозавагийн намтар”˗ыг 2004 онд Хөх хотод хэвлүүлэхдээ С. Шагж гуайн орчуулгыг эх болгон хэвлэсэн. Энэ тухайгаа “Шагж гэвшийн энэ орчуулга маш чухал орчуулга. Төвөдийн бурхны шашинд ихэд нууцалдаг ховор нандин номуудыг орчуулсан байна. Ра лозавагийн намтар, Гамбова отчийн намтар зэрэг өнөө хэр Дундад улсын хуучин ном бичгийн дотор нэн ховорт тооцогддог номыг орчуулсан байна. Үүгээрээ Ар Халхын мэргэд анги данбуу (тэргүүн зэрэг) гэдэг нь үнэнхүү батлагддаг” хэмээн бичжээ. 

	Бурхны шашны гармава ёсны төвүүд Европ, Америк, Австрали, Африк, Өмнөд Америкт олноор нээгдсэн бөгөөд барууны бурхны шашинтнуудын дэмжлэгээр Гамбова˗ийн намтрыг 1970˗аад оноос Балба Энэтхэгт дөрвөн удаа төвд хэлээр хэвлэсэн байна. Өнөөдөр АНУ болон Израйлын Еврейн их сургуульд судлаач Dan Martin, Alexandr Gardner нар англи хэлэнд орчуулан лекц уншиж байна. 

	Ийнхүү монголын гэвш, толь зүйч, орчуулагч С. Шагжийн 1924 онд орчуулсан Гамбова отчийн намтар 100 шахам жилийн дараа монгол уншигчдын гарт очиж байна. 

ТАХИЛ ӨГҮҮЛЭХҮЙ

	 

	(1v) Намо гүрү

	Ариун хоёр айлдал дээд эрдэм төгөлдөр биет Аливаа сансар нирваан бүхний гагцхүү цог жавхлант Алинаар адилтгашгүй огоот алдаршсан Гамбова Амьтан бүгдийн итгэл ламын өлмийд сөгдмүү. 

	Аливаа амьтныг удирдагч номын богд эрдэнийн Асар эрдмийг өгүүлэн гүйцэшгүй боловч Ажааран үзэн сонсож бишрэл төрүүлэхийн тулд Агуу гайхамшиг зохиол явдлыг өчүүхэн бичсүгэй. 

	Энд гурван цагийн бурхан бүгдийн бие зарлиг сэтгэлийн мөн чанар болсон, язгуурт1 номхотгогдуунуудад элдэв хувилгаан биед ургасан бөгөөд залбирал талбиваас дээд ба ерийн шид хоцролгүй гарагч, олон (2r) судрын аймгаас эш үзүүлсэн мэт бурхан ертөнцөд өөд болсон, алдрыг нь өгүүлэхүйеэ бэрх лам эрдэнэ Гамбовагийн туужид урьд төрлийн тууж ба эдүгээгийн тууж хоёр болой. 

	1. Урьд төрлийн тууж

	 

	Тоолшгүй олон галавын урьд түүнчлэн ирсэн2 их эрдэнэ Лянхуан саран Тийн ариун илт үлэмж хаан хэмээхийн шашны цагт Мядагдазэй хэмээх болж өөрийн амь биеийг хайрлалгүй шашин амьтны тусыг үйлдсэн бөгөөд түүнээс Санжайбадмын лам хэмээх болжээ. Ялж төгс нөгчсөн Шакъямунийг илт туулж бурхан болохын үед Да˗од Шонуржурва хэмээх бодисадва болж, ирээдүй цагт дээдийн номыг огоот тэтгэсүгэй хэмээн ам авчээ. Эдгээр нь урьд төрлийн тууж болой. 

	2. Эдүгээгийн тууж

	 

	Гурван цагийн бурхан бүгдийн бие зарлиг сэтгэлийн мөн чанар болсон, язгуурт номхотгогдуунд элдэв хувилгаан биед ургасан бөгөөд залбирал талбиваас дээд ба ерийн шид хоцролгүй гарагч, алдрыг нь өгүүлэхүйеэ бэрх лам номын богд их эрдэнэ махасадва энэ нь цөвийн цагт хүрвээс, умар зүгийн үндсэн түүнд оточ аяга тахимлаг хэмээх болоод, шашин эрдэнийг дэлгэрүүлэн айлдмуй” хэмээн Чадагч бээр (2v) эш үзүүлсэн тэр нь их богд Гамбова мөн болой. 

	Их богдын энэ төрлийн цадигийг өгүүлбээс, гэгээний мэндэлсэн орон нь Төвөдийн орны төв Нялжи бодни газрын Жилдон хэмээх хотод, эцэг Ниважалбуу, эх Шомсацэжам хэмээхээс гурван хөвгүүн мэндэлсний их нь Жавасари, бага нь Ничүнба, дундах нь их богд болой. Эм шороо хонин жилд гайхамшгийн олон ёр лугаа сэлт мэндэлсэнд Дармадагва хэмээн нэрийдсэн бөгөөд бас Нямбуугунгаа хэмээн өгүүлмүй. 

	Ертөнц лугаа зохилдуулж Чим жосрай˗ийн охиныг гэргий болгон аваад анагаах ухаан лүгээ ертөнцийн тус бүхэнд мэргэшиж, бусдын тусад хичээлтэй олны сэтгэлд зохистой бөгөөд усгал номхон тэргүүтэн олон эрдмийн ялгамжаа төгөлдөр болсон нэгэн цагт, хатан нь мөнх бусыг үзүүлснээр шалтгаан болж, тэр ч орчлонгийн юманд зүрхэн үгүй хэмээн хатуу гансрал төрөөд, Дагба Бронха дор буяны садан Марюл Лодоншараваас 26 насны бичин жилд буяны садан Мүло˗ийн байшинд аяга тахимлагийн санваарыг нэгмөсөн аван зохиосонд аяга тахимлаг Содномринчен хэмээн нэр өгөв. 

	Мөн буяны садан Марюл Лодоншараваас эцэг дандар, эх дандар тэргүүтэн (3r) олон номыг сонссон бөгөөд буяны садан Жанчүвсэмбаа˗аас увдис олныг айлтгасанд, тэрээр “лам Мялын шавь мөн” хэмээн зарлиг болсон бөгөөд бясалгал айлтгаснаар амарлин оршихын3 сайн бясалгал төрөөд үзэгдэл бүхэн солонго мэт эрээлжлэн одов. Амгалан хийгээд үл атгаглахын байдал өдөр шөнийг үл ялгах лүгээ долоон хоног болтол гагц самадид оршин чадах болов. Намошод˗д оршихын цагт, самади4˗д аль дураар орших өөрийн эрх их болсон мэт бүхийд, хэр мэт ирэхийг тэнсвээс 13 хоногт мэдрэл үгүй самади5 төрөв. Нисваанис бүхний толгой нь дарагдсанаар үл танигдах6 бөгөөд самадийн амгалангаар оюун нь булаагдаад, хүслийн таван эрдэм сэтгэлд нь үл гүйх болов.

	Бран багш хэмээх нэгэн хүмүүн өгүүлрүүн, “Надад хүслийн эрдэм энэ ямагт хорломуй. Танд хэрхмүй” хэмээсэнд, “Надад хатагтайд амгалан буй хэмээсэнд дулдуйдаж тачаалын амгалан төрмүй. Тэр нь тэр мэт буй хэмээхийн ялгамжаад7 ч самади˗д нам намаар одмуй” хэмээн зарлиг болов. 

	Бас Шүв˗ийн хаданд буяны садан Дэва гэгээн бээр “Танд сайн самади нь ямар мэт буй” хэмээсэнд, “Зүлэг тал амгалантайд алхах лугаа миний (3v) үндсэнд самади төрөх нь ялгалгүй. Талд суугаад завилал хийгээд тэгш агууллын мутар сэлт хийг дорогш амраар одуулах лугаа сац, тодорхой амгалант атгаггүй самади төрөхөд бэрх төвөггүй” хэмээн зарлиг болов. 

	Буяны садан Сангарва8˗аас ёга хийгээд загарсамбар тэргүүтнийг сурч мэргэжин, Жа хийгээд Дүл хоёроос үнэхээр ном олныг сонсон зохиов. Бус бас авшиг хийгээд адистидын бүтээлийн арга ба чихээр дамжигч олон увдис, гадаад дотоод бүтээлийн олон үндсэн, дандрын олон номлолуудыг ч айлдан зохиов. “Бясалгал надад буй боловч хойд зүгийн Вүрү гаадамба9 нугуудын бодисадвагийн явдал үйлдвэр нүгүүдийг үзсүгэй хэмээн таалаад, Гон багш хэмээх нэгэн бүхийд “Бясалгал нь манд буй боловч гаадамба хэмээх явдал үйлдвэр мэргэн мөн хэмээх тул явдлын ёсонд суралцахыг хүсмүй хэмээн зарлиг болоод, Вүрү˗д10 өөд болж буяны садан Нюгрүмба˗г долоон сар шүтэж «Мөрийн зэрэг»˗т судалснаар, янагуух бодийн сэтгэл тийн ариун сэтгэлд минь төрөөд, тэр цагаас эхлээд бодийн сэтгэл эрдэнээс хагацсангүй” хэмээн зарлиг болов. 

	Түүнээс Жагри˗ийн дээд аманд өөд болж, буяны садан Жагрива˗аас Жовуугийн увдисыг хоцролгүй эцэст нь хүртэл сонсож долоон сар шүтсэнд увдис (4r) олныг ч соёрхов. Махагал дигүгмаа11˗г айлтгаж хүртсэнээр түүний шөнө өөрөө нүүрийг нь үзэв. Түүнээс буяны садан Жа Ёндаг˗ийн яруу алдрыг сонссоноор маш дуршиж мэлмийн нитэд нь хүрч Жовуу богдын увдис бүгдийг сонсоод, мөрийн зэргийг эрхэн болгон бясалгаснаар, урьдын тодорхой амгалан тэр нь өчүүхэн болж, гансрал хийгээд сэтгэлийн уйтгар ямагт ихэнх төрөв. Түүний зарлигаас “надад Жовуугийн увдис, буяны садан Донба бээр ч үл дамжсан, бурхан гараараа ч магад үл засах нэгэн буй. Чамд номлосугай” хэмээн зарлиг болж, увдис бүхнээ өгөөд, зорилгын тэгүүдрэл барагдашгүй болой хэмээн номлосноор гурван жил шүтэв. 

	Тэнд “ном бүгдийн дотроос бясалгал их эрхэн хэмээн номлосон тул эдүгээ бүтээл нэгийг үйлдэх хэрэгтэй” хэмээн таалаад, өөрийн өвөг эцгийн барьсан Сэрха хэмээх нэгэн буйн тэнд нэгэн суух байшинг барьж, эцгийн тариалангаас өглөгийн эзэн болгож бясалгаснаар урьдын самади нь сэргэж, нойр өчүүхэн хувь төдийгөөс илүү үл ирэх бөгөөд зүүдэнд ч дээд «Алтангэрэл» хийгээд «Арван газарт судрын аймаг12»˗аас номлосон арван газрыг олохын бэлгэсийг ямагт зүүдэлмүй. 

	Тэр ч энэ мэт авьяас арилсны бэлгэст хэзээд нүцгэн явах, их угаал үйлдэх ба хир буртаг (4v) арилах, нуур ус нугуудыг гатлах ба хорын урсгалаар угаах, их галын цогцод түлэгдэх ба маш өндрийн үзүүрт салхиар хийсэн эргэх нүгүүд нь түйтгэр арилахын бэлгэ болой. Их байлдаан үйлдээд жич няцах, өвчнөөс гэтэлж эдгэх ба гяндангуудаас гарах, цэргийн гараас алдуулах ба араатны амаас гэтлэх, хортой өвчнүүдээс эдгэх ба хүлээснүүдээс алдрах нь айдсаас хагацахын бэлгэ мөн амуй. Газар13 нугуудыг олохын бэлгэс нь, ширээ нүгүүдийн хөлд авирах хийгээд эгэлийн14 шатанд авирах ба найлзуур модонд авирах, маш дээш авирах ба уулын оргилд явах, эрдэнийн шатанд авирах ба суварга нугуудад авирах, огторгуйн шатанд авирах ба тэр нь утгын15 бэлгэс мөн амуй. Газар нугууд нэмэгдэхийн бэлгэс нь, өндөр ширээний дээр суух, их зааныг унах ба арслан нугуудыг унах, хальсан гарди нугуудыг унах ба суваргын үзүүрт хүрэх, Сүмбэр уулын оргилд суух ба огторгуйн агаарт суух, биед хорхой үгүй болох ба нарны төвд суух нь егүзэрийн газарт оршихын бэлгэ болой. Бурхны хөвгүүний бэлгэс нь, ялгуусны зарлигт таалагдах16, зарлигийн эрхэнд тушаагдах ба орны эрхэн болох, их байлдаан нугуудыг ялах ба (5r) хүмүүний эрхэн болох, тэргүүнд цэцэг ургах болой. Номд эрхийг олохын бэлгэс нь, сайн дэвтрийг олох хийгээд түүнийг олонтоо бичих ба тэдгээрийг эдлэх хийгээд бусдад үзүүлэх ба түүнийгээ нотлон буулгах, цэцгүүдийг үзэх ба болор хумх дүүрэн шимийг уух, чандмань эрдэнийг түүх ба хүрдийг гартаа барих, нар сарыг гараар барих ба Сүмбэр уулыг толгой дээрээ эргүүлэх болой. Үнэнийг үзэхийн бэлгэс нь, урьд үзээгүй орныг үзэх хийгээд гурван мянган ахуй их ертөнцийг үзэх ба бусад тивд хүрэх хийгээд ахуй их огторгуйг үзэх ба далайн ёроолд хүрэх, гарт зул барих ба нарны зүрхийг үзэх болой. Их эшийг олохын бэлгэс нь, чанга дуу нугуудыг сонсох, луугийн дуун сонсох ба арслангийн хүрхрээн дуурьсах, номын дууны үгсийг сонсох хийгээд хөрөг дүрсийн гэгээн мөшөөх хийгээд бурхны бие үл үзэгдэн зарлиг нь сонстох ба охин тэнгэрс дуун эгшиг дуурьсгах, үлшгүй орнуудаас дуун гарах ба нөхрөө хэмээн дуудах, номын лавайг дуурьсгах болой хэмээх тэргүүтэн гайхамшиг зүүдний бэлгэс хязгаалшгүйг зүүдэлсэн бөгөөд тэр цагт биед нь бөөс хийгээд хорхой тэргүүтэн огт үгүй, таван хоногт зоог идээ эс зоогловч өлсөхгүй, бие хэзээд амгалангийн байдал лугаа төгөлдөр болсон амуй (5v) хэмээн номлов. 

	Түүнээс хаврын сард цам˗аас гараад Жагри˗ийн өмнө зүгт уйтгарыг сэргээхээр өөд болох цагт, гурван гуйланч өвгөн бөөсөө нядалж зовлонгийн үгс олныг өгүүлэлдэн суун амуй. Түүний дэргэд богдын сэтгэлийн үндсэн нь самадид одоод, мутраар бирдэд усан өглөг үйлдэн бүхийд, нэгэн гуйланч өгүүлрүүн,

	— Бид гурав мэтийн буян багат дор цөм эрэл үгүйгээр нэжгээд их хоол хийгээд чанасан цай нэжгээд аягыг идэж уух болбоос маш сайн буй хэмээсэнд, нэгэн нь өгүүлрүүн,

	— Чи тэр төдийд сэтгэл дуршин үйлдэх буюу. Эзэн хаан Зэндэ17 лүгээ адил болбоос сайн амуу хэмээв. Нэгэн нь өгүүлрүүн,

	— Зэндэ˗д ч үхэл ирмүй. Түүнийг ирвээс юугаар ч үл тусалмуй. Егүзэрсийн эрх баялаг Мяларайва мэтийн шидийг олж, биед хувцас үл өмсөөд амьдрах идээгүй боловч дагинас рашаан авчирч өгөх ба арслан унаад огторгуйгаар явах, төрөх үхэхийн аюулгүй нэгэн болбоос сайн амуй хэмээсэн тэр үгийг сонссоны төдийгөөр лам эрдэнийн биеийн шар үс ширвээтэн нүднээс нулимс асгарч хязгаалшгүй сүсэг төрөөд, урьдынхаас өөр нэгэн сэтгэл үндсэнд төрөн сууж өнө болтол явахаа ч үл мэдэн агсны сүүлд, суух байшиндаа хүрээд, буяны эрхэн нь долоон гишүүнт мөн тул үйлдэн суутал залгамжийг нь орхин (6r) одов. Эдүгээ юун болов хэмээн таалаад ор дэвсгэртээ ороод бясалгаваас, байшин тэргүүтэн гаднын вишай үзэгдэл бүхэн хоосноо завхран одоод, “ертөнцийн орон бүгд сэтгэлийн вишайд ирэв үү. Амьтан бүгдийн сэтгэлийг мэдэв үү” хэмээх мэт болж, “махбод хийгээд эрхтний өвөрмөц нүгүүдийг ч мэдэв үү” хэмээх нэгэн болсноор, тэндээс үүрийн хувьд гараад “Гуйланч бүхэн хаа буй” хэмээн эрвээс, зочдын байшинд суусныг үзэж асууруун,

	— Өчигдрийн та нарын өгүүлсэн тэр шидэт егүзэр хаана буй хэмээн асууваас, нэгэн нь өгүүлрүүн,

	— Тэр нь Манюл Гүнтан хэмээхэд буй. Мяларайва хэмээх буй хэмээсэнд,

	— Түүний дээд лам нугууд хэн гэгч буй хэмээн асууваас, 

	— Түүний лам Марва лозава хэмээх мөн бөгөөд түүний лам Банчэн Нарова хэмээх мөн хэмээв. 

	— Ямар ном номломуй хэмээвээс,

	— Номыг нь Нарова˗ийн зургаан ном хэмээмүй. Жэ доржийн увдис амуй. Бид нар нүүрийг нь эс үзэв. Олон хүмүүн очсон боловч ихэнх нь үл олмуй. Зарим нь болор суваргад үзмүй. Зарим нь Шакъямуни˗д үзмүй. Элдэв хувилгаан үзүүлэн чадагч болой. Брин хийгээд Нянам˗ын уулнаа их төлөв оршин сууж буй хэмээсэнд,

	— Эдүгээ би тэнд очвоос та нар нөхөр болох буюу хэмээвээс,

	— Чи нэгэн залуу хүмүүн мөн тул бид нар эс гүйцмүй. Чи өөрөө одогтун. Чухам Ладод˗аас олж мэдмүй. Тэр нь алдартай (6v) нэгэн амуй хэмээв. 

	Түүнээс дотогш орж их хоол хийж цай чанан өгч, гуйланчдыг баясгаад, манагаар нь эрэн сураглаваас хаана одсон чимээгүй болсонд, “Ламд уулз хэмээн дуртгасан тэдгээр нь эгэл гуйланч биш ажгуу” хэмээн лавлан мэдвэй. Урьд ч Жанчүвсэмбаа лам тэргүүтнээс Мялын туужийг сонссон тул хязгаалшгүй сүсэг төрсөн бөгөөд ялангуяа хувилгаан төрөлхийтөн тэдгээрийг дуртгаснаар, тэсдэшгүй сүсэг төрж явсугай хэмээн сэтгэл шулууджээ. Тэр үдэш чухаг дээдэд тахил өргөн залбираад нойрссоны зүүднээ нэгэн урт зэс бүрээ үлээснээр дуу нь Замбуутив бүхнээ сонстож, эдүгээ энэ зэс бүрээнээс их дуутай юм ер үгүй хэмээн зүүдлэв. Бас шүтээн үгүй огторгуйд нэгэн их сайн хэнгэрэг унжсаныг цохисноор хэмжээлшгүй их дуун гараад, тэр дууг нь олон гөрөөснүүд сонсон амуй. Хязгаалшгүй олон хүмүүн агснаас Мон˗ийн эм мэт нэгэн хатагтай өгүүлрүүн,

	— Эдгээр хүмүүнд энэ хэнгэргийг цохигтун. Эдгээр гөрөөдөд үүнийг өгөгтүн хэмээгээд гавал аяга дүүрэн сүү өгсөнд,

	— Энэ нь эдгээр гөрөөсөнд үл хүртмүй хэмээвээс,

	— Чи өөрөө уутугай. Эдгээр гөрөөдөөс зургаан зүйл амьтан бүгдэд ч түгээж хүрмүй. Би наран шингэх зүгт зорчмуй (7r) хэмээгээд одов хэмээн зүүдлэв. 

	Эдүгээ сав лугаа үл төгссөн нугуудыг мөрийн зэргээр тэтгээд надаас ном сонсогчид нь тэдгээр хүмүүн мөн болой. Гаадамбын лам тэдгээр их ачтай болой хэмээн зарлиг болов. Тэдгээр гөрөөд нь эдүгээгийн миний ууланд суугч их бясалгагчид мөн болой. Лам Мялын увдисын арга мөр хийгээд махамудрагаар тэтгэсэн амуй. Урьдын зүүдний бэлгэс тэр мэт гарсан буй хэмээн номлов. 

	Тэнд сайн тариалан нэгэн буй агсныг нэгэн цэн алт ба нэг цэн задгай цайнаас худалдаад буяны садан Жагрива˗д явахыг айлтгахаар өөд болбоос, “Чи бээр нууц тарнийг эрэхээр иржээ. Тэр нь бид нарт буй” хэмээн зарлиг болоод, гурвантаа айлтгавч яв хэмээн үл соёрхов. Хойно “Эдүгээ би буяны садан өөр нэгний дэргэд одохыг айлтгая” хэмээн өчвөөс, “Эдүгээ аль дураар болтугай” хэмээн зарлиг болов. 

	Буяны садан Ёндаг˗т айлтгаваас багшийн гэгээнээс “Чи бээр тэр егүзэрийн мэлмийн өмнө очигтун. Нэгэн жилээс илүү бололгүй эгж иртүгэй. Тэр егүзэр шидийг олсон нэгэн магад мөн тул ном бүхнийг нь асуувч асуутугай. Увдисыг нь хоцролгүй айлтгаж номын хишгийг нь авч ирэгтүн” хэмээн зарлиг болоод, замын хүнсний алт ч хайрлав.

	Жанаба˗ийн гэгээнээс, “Чи нохой нөмрөгт егүзэрийн дэргэд бүү од. Хэрхэвч одох (7v) бөгөөс бид нарын тэмдгийг бүү огоорогтун. Жич осгарт18 тус болбоос нохойн өөхийг ч хэрэглэж болох амуй. Тогоог бид нар дэлдсэн бөгөөд тогооны дууг өөр нэгэн хүн гаргасан болох буй за. Арга үгүй” хэмээн зарлиг болов. Буяны садан Нюгрүмба˗ийн гэгээнээс, “Чи намайг хөгшрөх цагт огооролгүй ирэгтүн” хэмээн зарлиг болсонд, лам нугууд зарлигаар соёрхож дууссаны тул маш баясаад, богдын мэлмийн өмнө одохыг завдан бүхий цагт, нэгэн шөнийн зүүднээ, гэрлийн чанарт маш гуа нэгэн цагаан хүмүүн “Маш баясан зохиосоор энэ номыг үйлд” хэмээн зарлиг болоод, «Үзлийн увдис очрын дөрвөн үг19» хэмээхийг номлосон бөгөөд тэр нь хойно ламын зарлиг лугаа ялгалгүй болсон буй. Тэр нь Нүдээр үзэгчийн20 тийн хувилгаан мөн амуй хэмээн зарлиг болжээ. 

	Түүнээс нөхөр Гон багш лугаа хоёул явахыг завдаж ламын мэлмийн өмнө хүрэхийн зуур зам урт богиныг шинжилбээс, оточ дор уртын ёр гарч, Гон багшид богинын ёр гарав. Түүнээс дээш өөд болсноор Гүрмо хэмээх худалдааны газарт хүрэхийн цагт Гон багш өвдөж хоцров. Лам бээр худалдаачин лугаа нөхөрлөж илжигний явдлаар сарын хагас өөд болоод, гүйцэд хагас өдөрчийн төдий газраа хүрч, толгой намбалдах21 хэмээх нэгэн хатуу өвчнөө түргэнээ баригдаад, долоон хоног хоцорсонд богд (8r) ламын оршсон цаст уулыг харж залбирал талбиснаар, өвчнөөс гэтэлжээ. 

	Цааш өөд болсны замд нэгэн егүзэр угтан ирээд,

	— Үүргээ надад хайрла хэмээсэнд, баясаж нөхөрлөн явсан цагт тэр өгүүлрүүн,

	— Та бээр намайг харах тутам баясах мэт буй. Лам эрдэнэ та надад нэгэн гүн номыг номлох мэт амуй. Та түүнээ хэрхэвч номлохыг өчмүй хэмээсэнд, таалалдаа “Цамчин үүнд өчүүхэн ая байдал нэгэн буй ажгуу. Өөрөө урьд ламын дэргэд суусан атал, энэ өдөр ирж яваа надаас ном өчих учир юун буй” хэмээгээд,

	— Чи бээр номыг гүйцэд өчсөн бус буюу. Ламын дэргэд хэдий суусан хэмээн зарлиг болбоос,

	— Би уулзаж арваад жил болсон бөгөөд ном ч олныг өчив. Гэвч өөр нэгэн учир буй амуй. Урьд цагт ламын гэгээнээс, энэ Райчүнба нь өөрөө мөн үрийг зөвөөр олсон боловч, амьтанд тус их үл болмуй. Эдүгээ Уй газраас олон амьтныг туслах нэгэн багш ирмүй хэмээн номлож эш үзүүлсэн амуй хэмээв. 

	Түүнээс хөдөлж Дашган˗д өөд болоод нэхлэг нэхэж суусан нэгэн хатагтайгаас асууруун,

	— Егүзэрсийн эрхт Мяларайва хэмээх бусдын үндэсний саналыг айлдах бөгөөд элдэв хувилгааныг үзүүлэгч нэгэн буй хэмээх тэр хаана оршиж буй хэмээн зарлиг болбоос,

	— Түүнийг таних нэгэн өглөгийн эзнийг заасугай. 

	Бөс хувцасны дээр сүлжмэл (8v) гираг сулхан бүсэлсэн нэгэн хөгшин хатагтай сууснаас асуу хэмээснээр түүнээс асууваас тэр өгүүлрүүн,

	— Энэ өдөр үл хүрмүй. Миний байшинд өөд болтугай хэмээгээд нэгэн дээд байшинд залж өргөл хүндлэл үйлдээд, би бээр өчигдөр их богдын мэлмийн өмнө хүрвээс Уй газрын нэгэн багш над лугаа учрахаар ирмүй. Түүнийг над лугаа учрахыг хэн зуучилбаас түүнд муу заяаны аюул үл болмуй хэмээн номлосон ба миний нэгэн бясалгалч охин богдын дэргэд буй тул түүгээр зуучлуулахыг хүсмүй хэмээв. Манагаар нь эрт өөд болоод таалалд нь “Намайг ирэхийг айлдсан бөгөөд вивангирид номлосон ёсыг оновоос би ч сав төгөлдөр нэгэн мөн ажгуу. Увдист бэрх төвөг ирэхгүй буй за” хэмээн нэгэн омог төрснийг лам бээр айлдаад хагас сар болтол эс учруулсанд, Сэванрайва бээр нэгэн тогоо ба нэгэн баглаа мод өгөөд, нэгэн хадны доор суулгаж, Уй газрын багш чамайг ирснийг лам бээр айлдсан бөгөөд увдис ч соёрхох мэт амуй. Эдүгээ түргэн занлалгүй залбирал талбиж суутугай хэмээв. 

	Түүнээс хагас сар болоход лам лугаа уулзахаар ирэгтүн хэмээснээр одвоос, богд бээр нэгэн их бул чулууны дээр суух лугаа учирч мөргөөд дөрвөн шо22 алт дөрвөн шо цайг мутарт нь өргөсөнд, Сэванрайва (9r) өгүүлрүүн,

	— Биеийн өмнө нь талби. Маны энэ ламын өмнө

	 эд өргөх ба гөрөөсний өмнө эд овоолох хоёр ялгалгүй. Юуг ч мутарт үл таалмуй хэмээв. Их богдын гэгээнээс

	— Алт лугаа хөгшин хүмүүний нас үл зохилдмуй. Цайг чанах зуух сэлт үгүй. Чи өөрөө бүтээл үйлдэхийн хүнс хийтүгэй хэмээн зарлиг болсонд,

	— Би бөглүү холоос ирлээ. Барьсныг минь тогтоон авахыг өчмүй хэмээн өчвөөс,

	— Чиний тэр төдийд хол юун буй. Миний дэргэд Хам хийгээд Энэтхэгээс ч ирэгсэд буй. Эдүгээ чиний нэр хэн хэмээмүй хэмээн зарлиг болсонд,

	— Содномринчен хэмээх болой хэмээн айлтгаваас,

	— Буян буян буяны их чуулганы хурааснаас гарсан, амьтан бүхний их эрдэнэ хэмээн гурвантаа зарлиг болоод, гавал дүүрэн архины үлдвэр агсныг соёрхож, 

	— Үүнийг уутугай хэмээн зарлиг болсонд,

	— Би аяга тахимлаг мөн бөгөөд олон нөхдийн дунд хэрхсүгэй хэмээж өчүүхэн зуур авч эс чадсанд, богдын гэгээнээс,

	— Олон атгаггүйгээр үүнийг уутугай хэмээн зарлиг болсонд “Лам бээр айлдав” хэмээн санаж үлдвэргүй зооглосноор, үндэслэлийг барих бөгөөд увдис бүхний сав болохыг мэдвэй. 

	Түүнээс Райчүнба, Сэван хоёр энд ирэгтүн. Эцэг хүү бид нар энэхүү багшид нэгэн дуулал дуулсугай хэмээн зарлиг болоод дууллыг ийн, (9v) номлоруун 

	 

	Богд лам нугуудад мөргөсүгэй

	Өрнө зүгийн цагаан арслангийн сүү тэр 

	Үлэмж амт шим лүгээ төгөлдөр бүхий түүнийг

	Үнэхээр тэнгэрийн эрхт хурмаст бээр зооглож ирсэн буй 

	Өмнө зүгийн халтар эрээн барсын хумсны чадал тэр

	Эрэмгий их чадал төгөлдөр хэмээх түүнийг

	Эрхэн цогт Домбхива бээр унаж ирсэн буй 

	Умар зүгийн цагаан хэвэлт загасны цөс тэр 

	Улам гашуун амтат хэмээх түүнийг

	Урьд Зүгнанорву хэмээх лус амсаж ирсэн буй

	Дээд Түшидийн тэнгэрийн орд харш тэр

	Дэлгэрэнгүйеэ их гайхамшиг хэмээх түүнийг 

	Дэвшиж хутагт Төрвөлгүй бээр үзэж ирсэн буй

	Богд Нарова˗ийн гүн арга мөр тэр нь 

	Бодтойёо зорчихуйяа чухал дөт мөр түүнийг

	Богд эцэг Марва хэлмэрч бээр зорчиж ирсэн буй 

	Эцэг богд Марвын гүн чихний үндэслэл тэр 

	Эгнэгт бясалгал онол төрүүлэх нь үнэн түүнийг 

	Эдүгээ егүзэр Мял бээр бясалгаж ирсэн буй 

	Одоо Мял хэмээн анхааран авсан гурван үг тэр 

	Утга оньс нь гүн үнэн түүнийг

	Оточ хөвгүүн чамайг ирсэн тул номлосон буй 

	Энэ алт лугаа хөгшин хүмүүн миний нас үл зохилдмуй

	Эдүгээ цайг чанах зуух сэлт үгүй бөгөөд

	Эд идээнийг би тэвчээд өнө болсон буй 

	Хөвгүүн зүрхнээс дээдийн номыг үйлдсүгэй хэмээвээс 

	Хөнөөлт энэ насанд баясалгүй хойдыг (10r) санаж 

	Хөтөлбөрт мөрийг бүтээхийн хатуужлыг хүлээн ав 

	Чи бээр зарлиг үндэсний23 суурийг барихыг хүсвээс 

	Чанаргүй үгст баясалгүй утгыг үз

	Чанарыг сэтгэлдээ тэр мэт агуул, аяга тахимлаг аа 

	 

	Хэмээн номлоод “Үүгээр хөвгүүн чамайг угтан үйлдмүй” хэмээн зарлиг болов. Түүнээс тэр бул чулууны доор идээ түлш ба хамхаг24 хурааж нэгэн тал гөрмөл байгуулаад, өглөгийн эзэн Гонпан хийгээд Парсог хоёрт нэжгээд цэн алт худалдаж хүнс бэлтгээд хөтөлбөр өчвөөс, ламын гэгээнээс

	— Чамд авшгийн зарлиг буй буюу хэмээн зарлиг болсонд, 

	— Буяны садан Марюл Лодоншарав˗аас нууц хураангуйн авшгийг төгс өчсөн бөгөөд Жэ доржийн хоёр, Дагмэдмаагийн гурав, Жовуу ёсны загарсамбар Лүеива˗ийн зарлиг, зургаан эрдэнийн чимэгт варахигийн адистид тэргүүтэн бус бас олон лам нараас авшиг авсан ба адистидын язгуурыг тушаасан25 зан үйл олныг олсон буй. Надад арван гурван хоногт үл алдагдагч сайн самади ч буй болой хэмээн айлтгаваас, ха ха хэмээн ихэд мөшөөгөөд,

	— Сайн сууж сайтар судлавч үр нь дүрсгүйн тэнгэр амуй хэмээн зарлиг болоод, элсийг шахваас тос үл гармуй. Гичийг шахваас тос гармуй. Миний зандали богино “А” барихуй бээр хий барихыг бясалгагтун. Манагаар (10v) сая сэтгэлийн чанарыг үзэх болмуй. Жич төвөдийн зүрхэнд чөтгөр оршоод Адиша˗г нууц тарни эс номлуулснаар олон хүмүүн гутсан амуй хэмээн зарлиг болсонд,

	— Гаадамба дор ч нууц тарнийн увдис олон буй хэмээн айлтгаваас,

	— Тэдгээр нь нууц тарни төдий мөн боловч увдис нь үл бүтмүй. Дан арга нэжгээдээр төгсгөлийн зэргийн сүүлийн шимийг хураасан нэжгээдийг номложээ. Тэр нь атгаг сэжгийн самади хэмээх амуй. Мөрийн зэргийн би үгүй˗н бясалгалын утгын дан шад мөн. Дув дуугүй миний арга мөрийг бясалгагтун хэмээн зарлиг болов. Түүний цагт зүүд зүүдэлснээ ийн өчрүүн,

	 

	Урьд шөнийн нойр зүүдэнд 

	Оройн дээд үс нэрийн дотор

	Онц хөхөмдөг луу атирсныг зүүдлэв

	Оюу манан бүрхсэнийг зүүдлэв

	Бууж лавайн сайн шим ирснийг зүүдлэв 

	Баруунаа нэгэн гарди хальсныг зүүдлэв

	Бас зүүнээ нэгэн хажир эргэцсэнийг зүүдлэв 

	Батад магнайд наран саран ургасныг зүүдлэв 

	Ачмагийг мөрөнд ачсаныг зүүдлэв

	Аймшигт эсэргүүцсэн зааныг гараар барьсныг

	зүүдлэв Ар дор таван дайсныг нядалсныг зүүдлэв

	Аяа бас өмнө дор булаг дэлбэрснийг зүүдлэв 

	Арсланг доороо унасныг зүүдлэв

	Алимад үүний утга юун буйг номлон соёрх

	Хэмээн өчвөөс богд лам хариу (11r) ийн номлоруун, 

	Э ма хо

	Хувь төгөлдөр үйлийн залгамжаат чиний 

	Хоосон зүүдэн муу бус сайн зүүдэн амуй 

	Хувь төгөлдөр үйлст төрөлхийтөн чиний 

	Хутагт чиний оройн үс нэрийн дотор 

	Оюу хөх луу атирсан тэр нь

	Онц лам богд гэгээнийг чинь үзүүлсэн мөн 

	Оюу манан бүрхсэн тэр нь

	Охь бурхны оронд хүрсэн мөн

	Бууж лавайн сайн шим ирсэн тэр нь 

	Бууралт нисваанисын тэмцлийг тэвчсэн мөн 

	Баруунаа нэгэн гарди хальсан тэр нь

	Баатар дагинас эргэцсэн мөн

	Алимад зүүнээ нэгэн хажир эргэцсэн тэр нь 

	Арвисыг баригч эрэгтэй эмэгтэй эргэцсэн мөн 

	Ашид магнайд наран саран ургасан тэр нь 

	Аврагч хутагтны мэлмийгээр үйлдсэн мөн 

	Ачмаг мөрөнд ачсан тэр нь

	Арга билиг хослон барилдсан мэн

	Аймшигт эсэргүүцсэн зааныг гараар барьсан тэр нь 

	Авьяасыг бэрээгээр үлдсэн мөн

	Эдүгээ ар дор таван дайсныг нядалсан тэр нь 

	Үүрд таван хор гурван хорыг нядалсан мөн 

	Өмнө дор булаг дэлбэрсэн тэр нь

	Эрхт егүзэрийн буян төрсөн мөн 

	Эрэмгий арсланг доороо унасан тэр нь 

	Эгнэгт дөрвөн шимнусыг дарсан мөн буй

	 

	Хэмээн номлов. Хойно нэгэн цагт Цорж Дагвоба˗ийн гэгээнээс богд лам нь урьдаар мэдэгдэхүүний түйтгэрийг арилгаснаар (11v) нисваанис өөрөө арилан одмуй хэмээн номлосон ба гаадамбын лам нугууд нь нисваанисыг тэвчилгүйгээр бурхан үл болмуй хэмээн номлосон хоёулын номлосон нь үнэн ажгуу хэмээн номлов. 

	Түүнээс богд ламын гэгээнээс, бид багш шавь нар Балбын орноо өөд болмуй хэмээн зарлиг болсонд тэр цагт Райчүнба, Гөрөөч Райва, Гомдаг, Жодар, Сэван, Гонжүр, Мэгом нүгүүд дэргэд сууснаас, зарим нь Балбын оронд хүрвээс халуун болмуй хэмээн зовнин атал, ламын таалалд “Бид бүхэн халуунаар үхвэл ч үхтүгэй” хэмээн таалав. Брин˗ийн улс нийгмээр ламыг өөд болох цагт, гурван цэн алт ба үрийн тосон архийг өргөл болгон өргөөд, “Эндээ орших ажаамуу” хэмээн өчвөөс соёрхолгүй, өргөлийг нь тус тусад хэрэглэхийг өгч өөд болов. Тэр шөнө нэгэн хадны ёроолд оршин атал, хар бөс хувцас өмссөн охор биетэй бөгөөд хар царайтай, нүдний уг нь улаан нэгэн хатагтай бээр, ламын нүүрийг ихэд ширтэн хараад, “Чи явж хаана одмуй. Явуулагч нь хэн буй” хэмээснээр, тэр шөнөөс таалал нь урваж ажрахыг зогсоод, “Энэ хатагтай нь дагина мөн ажгуу” хэмээн зарлиг болов. 

	Түүнээс зуны эхэнд Лүн хаданд оршин, зуны адагт Манлүн Чүварт оршсон цагт ном өчвөөс богд ламын гэгээнээс, (12r) урьдын авшиг авсан тэдгээр нь хэрэг үл бүтээсэн нь бус. Гэвч бэлгэ зохиохын тулд эдүгээ миний ёсонд нэгэн адистид авах хэрэгтэй хэмээн зарлиг болоод, сэндүрийн хот мандалд дулдуйдаж чихний үндэслэлийн адистид ба авшгийг өгөн зохиоход “энэ шөнө ламын мэлмийн өмнө хонон өгүүлэлдэж лавлан шийдэх нэгэн хэрэгтэй” хэмээн санаад,

	— Лам эрдэнэ минь ээ. Буяныг хураахад алин хүч ихтэй вэ. Би буяны садан Жэ˗ээс айлтгасанд, гурван цагийн бурхан бүгдийг тахиснаас ламын нэгэн шар үсийг тахисан буян нь их хэмээсэн тэр үнэн буюу хэмээн айлтгаваас,

	— Тэр үнэн. «Нууц хураангуй» хийгээд «очирт дөрвөн дэвсгэрт» тэргүүтнээс “Гурван цагийн бурхан бүгдийг тахиснаас багшийн шар үсний нүх үлэмж” хэмээн номлосон тул гурван цагийн бурхан бүгдэд, эрдэнийн цогцыг Сүмбэр уулын төдий овоолоод хязгаалшгүй галавт өргөснөөс, ламын нэгэн шар үсийг тахисан нь буян ихтэй амуй хэмээн номлосонд,

	— Бас түүнээс гүн буян хураах арга буй буюу хэмээн айлтгаваас,

	— Нэгэн буй хэмээн зарлиг болсонд,

	— Надад соёрхохыг өчмүй хэмээн айлтгаваас,

	— Ламын номлосон увдисыг сүйтгэлгүйгээр бясалгаваас тэр нь түүнээс гүн амуй хэмээн номлов.

	— Богд эрдэнэ ээ, би бээр буяны садан Нюгрүмбаас нэгэн нас нэгэн биеэр бурхан (12v) болох энэ буй буюу хэмээн айлтгасанд, “Энэ насыг шар үсний үзүүрийн төдийхөн ч үл хайхрагч нэгэн болбоос болмуй” хэмээн номлов. Буяны садан Ярлүнба˗аас айлтгасанд “Тэр зарлиг нь магадтай бус, учиртай26 мөн. Үрэл эмийг бүтээх, нас нь наран саран лугаа адил болох, долоон төрөлт хийгээд ядам бурхны нүүрийг үзэх, Хажод˗д одож чадах нэгэн хэрэгтэй амуй” хэмээн номлосон тул тэр тэр мэт буюу хэмээн айлтгасанд, 

	— Тэр зарлиг нь учиртай бус, магадтай мөн. 

	Энэ насыг үл хайхрагч сав төгөлдөр шавь нэгэн бээр, бэлгэ чанар лугаа төгөлдөр лам нэгнээс, нууц тарнийн хот мандалд авшгийг төгс хүртээд, үүсгэл төгсгөлийн увдисыг завсар тасалдуулалгүй бясалгаваас, дээд нь энэ насанд бурхан болмуй. Дунд нь үхэх шахам ба зуурдад бүтээмүй. Адаг нь ч долоон төрөл буюу арван зургаан төрөлд бүтээмүй. Түүнд эс бүтээвээс тангарагт сэв орсон болох тул түр нэгэн муу заяанд одох сэжиг буй. Жич оточ багш чи бээр үзлээ доромжлогч хүмүүн лүгээ оюунаа бүү зохилдуул. Түүний хэлийг бүү сонс. Анхааран авагч хүмүүн лүгээ оюунаа зохилдуул. Түүний хэлийг сонсож хойноос нь дагах хэрэгтэй амуй. Ашдын зөвшөөл бүгдийг энэ насыг оюунаар тэвчсэн (13r) дээд төрөлхийтнүүд лүгээ үйлдэх хэрэгтэй. Энэ насанд нүдээ хөтлөгдсөн зарим бодгальс нь найман номыг сургахаар ирэх ч буй. Ер хоосон чанарт алдах газар дөрөв буй амуй. Хоосон чанарыг нэндүүлэн алдах, мэдэгдэхүүний байдалд алдах, хоосон чанарыг ерөндөгт алдах лугаа тачаангуйд алдах дөрөв болой. Хоосон чанарыг нэндүүлэн алдах хэмээх нь сэтгэгдэхүүн хийгээд сэтгэл оюуны вишай болсон юм бүгдийг хоосонд бясалгах мөн хэмээгч буй. Хоосон чанарыг мэдэгдэхүүний байдалд алдах хэмээх нь сансар нирвааны юм бүгд хоосон чанар мөн болой хэмээх буй. Хоосон чанарыг ерөндөгт алдах хэмээх нь нисваанис хийгээд тийн атгаг алин төрсөнд үзсэнээр тэдгээрийг хоосон чанар мөн хэмээх буй. Хоосон чанарыг тачаангуйд алдах хэмээх нь, надад бясалгах юмгүй бөгөөд бясалгал бүхэн хоосон чанар мөн болой хэмээх буй. Тэдгээр бүхэн үнэн мөр бус. Гэвч анхны үйлтний оюуны үнэнд шунахуйг няцаахад туслах төдий амуй. Жич сэтгэлийн уг язгуурыг эс тасалбаас, амгалан тодорхой атгаг үгүй гурвын бясалгал ч гурван сансраас үл хэтэрсэн язгуур үл тасарсан бясалгал хэмээх болмуй. 

	Тийм бөгөөс үнэн мөр аль буй хэмээвээс бэлгэ чанар лугаа төгөлдөр лам бээр, сав лугаа төгөлдөр шавьд нүүр учруулан (13v) хөтөлмүй. Тэрхүү байгалийн санаа нь амьтан бүхнээ оршин буй. Бурханд номын биеийн үзэгдэлд тодормуй хэмээн ёга дор хязгаалшгүй аргаар жишээлэн тохиолдуулж бясалгаснаар үзлийг эрчмээр онож, нисваанис аяндаа хаагдаж, тийн атгаг өөрийн газарт алдарч бэлгэ билиг ил болж, ахуй ёсыг анхааран авах түүнийг хэлэнд өгүүлэн үл болох, өгүүлэвч өнцөг төдийгөөс илүү жишээлэн үл болох, үлгэрлэвээс нялхсын амгалан буюу хэл үгүйн зүүдэн мэтийн уг, амьтан бүхнээ буй боловч үл таних түүнд үндсэн төгөлдөр ламыг шүтэх их хэрэгтэй буй. Байгалийн мэдэл буюу үтлийн27 мэдэл тэр нь эх алинд ч үл тусах, завсар алинд ч үл хаагдах, үлгэр алинаар ч жишээлэн үл болох, өгүүлэн алинаар ч оюунд үл орох, нэрийтгэл алинаар ч үл мэдэх. Тиймийн тул зарчим засварыг үл үйлдэн зөндөө үл засварласны агаарт сулхан талбиж зохио хэмээн зарлиг болоод энэхүү дууллыг номлов. 

	 

	Үзэл мөн хэмээн магадлахуй бээр өөрийн сэтгэлд горил 

	Үзлийг өөрийн сэтгэлээс бусдад эрэх бөгөөс л 

	Үлэмж бөөгийн эдийг эрсэн лүгээ адил болой, үзүүлэгч ээ. 

	Энэ бясалгал мөн хэмээн магадлахуй бээр 

	Бүдгэрэх догшрох энэ гэмийг бүү арилга. 

	Эдүгээ бясалгал бүдгэрэх догшрох

	Сацрах (14r) балайрахын гэмийг арилгаваас л 

	Өдөр зул шатаасан лүгээ адил буй, үзүүлэгч ээ. 

	Явдал мөн болой хэмээн атгаглахуй бээр

	Авах огоорохыг бүү алагчил

	Явдал авах огоорохыг горилон сэжиг алагчлал үйлдвээс л 

	Ямарваа батгана торонд орсон лугаа адил буй, үзүүлэгч ээ. 

	Энэ тангараг мөн хэмээн магадлахуй бээр үзлийн нот дор талби 

	Эш үгүй тангараг хажуугаас эрэх бөгөөс л

	Эх нь дээш эргэсэн ус лүгээ адил буй, үзүүлэгч ээ. 

	Үр мөн хэмээн магадлахуй бээр өөрийн сэтгэлд горил

	Үнэхээр олоогүй үрийг бусдаас олохыг хүсэж эрвээс л 

	Үтэл мэлхий огторгуйд харайсан лугаа адил буй, үзүүлэгч ээ. 

	Тэжээд лам мөн хэмээн магадлахуй бээр өөрийн сэтгэлээс асуу 

	Тийнхүү сэтгэлээс өөр ламыг тусгаар эрвээс л 

	Тэрээр өөрийн сэтгэлийг тэвчсэн нь магад буй, үзүүлэгч ээ. 

	Тиймийн тул үзэгдлийн сансар нирваан даяар бүгд 

	Тэмдэгтэйеэ өөрийн сэтгэлд хурах буй, үзүүлэгч ээ

	 

	хэмээн номлов. Тэр цагт улам улмаар айх бөгөөд гэгээний сүр жавхланд нь үл тэсээд орших дэвсгэрээ авч галын гэрт өөд болоод олонтоо мөргөж нойрсов. 

	Түүнээс нэгэн шөнө таалалдаа бодвоос “Энэ мэт лам эрдэнэ лугаа уулзсан цагт дэргэд нь өнө удаан сууж увдис бүгдийг дуусгаж үйлдээд, магад бүтээлийн эцэст хүрэх нэгийг (14v) үйлдэх хэрэгтэй. Миний хүнс өчүүхэн болж буй тул хэрвээ энэ оронд нэгэн энхэр хүмүүн өвдвөөс, түүнийг эмчлэн засаж их өргөл аваад, амьдралаар дутагдалгүй суух хэрэгтэй амуй” хэмээн сэтгэв. Түүний өглөө Сэван˗г илгээж оточ багшийг дууд хэмээснээр ирж, Уй газрын багш чамайг богдын мэлмийн өмнө ир хэмээн зарлиг болмуй хэмээснээр, богдын мэлмийн нит хүрч мөргөөд суусанд, богд бээр мөшөөж, “Уй газрын багш чи номыг бодтой үйлдсүгэй хэмээн санаваас эрдмийг худалдах ба буян үйлдэх хоёр нь араар солбицсон амуй. Дон Брин Нянам хоёроос бинавад чилан одоод, шөнө айлын орчимд суулгүй дуршил амгалант агуйдаа ирэгтүн” хэмээн зарлиг болсонд, түүнийг богд бээр зөв хэмээн таалснаар бинавад чилан зохиогоод, зандалийн хөтөлбөр өчиж бясалгаснаар, “чи бээр буянаа сайн хичээхийн тул урамшиж болох мөн ажгуу” хэмээн зарлиг болоод, эвдэн хагалж гал бадруулах мэтийн зандалийн увдисыг соёрхсоноор, анхны шөнө голын бэлчирт дан бөс хувцас өмсөөд бясалгасанд, амгалан дулаан өөрөө бадарч одсоны тул үүр гийсэн цагт унтваас бие нь чулуу мэт болон амуй. 

	Түүнээс долоо хоног бясалгасны цагт амгалан дулаан өөрөө бадран одсоноор, долоодугаар хоногийн үүр гийх цагт таван язгуурт (15r) бурхны нүүрийг үзээд, ламдаа айлтгаваас “Нүдээ шахаж үзвээс сарыг хоёрт үзэх лүгээ адил. Таван махбодын хийг барьсан мөн. Гэм ба эрдэм алин ч бус” хэмээн зарлиг болсонд, эрдэм бус хэмээн зарлиг болсон боловч далдуур дуршил төрөөд бясалгаснаар, гурван сар болсноос нэгэн үүр гийх цагт, энэ гурван мянган их мянган ертөнц хүрдэн мэт эргэсэнд, бөөлжис нь хутгалж өнө удаан муужран унаад, дурдал олсонд ламдаа айлтгаваас, “Ром жам хоёрын хий дхүди˗д оржээ. Гэм ба эрдэм алин ч бус, бясалгагтун” хэмээн зарлиг болов. Бас нэгэн өдөр эрт өмнөд огторгуйд Их нигүүлсэгч бээр огторгуй газрыг дүүрсний тэргүүн дээр нэжгээд нэжгээд сарны хот мандал ахуйг үзээд, ламдаа айлтгаваас “Зулайн их амгалангийн хүрдэнд дусал ба эхийн дусал арвидан үйлджээ. Гэм ба эрдэм алин ч бус” хэмээн зарлиг болов. Бас нэгэн үд хэлбийхээс үдэш хүртэл, тамын орон ба ялангуяа хар шугамт тамыг илт үзсэнээр шалтгаан болж зүрх нь бачимдсанаар зүрхний хий хатууд хөдөлснийг ламдаа айлтгаваас “Бясалгалын оосор богинодсоноор судас хүлэгджээ. Өчүүхэн урт болго. Дээш гүйгч хийг барьжээ. Гэм ба эрдэм алин ч (15v) бус, бясалгагтун” хэмээн зарлиг болов. 

	Бас нэгэн өдөр амармагийн зургаан язгуурын тэнгэр нэр илт үзэгдэн, дээд дээд нь дорогш дорогшид рашааны хур буулгаж бүгдээр ханан цэнгэж бүхийд, өөрийн их ундаасан шаналсныг үзээд, ламдаа айлтгаваас “Тэнгэр рашааны хураар хангах тэр нь, хоолойн эд таваарын хүрдэнд ром жам хоёрын дусал арвидсан мөн. Их ундаассан тэр нь дхүдийн доорд үзүүрийн ам үл нээгдсэн тул биеэр оньст хүрд эдгээрийг үйлдэгтүн” хэмээн зарлиг болоод, хүчир аргын оньст хүрдэн хүчээр асгигч хэмээхийг соёрхсонд, түүнийг нэгэн сар бясалгаснаар бие нь үсрэх хийгээд чичрэх ба сэнсрэх хийгээд үргэлж инээд хүрэх ба өөрийн эрхгүй хашхирах дуршил ирсэнд, “чөтгөр адын хорлол буюу” хэмээгээд, ламдаа айлтгаваас “Зүрхний номын хүрдэнд дусал дүүрсэн мөн. Оньст хүрднээ таслалгүй шамдан бясалга. Гэм ба эрдэм алин ч бус” хэмээн зарлиг болов. Түүнээс бие минь баатар амгалангийн амтаар дүүрээд идээ дэмий л үл хэрэглэх болов хэмээн зарлиглав. 

	Бас нэгэн өдөр огторгуйд хоёр их наран саран раху˗д баригдсан бөгөөд тэр раху нь адууны нарийн хялгасны төдий ахуйг үзээд, ламдаа айлтгаваас “Дхүди˗д (16r) ром жам хоёрын хий орсон мөн. Гэм ба эрдэм алин ч бус. Бас маш эрэмгий ажгуу. Эдүгээ ану” хэмээн гурвантаа зарлиг болов. Түүнээс чангад бясалгаснаар нэгэн сард улаан жэ доржийн хот мандал нэгийг үзээд, “ламын эдүгээ ану эдүгээ ану эдүгээ ану хэмээн зарлиг болсон тэр нь энэ болов уу” хэмээгээд айлтгаваас, “Зүрхний номын хүрдэнд эхээс олсон рагда батад үйлдсэн мөн. Гэм ба эрдэм алин ч бус. Эрчим гаргаж бясалган зохио” хэмээн зарлиг болсонд, дахин шамдаж бясалгаснаар нэгэн өдөр Лүеива˗ийн загарсамбарын хохимой ясны хот мандал нэгийг үзээд, ламдаа айлтгаваас “Хүйсийн хувилгаан хүрдэнд дусал дүүрчээ. Гэм ба эрдэм алин ч бус, бясалгагтун” хэмээн зарлиг болов. 

	Түүнээс шамдан бясалгаснаар арван дөрөвдүгээр хоногийн шөнө дуустал өөрийн бие огторгуй дүүрэх төдий нэгэн агсны дээд зулайн оройгоос дорогш, доорд хөлийн улнаас дээш зургаан зүйл амьтан бүгд гүйцэд үзэгдэж, олонх нь сүү ямагт ууж амуй. Зарим нь цагаан арслан саасан сүү мөн хэмээхийг уумуй. Түрчигнэх дуу мэтээр дүүрч сүү үргэлж ирэхүй бээр шөнө дуустал хүчтэйеэ түйвүүлээд, үүр гийсэн цагт бясалгалын оосроо тайлбаас тэдгээр бүхэн завхран одсоныг ламдаа айлтгаваас “Биеийн мянган судал сэтгэшгүйн дотор үйлийн (16v) хийгээр дуслыг хөтөлсөн мөн. Тэр хий нь бэлгэ билгийн хийд болох мөн ажгуу” хэмээн зарлиглаад, дээдийн зандалийг соёрхов. Түүнийг бясалгаснаар нэгэн өдөр Гүнтан˗ийн гол бүхэн утаагаар дүүрээд, хав харанхуй мэт болсонд, “хэрхсэн буй” хэмээж замыг ч эс олж сохор мэт яван явсаар, ламын мэлмийн өмнө хүрвээс, ламын гэгээнээс “Юуг ч хайхралгүй тэнд сууж бясалга” хэмээн зарлиг болоод, дээд тотгорыг арилгагч увдисыг соёрхсоноор үүр гийсэн мэт болов. 

	Бас нэгэн шөнө өөрийн бие мах огт үгүй хохимой ясан олон судлаар хэлхэлдэн ахуйг үзээд ламдаа айлтгаваас “Хий нэн ширүүджээ. Өчүүхэн зөөлөн үйлд” хэмээн зарлиг болов. Үдшийн цагт ядам бурхныг бясалгаж тарнийг тоолмуй. Шөнө дөл ламын ёгийг бясалгах бөгөөд ямагт залбирал талбимуй. Үүр гийх цагт хий баригч хийг бясалгамуй. Эцсийн гэршар ургахын цагт хөнгөн төдий нойрссонд, урьд дассаны авьяас огт үгүй зүүдний ёр бэлгэс хорин дөрвөн зүйл гарсанд нойрноос сэрж “Эдгээр зүүд сайн болов уу, муу болов уу” хэмээн өчүүхэн атгаг төрөөд, дахин таалалдаа бодож “Миний богд лам бодтой бурхан мэт оршиж буй. Түүнээс асууваас болмуй” хэмээн сэтгээд, цаваа ч чаналгүй нэн даруй өөд болбоос, богд нэгэн (17r) хадны ёроолд тэргүүнээ бүрхэн нойрсож бүхийд, мөргөж мандал өргөөд, “Богд минь ээ, надад өчүүхэн нэгэн хэрэг буй тул үл нойрсон босохыг өчсүгэй” хэмээн айлтгаваас, богдын гэгээнээс, “Чамд нэгэн атгаг төрж буй. Тэр нь энэ өглөө миний бясалгалд мэдэгдэв. Эдүгээ үл амах болсон хэрэг юун буй, өгүүлэгтүн” хэмээн зарлиг болсонд, зүүдээ өчин залбирсан дуулал эдгээрийг сонорт нь ийн өргөв. 

	 

	Авралт богд жам ёсоор явагч егүзэр 

	Асар гайхамшигт бөсийн хувцас асаасан

	Аливаа бүхний оройн чимэг чандмань эрдэнэ 

	Амьтан бүгдээр тэргүүн мэт хүндлэхийн орон 

	Эртний алдар Мял хэмээн огоот алдаршсан 

	Эрхэм алдар нь арван зүгт түгсэн

	Энэрэлт түүнийг сонсоод миний дуршил ихэд төрж 

	Энэхүү дорнын мичид одны доороос зорчин ирсэн буй

	 Хайрт энэ биеийн халах даарахыг үл сэтгэн 

	Хатангуй Насад уйлагчийн сонин явдал мэт

	Хатуужилт богд райва чам лугаа хэзээ учирнам хэмээн 

	Халшгүй хол замаас элдэв хатуужлыг эдлэв би 

	Бүтэн хагас өдөрчийн газар хүрсний тэнд

	Бүх бие амиа огт орхихуй дор хүрсэн боловч 

	Бүрмөсөн сүсэг бишрэлээ хатангадсаны хүчээр 

	Бөглүү өрнө зүгийн Бойдан28 хэмээх балгасанд 

	Асралт Чойпаг˗ийн29 өмнө хүрч нүүрийг үзсэн мэт 

	Авралын орон Дашган˗ийн хийд хэмээхэд

	Ачит эцэг богд (17v) райва чам лугаа уулзсанаар 

	Адаг хүмүүн миний сэтгэл туйлдаа хүрэв хэмээн 

	Машид дуршин баяссанаар шар үс минь ширвээтэн 

	Магадалшгүй илбийн эдийн өргөл үгүй боловч 

	Муугийн уг орчлонгийн юмнаас шунал буцаад 

	Магад төрөх үхэхийн хоёр мөрөөс айн эмээюү. 

	Саваагүй ертөнцийн үйлдвэрийг оюунаар тэвчээд 

	Сайн бүтээлийн оюун угаас төрсөн тэр нь 

	Сацлалгүй эцэг богд энэрэхийн гохоор барьсан мөн амуй 

	Сааргүй түүнийг үл умартан өөрийн сэтгэлд агуулав би 

	Харлиг надад айлтгах хэрэг буй бөлгөө, богд лам минь ээ 

	Харин урьд үдэш ядмын нямбыг үйлдээд 

	Хараахан шөнө дунд богддоо залбирал талбиж 

	Хамгийн сүүлд хий [амь] баригч хийд шамдаад 

	Энэ өглөө эцсийн гэршард

	Үүр бололгүй хөнгөн төдий нойр авсанд

	Эдүгээ урьд дассан авьяас огт үгүй 

	Эдгээр гайхамшгийн зүүд нугууд гарвай 

	Магнаг торгоор хөвөөлсөн зуны малгайг 

	Маш улаан овын30 цацгаар чимсэн 

	Малгай түүнд хажирын судал хатгаад

	Магад хүмүүн миний толгойд өмссөнийг зүүдлэв. 

	Хөх арьсаар хэвлүү үйлдсэн сөөхий гуталд 

	Хөөмөл гуулин угалзыг сайтар хадаад

	Хөөрхөн мөнгөн горхит боодсоор үзэмжтэйеэ чимсэн 

	Хүсэх мэт нэгэн хос гутлыг өмссөнийг зүүдлэв. 

	Төгс гүлин31˗ийн цагаан торгон хэвнэгийг 

	Тэмдэгтэйеэ зах тойрон алтан эмжээрээр (18r) өргөн чимээд 

	Түүнд нарийн улаан атираат зураг зурсан

	Тэр мэт хувцсыг биедээ өмссөнийг зүүдлэв. 

	Эдүгээ бас мяндсаар үйлдсэн бүхэл торгон бөсөөр 

	Элдэв өнгийн цэцэг мэт эрээлэн хээлээд

	Эрдэнэ сувдын баглааг үзэмжтэйеэ унжуулсан 

	Энэ мэт саадгийг бэлхүүсэндээ зүүснийг зүүдлэв. 

	Усан чийгтэй цагаан өрмөг жанчийг

	Урлаж эс зүйсэн бөгөөд чухал сүртэй 

	Улам зах тойрон мөнгөн мөхлөг хадсан

	Онц тийм гайхамшигт нэгийг дээрээс минь өмссөнийг зүүдлэв. 

	Амар зандан модны бэрээнд

	Ахуй долоон зүйл эрдэнийн шигтгээг шигтгэж 

	Алтаар торлосон сайхан бариултай

	Алимад түүнийг баруун гартаа барьсныг зүүдлэв. 

	Тансаг алтан өнгөт рашаанаар дүүрсэн 

	Үлэмж бэлгэ чанар лугаа төгөлдөр гавлыг 

	Өнгөт алт мэт рашааны шимээр дүүргэж 

	Өөрийн аяга хийсүгэй хэмээж

	Үнэхээр түүнийг зүүн гартаа авсныг зүүдлэв. 

	Өнгөт гурван зүйлээр эрээлсэн нэгэн ачмаг дор 

	Үр цагаан тутаргыг дотор нь агуулаад

	Өөрийн номын хүнс хийсүгэй хэмээж

	Үтэр түүнийг баруун мөрөндөө хэдэрснийг зүүдлэв. 

	Энэрэлт нэгэн бодь гөрөөсний өвч арьсыг

	Эх толгой ба дөрвөн хөл нь эс доройтсон 

	Үүгээр өөрийн дэвсгэр хийсүгэй хэмээж 

	Эгнэгт зүүн мөрөндөө хэдэрснийг зүүдлэв. 

	Түүний сүүлд баруунаа чанагш үзвээс л 

	Тэгш сайхан алтан зүлгэт талд

	Тэмдэгтэйеэ таван тугал хонь идээшлэн бэлчсэнийг 

	Тэдүй би бээр адгуулсугай (18v) хэмээснийг зүүдлэв. 

	Одоо бас зүүнээ янагш үзвээс л 

	Оюу зүлэгт цэлмэг нэгэн талд

	Онц өнгөт цэцгийн тавцан жагсаасанд

	Олон хатагтай бээр мөргөн үйлдсэн түүний 

	Сац дунд шинэ цэцгийн тив дор

	Салаа навч маш дэлгэрсэн бөгөөд алтан өнгөт 

	Сайхан лянхуа цогцолсон дэвсгэрийн дээр 

	Садваа˗ийн завилал сэлт суусныг зүүдлэв. 

	Аяа бас өмнөөс булаг дэлбэрснийг зүүдлэв 

	Ардаа нэгэн гэрэл дүгрэглэснийг зүүдлэв 

	Ахуй биед галын цог бадарсныг зүүдлэв

	Амин зүрхэндээ наран саран ургасныг зүүдлэв 

	Эдгээр гайхамшгийн зүүдэн нүгүүд гарав

	Үүний сайн ба муу ёрыг өгүүлж үл мэдмүй 

	Эдүгээ гурван цагийг айлдагч богд егүзэр ээ 

	Үүний утга юун буй за, номлон соёрх

	Хэмээн зүүдний ёр эдгээрийг сонорт нь өчсөнд, ламын гэгээнээс,

	Хөвгүүн оточ багш, тааллаа бүү зовнигтун 

	Хүсэх сэтгэлээ султгаж талбин зохио

	Хүлэх атгагийн торд би хэмээн баримтлахын чихээсийг бүү оршуул 

	Хүчит сэжгийн зангилгааг өөрөө алдруулан орхи 

	Хоёрт баримтлахын дээсийг нарийн газраар нь тасал 

	Хотол авьяасын хөлст дэвсгэрийг нимгэн газраас нь цоол. 

	Хурааж сэтгэлээ олон цацруулалгүй, засдаг бус зоригоор талби 

	Хоосныг оносон егүзэр би илбэ биеийг судалсны тулд

	Зүүдийг тайлан номлохуйг ч мэдмүй 

	Зүүдийг (19v) орчуулахуйг ч мэдмүй

	Зүүдний тэрхүү чанараар бэлгэдэхийн нот ч буй 

	Зүүдний мөн чанарыг дотроо оруулсан егүзэр мөн тул 

	Хөвгүүн чиний зүүдэлсэн зүүдний бэлгэ чанар тэдгээрийг 

	Хөгшин эцэг чинь би эдүгээ нягтлан тайлбарлаж 

	Хүн мэдэж танихаар номлож дохио утгыг нь тохиолдуулсугай 

	Хүсэх сэтгэлээ алгасалгүй тавин сонороо тодотгож сонсогтун 

	 

	Хэмээн зарлиг болсны сүүлд, богд бээр зүүдээ өчин залбирсны хариуг зарлиг эгшгийн дууллаар ийн хэмээн зарлиглав. 

	 

	Асуусан дууллын хариуг өгсүгэй, оточ оо

	Аху сонороо тодотгож сонсоод тааллаа талбин зохио 

	Аяа хөвгүүн минь Сангар˗ын ёсоор загарсамбарыг мэдсэн хийгээд 

	Алдарт Вүрү Дод˗д гаадамбыг судалсан ба 

	Тэмдэгтэйеэ гүн оршлын усны урсгалыг олсон 

	Тэдгээр бүхэн их гайхамшигтай мэт боловч 

	Тэгүүдрэх зүүдний авьяас ямагтын эндүүрлийг 

	Тийнхүү ер ялгагч дор баримталж итгэснийг оновоос 

	Сонсол асар өчүүхэнт буюу баширт буй за, хөвгүүн чи 

	Судар дандар шастирыг үл ажаарсан буюу

	Сонгодог гүн утгат «Бэлгэ барамид»˗аас 

	Сул “Олон зүүд нь үнэн бус болой. 

	Худал хийгээд хуурмаг ба чанар үгүй

	Хоосон шим үгүй” хэмээн Чадагч бээр номлолоо 

	Хоосон тэр мэт илбийн найман үлгэрийг

	Хотол бүхнээ урьд лугаа адил дэлгэрэнгүйеэ номлов. 

	Түүний утгыг үл ажаарсан32 буюу

	Тийн хэмээвч эдүгээгийн бэлгэ ёр нь (19v) 

	Тэмдэгтэйеэ ирээдүйг эш үзүүлсэн гайхамшиг тул 

	Тэрхүү зүүдийг судалсан егүзэр би бээр

	Магадалж илбийг учруулан номлохыг мэдмүй 

	Манлай толгойд цагаан малгайг өмссөн тэр нь 

	Мандсан дээд хөлгөнөөр дорогш бүрхэхийн бэлгэ буюу

	Маш сүлжмэл торгон хөвөө талбисан тэр нь 

	Магад хоосон чанарыг гүн хийгээд нарийн хэмээн үзүүлсэн буй 

	Тунамал гоо үст ов33˗ын өнгө лүгээ адил нь

	Тогтсон таалал хольцолдолгүй тус тус илэрхий бөгөөд 

	Тодорхойёо хажир шувууны содон отго тэр нь 

	Түгээмэл үзлийн дээд үзүүр махамудра

	Тун үл төрөхийн чанарыг үзэхийн дохио буй 

	Үзэмжит нэгэн хос сөөхий гутлыг өмссөн тэр нь 

	Үнэнхүү явдлын доороос дээш авирахын бэлгэ буй. 

	Үзэхүйеэ дөрвөн талыг угалзаар чимсэн тэр нь

	Үр гурван биеийг олохын дохио буй

	Үлэмж хоёр чуулганыг хураахын дохионд ч номлов 

	Аяа бас мөнгөн горхит боодос тэр нь

	Аливаа явдлын гажуу зам мөн тул 

	Ажиглалгүй аяндаа үл явах бөгөөд 

	Анхны шинэ бодисадвагийн явдал мэт

	Ашид сэрэмжтээр үзэсгэлэнтэй явахын дохио буй. 

	Сайхан цагаан торгон хэвнэг өмссөн тэр нь

	Сац өөрийн үндсэнд гэм үл халдахын дохио буй 

	Сайтар зах тойрсон шижир алт тэр нь

	Сайн (20r) санал үл урвахын дохио буй. 

	Нарийн улаан атираат зурагтай тэр нь

	Насад энэрэхүйгээр амьтны тус үйлдэхийн дохио буй 

	Тэр мэт хувцсыг биедээ өмссөнийг зүүдлэв. 

	Навтархайгүй мяндсаар хийсэн бүхэл торгон бөс ба 

	Насгарсан саадгийг бэлхүүсэндээ зүүсэн тэр нь 

	Насад чиний үндсэн гурван санваар лугаа төгсөхийн дохио буй 

	Үлэмж элдэв цэцгийн чимгээр чимсэн бөгөөд 

	Үнэт сувдын баглаа унжуулан чимсэн тэр нь 

	Үнэнхүү гурван суртлаар магад чимэх бөгөөд 

	Үтэл шавь нарын сүсгийг удирдахын дохио буй 

	Улам дээр нь цагаан жанч өмссөн тэр нь

	Онц хиргүй номын биеийг олохын дохио буй

	Урлан зүйж үл үйлдсэн тэр нь

	Уг түүнд зарчим засвар үгүйн дохио буй. 

	Тэдгээр мөнгөн мөхлөг хадсан тэр нь 

	Түүний утга урвалтгүйн дохио буй

	Тэмдэгтэйеэ амар зандан модны бэрээ тэр нь 

	Тийн өөрийн хүссэн ламыг олсны дохио буй 

	Элдэв эрдэнийн шигтгээ шигтгэсэн тэр нь 

	Энэрэлт богдын эрдэм мөн буй

	Эш бариулын алтан тор тэр нь

	Үүрд чихээр дамжигч оньсны увдисаар

	Эдүгээ хувь төгөлдрийг даган барихын дохио буй 

	Баруун гартаа барьсан тэр нь

	Бас амгалангаас амгалангийн мөрөөр зорчоод 

	Баатар бурхны оронд ажрахын дохио буй 

	Бэлгэ лугаа төгөлдөр гавал нь

	Бэрх (20v) хоосон чанарыг бэлгэдсэн дохио буй 

	Бэлэн рашааны шимээр дүүрсэн тэр нь

	Бэрхшээлт бясалгалын амгаланг бэлгэдсэн дохио буй 

	Алтан өнгөт гэрэл лүгээ төгөлдөр тэр нь

	Аливаа байдал тодорхойг бэлгэдсэн дохио буй 

	Амны аяга хийсүгэй хэмээсэн тэр нь

	Авирд тэр гурвыг нэгэнд бэлгэдсэн дохио буй 

	Үзтэл зүүн гарт барьсан тэр нь

	Үлэмж бясалгалаас үл хагацахын дохио буй 

	Үзэсгэлэнт гурван зүйлээр эрээлсэн ачмаг тэр нь 

	Үзэгдсэн бүхнийг мөрд авахын дохио буй 

	Холбож мөрөндөө хэдэрсэн тэр нь

	Хослон орсон арга хийгээд билгээр

	Хутагт их хөлгөний мөрд зорчихын дохио буй 

	Доторх цагаан үр тутарга түүгээр

	Дотно номын хүнс хийсүгэй хэмээсэн тэр чинь

	Доройтох бие насанд тотгор үл гарах бөгөөд 

	Дотоод самадийн идээгээр амьдрахын дохио буй 

	Бодь гөрөөсний арьс зүүн мөрнөө буй тэр нь 

	Бодол дурдал үл алгасахыг бэлгэдсэн дохио буй 

	Буй бүхий толгой ба дөрвөн хөл эс доройтсон нь 

	Бодь сэтгэлийн үргэлжлэлийг бясалгах бөгөөд 

	Боловсон завсар үгүй дөрвийг судалснаар 

	Бодтой зургаан зүйл амьтны зовлонг арилгахын дохио буй 

	Онц чи бээр дэвсгэр хийсүгэй хэмээсэн нь

	Уг хоосон чанар энэрэхүй үл ялгагдах 

	Онол үндсэнд төрөхийн дохио буй

	Түүний сүүлд (21r) баруунаа чанагш харваас л 

	Тэмдэгтэйеэ алтан зүлгэт сайхан тал тэр нь

	Тэгш гадна дотнын эрдэм дэлгэрэхийн дохио буй 

	Түүнээ тугал хонь идээшлэн бэлчсэн тэр нь 

	Тийнхүү ном ба эд таваар авралын орноор 

	Тэдгээр амьтны эгээрэл хүслийг хангахын дохио буй 

	Чи бээр мал адгуулан үйлдсүгэй хэмээсэн тэр нь 

	Чадалгүй зовж идээгүй болсон нугуудыг

	Чанад үл урвагч энэрэхүйгээр тэтгэхийн дохио буй 

	Бас сүүлд зүүнээ харваас л

	Байгаль оюу зүлэгт цэлмэг тал тэр нь 

	Баясгалант цувиралгүй самадийн үргэлжийг бясалгаснаар 

	Баяр амгалангийн бэлгэ билгийг үзэхийн дохио буй 

	Эрээлсэн элдэв цэцгийн тавцангаар чимсэн тэр нь 

	Эн зүггүй дулаан тэмдэг зэргээр бадраад

	Элдэв бясалгал төрөхийн дохио буй 

	Үүл мэт олон хатагтай мөргөсөн тэр нь 

	Энэ судал ба дусалд оршин бүхий

	Эх дагинасыг эрхэндээ хураасны дохио буй 

	Сац төвийн шар цэцгийн орон тэр нь 

	Сайтар ариун шагшаабадаар чимсэн 

	Санваартан хуврагууд огторгуйд үүлэн мэт 

	Садан нөхөрт чинь хурахын дохио буй

	Олон навч маш дэлгэрсэн бөгөөд алтан өнгөт 

	Онц лянхуа цогцолсон дэвсгэр дээр бүхий нь 

	Оюун билгээр сансарт үл оршсон тул

	Огоот лянхуад шавар үл халдах мэт 

	Орчлонгийн гэм үл халдахын дохио буй (21v) 

	Садваа˗ийн завилал сэлт тэр нь

	Санаж энэрэхүйгээр нирваанд үл оршсон тул 

	Сацлалгүй шинэ бодисадва лугаа адил 

	Сансар дахь эх болсон зургаан зүйл амьтанд

	Сайтар хувилгаан биеэр амьтны тус үйлдэхийн дохио буй

	Өмнө булаг дэлбэрсэн тэр нь

	Эдүгээ номын хан төр дэлгэрэхийн дохио буй 

	Эргэх ард нэгэн гэрэл дүгрэглэсэн тэр нь

	Энэ Төвөдийн орныг цагаан болгохын дохио буй 

	Тэжээлт биед их гал бадарсан тэр нь

	Төгөлдөр зандалийн амгалан дулаан галаар

	Тийн атгагийн хөндий мөсийг хайлгахын дохио буй 

	Амин зүрхэнд наран саран ургасан тэр нь 

	Ангижирч ирэх одохгүй тодорхой гэрлийн

	Агаарт хэзээд оршихын дохио буй

	Сав төгөлдөр хөвгүүн чиний зүүд муу бус, сайн амуй 

	Саар үгүй ирээдүй цагт гарахыг эш үзүүлсэн

	Сайн ёрд номловоос зохих номын дохио 

	Самуу зүүдэн илт алин дор ч

	Үнэнээр баримталбаас тотгор мөн

	Үзэгдэл илбэ дор баримталбаас мөрд одмуй

	Үтэр зүүд зүүдлэхийг мэдэн номлохуйг үл мэдэгч бээр 

	Үнэхээр сайн зүүдийг муу ёр хилэнц дор номломуй 

	Зүүдийг судалж эрхээр болгогсод нь

	Зүүд үүнийг сайн ёр буянд номломуй 

	Зэтгэр гэм ба эрдэм алинд ч

	Зэрэгчлэн дээдэд бүү баримтал, язгууртны хөвгүүн ээ 

	 

	Заяат аяга тахимлаг чи бээр таалалдаа (22r) тэр мэт агуулагтун хэмээгээд, хөвгүүн оточ оо, эдүгээ цаг чамд гарсан ёр бэлгэс тэдгээр нь ирээдүйг эш үзүүлсэн ном үндсэнд төрөхийн бэлгэ мөн. Хөгшин эцэг би бээр нягтад тайлбарлаж дохио утгыг тохиолдуулан номлосон үг тэдгээрүүдийг умарталгүй үйлдээд, хойно үнэн худал хоёрыг нотолтугай. Үнэн болох аваас лам надад үлэмж сүсэг эдүгээгийн лүгээ адил бус нэгэн ирэх буй. Хөвгүүн чамд ч сэтгэлийн мөн чанарыг засваргүйд үзсэн ялангуйт онол тэр цагт ургах буй. Энэ насандаа төрөх үхэх хоёроос ангижирмуй. Жич чи бээр бодтой нэгэн бясалгалыг үйлдсүгэй хэмээн санах аваас, зүүд ба бэлгэ ёр дор их бүү шуна. Шунаваас шумнас орохын уг мөн. Лам бээр номлосон ба өөрөө лав мэдсэнээс гадна, бусдын хэлний хойноос бүү дага. Сэтгэл үл тогтохын уг мөн. Баруун зүүн нөхдийн гэмийг бүү шинжил. Муу атгагийг олон бүү үйлд. Бусдын үндэсний сэтгэлийг үл мэдэх аваас хөөрөмших сэтгэл нь унал хураахын уг мөн. Ба бүрэн эдүгээ төрөх үхэх зуурдад эндүүрлийн үзэгдлийг эдлэн бүхий энэ нь их зүүд хүндээр зүүдэлжээ. Өдөр үйлдсэний авьяасаар шөнө унтсан цагт сүнс сэтгэлийг эндүүрүүлснээс зүүд гармуй. (22v) Тиймийн тулд зүүд нь эндүүрэл, илбэ нь эндүүрэл хэмээсэн. Тэрхүү авьяасыг бясалгаж гүйцсэнээр буян нүглийн үйлийн хойноос дагаж, зуурдын сансарт жаргалан зовлонг амсах нь зүүд аваас их зүүдэн, илбэ аваас их илбэ, зуурд аваас их зуурд мөн. Түүнийг мөр болгохуйд зүүд илбийн биеийг судлахын хүчийг хязгаарт хүргэх хэрэгтэй тул эрчим гаргаж бясалган зохио хэмээн зарлиг болов. 

	Түүнээс нэгэн сар бясалгаснаар анхан манал тэргүүтэн ах дүү долоон бурхны нүүрийг үзээд, нэгэн өдөрт гарах орох амьсгал гагц төдийгөөр болох болов. Тэр нь хийгээ талбиваас завхран одмуй. Үдийн хойно бариваас төгс жаргалангийн биеийн орон маш хэтэрхийг үзсэнээр, түүнд сэтгэл алгасаад талбиваас үдэш болж агсанд, ламын бясалгалд хорлол болох болов уу хэмээгээд, энэ үдэш айлтгаж үл чадмуй хэмээн мандал өргөж залбирал тавиад, үүрийн хувьд хий бариваас, мянган хоёр бурхны эрхэн нь Шагжамуни ахуйг үзэж, өглөө үүр гийсэн цагт айлтгахаар өөд болоод мөргөн бүхийд, ламын гэгээнээс,

	— Эдүгээ чи ядам бурхны нүүрийг үзсэн буй. Төгс жаргалангийн бие ба хувилгааны бие хоёрыг бодтой үзсэн мөн. Номын бие лүгээ эдүгээ уулзах буй. Уй газарт одож бясалгагтун (23r). Урьдын хясал тотгорыг нь тэр үест би бээр арилгасан амуй. Эдүгээ зөн билгийн хясал тотгор буй. Тэр гарваас тэнгэрийн хөвгүүний шимнус орохын тул маш их нуух хэрэгтэй. Жич эрхтэн хурцат язгуурын хүчтийг шимнус бээр үл чадах тул чи бээр эрхтэн хурцтай мөн амуй. Нууц тарнийг нууцаар бүтээдэг мөн тул нууж бүтээгтүн. Амьтнаа туслахын тул хуврагийн чуулганыг тэтгэгтүн хэмээсэнд,

	— Чуулганыг тэтгэх цаг хэзээ буй хэмээн айлтгаваас,

	— Сэтгэлийн мөн чанарыг үзээд түүнээс номлож тэтгэтүгэй. Эдүгээх лүгээ адил бус нэгэн онол үндсэнд төрмүй. Түүний үед хөгшин хүмүүн намайг ч бодтой бурханд үзсэн бат мэдэл нэгэн ирмүй. Хөвгүүн чамд ч сэтгэлийн мөн чанарыг засваргүйд үзсэн үнэхээр нэгэн онол үндсэнд чинь төрөх тул түүний цагт чуулганыг тэтгэгтүн. Хий гарын хуруунд орсон буюу үл орсныг үз. Тэр орсон аваас хийн хясал тотгороос гэтэлсэн мөн хэмээн зарлиг болсонд, тэр шөнө хавтгай чулууны дээр үнс овоолоод, хуруугаа зорьж хий бясалгасанд, үнс нь будран одсоноо, өглөө нь ламын дэргэд очиж тэр мэт үйлдвээс, 

	— Судал хийд эрх олж үйлдсэн нь бус, судал хийг эдэлж болох болсон ажгуу. Эдүгээ над лугаа нөхөрлөхийн (23v) хэрэггүй тул одогтун. Хувилгах ба урвуулах тэргүүтэн рид хувилгаан хийгээд дээд ер хоёрын шидийг олох болмуй. Эдүгээ үүнээс зүүн зүгт Гамбодарын уул хэмээх, уулын хаан суудалдаа суусан лугаа адил, үзүүр нь эрдэнийн титэм мэт, миний энэ малгай лугаа адил, мод зүлэг тал нь алтан мандал лугаа адил, өмнийн уул эрдэнэ овоолсон лугаа адил, арын уул цагаан дарвалга хийсгэсэн лүгээ адил, долоон уул түшмэл мөргөсөн лүгээ адил буй. Тэр уулын бэлд чиний сав төгөлдөр номхотгогдуун буй тул тэнд одоод амьтны тусыг үйлдэгтүн хэмээн зарлиг болоод, энэ дууллыг номлов. 

	 

	Итгэлт оточ хөвгүүн Уй газраа зорчих уу, үгүй юу 

	Янаг хөвгүүн Уй газраа зорчвоос л

	Илэрхий заримдаа идээний үзэгдэл ургамуй

	Идээний үзэгдэл ургаваас л

	Идээнд цувиралгүй самадийг идээд 

	Ялангуяа сайхан амт бүхийг илбэ дор мэдэж 

	Ямагт юун үзэгдсэнийг номын биед бясалга

	Хувьт оточ хөвгүүн Уй газраа зорчих уу, үгүй юу 

	Хутагт хөвгүүн Уй газраа зорчвоос л

	Хоромхон заримдаа хувцасны үзэгдэл ургамуй 

	Хувцасны үзэгдэл ургаваас л

	Хувцсанд зандалийн амгалан дулааныг өмсөөд 

	Хотол зөөлөн сайн бүхнийг илбэ дор мэдэж 

	Хурднаа юу үзэгдсэнийг номын биед бясалга (24r) 

	Эдүгээ оточ хөвгүүн Уй газраа зорчих уу, үгүй юу 

	Эрдэмт хөвгүүн Уй газраа зорчвоос л

	Элдэв заримдаа эдийн үзэгдэл ургамуй 

	Эдийн үзэгдэл ургаваас л

	Эд дор хутагтны долоон эдийг шүтээд 

	Эд таваар бүхнийг илбэ дор мэдэж

	Эдүгээ юун үзэгдсэнийг номын биед бясалга 

	Охь оточ хөвгүүн Уй газраа зорчих уу, үгүй юу 

	Одоохон хөвгүүн Уй газраа зорчвоос л

	Олон заримдаа орны үзэгдэл ургамуй 

	Орны үзэгдэл ургаваас л

	Оронд хоосон чанарын бат орныг бариад 

	Онц өөрийн орон бүхнийг илбэ дор мэдэж 

	Одоо юун үзэгдсэнийг номын биед бясалга

	Номт оточ хөвгүүн Уй газраа зорчих уу, үгүй юу 

	Нот хөвгүүн Уй газраа зорчвоос л

	Нөгөө заримдаа нөхрийн үзэгдэл ургамуй 

	Нөхрийн үзэгдэл ургаваас л

	Нөхөрт өөрөө болсон бэлгэ билгийг шүтээд 

	Нөхөр хань бүгдийг илбэ дор мэдэж

	Нөгөө юун үзэгдсэнийг номын биед бясалга 

	Ухаант оточ хөвгүүн Уй газраа зорчих уу, үгүй юу 

	Урагшилж хөвгүүн Уй газраа зорчвоос л

	Урваж заримдаа ламын үзэгдэл ургамуй 

	Улмаар ламын үзэгдэл ургаваас л 

	Оройдоо хагацалгүй залбирал талби 

	Умарталгүй зүрхний төвд бясалга 

	Авралт лам ч илбэ зүүдэн лүгээ адил буй 

	Аливаа бүгдийг (24v) илбэ дор мэдэгтүн 

	Алс зүүн Гамбодарын уул тэр нь

	Уулын хаан суудалд суусан лугаа адил 

	Үзүүр нь эрдэнийн титэм лүгээ адил

	Өв тэгш арын уул цагаан дарвалга хийсгэсэн лүгээ адил

	Өмнө дэх уул эрдэнэ цогцолсон лугаа адил 

	Үлэмж долоон уул нь түшмэл сөгдсөн лүгээ адил 

	Хөхөвтөр мод зүлэг алтан мандал лугаа адил 

	Хөвчин тэр уулын бэлд чиний номхотгогдуун буй 

	Хөвгүүн чи тэнд одоод амьтны тусыг бүтээ 

	Хөвгүүн чи бээр амьтны тусыг бүтээн чадмуй

	 

	Хэмээн номлоод “Чиний нэр ч гэлэн Дорж зинбачэнбо замлиндагва34 хэмээх мөн болой хэмээн зарлиг болов. Түүнээс авшиг ба адистид бүгд хийгээд номыг хоцролгүй төгс соёрхов. Богд Нарова˗ийн нийт бусын увдис нугууд бүхнийг төгс өчиж хүртэв. Тэрхүү гонхүгваа35 хэмээх зургаан ном нь ламын дэрний доороос гарсан амуй хэмээн зарлиг болов.

	Тэнд ч эгч Лханжигжэви донмэ36 хэмээх өглөгийн эзэн хатагтай бээр богдын мутрын судрын нярав болсон бөлгөө. Тэр хатагтай өвдсөнийг эмчилж эдгээсний тул Их эрдэнэд маш баясаж дотночлон номыг өгснөөр, богдын гаабэ37 тэргүүтэн увдисын мутрын судруудыг шүүрдэж, дээргүй нууц тарнийн дандар бүхэн ба увдисыг үлдвэргүй төгссөний (25r) эцэст, нэгэн их балин тэргүүн дээр талбиж, дагинас номын сахиулсны авшгийг өгөөд, “хөвгүүн чи бээр хязгаалшгүй амьтны тусыг үйлдэх буй” хэмээн зарлиг болсонд, “тэр ямар мэт буй” хэмээн өчвөөс, “анхан чамайг ирэх шахамд ч бэлгэ тэмдэг тодорхой гарсан бөгөөд энд бүхийн цагт миний зүүднээ, чи бид хоёр уралдсанд чи тэргүүлсний тул надаас чиний амьтны тус ахуй их болмуй хэмээх нэгийг зүүдэлсэн амуй. Бас гэрээс их нэгэн бул чулууг өөр оронд хаясан ба тэр бул чулуун мутраар дэлдсэнд нарийн тоос болон одсоноо, илбийн бие ч заримдаа сайн амуй. Хязгаалшгүй чадлаар гадаад вишайн аюул лугаа хагацах буй хэмээснийг зүүдэлсэн болой хэмээн зарлиг болов. Тэр мэт ном бүхнийг асуулгын үүднээс ч өчсөнд, чи бээр асуулгад маш мэргэн ажгуу хэмээж түүний хариу бүхнийг ч лам бээр талбиад, бусад егүзэрийн асуулгад хариу номлолгүй «надаас ном асууваас Уй газрын багшаас асуулгах хэрэгтэй” хэмээн зарлиг болж, ном бүгдийг төгс соёрхоод, ламын гэгээнээс “Уй газраа одож бясалга” хэмээн зарлиг болов. 

	Тэр мэт богдын дэргэд арван гурван сар оршоод гучин хоёр сүүдрийн барс жилд Уй газраа өөд болохыг завдаж, түүнээс лам бээр (25v) хус модны ойд төгөлдөр нэгэн голын уснаа өчүүхэн нэгэн чулуун хүүрэг бүхий тэр газарт хүртэл үдэж, “Уй газрын багш чиний бэлгэ зохирохын нэгэн бэлгэ бүхийн тулд, энэ усны тэртээ би үл одох тул ба бүрэн эцэг чиний салахад тушаах захиаг энд үйлдсүгэй. Чи үүргээ буулгаж энд суутугай” хэмээн зарлиг болоод, богд хүүргийн дээр хагас завиллаар суусны баруун өлмийд нь зорьж олонтоо мөргөсөнд, тэргүүнийг нь өргөвөөс өлмийн лянхуад сөгдөж, нүднээсээ нулимс асгаруулан залбирснаар, түүний бэлгэ дор маш үл баясаж, богд бээр нэгэн алтан өнгөт арүр ба нэгэн хэт соёрхоод, “надад ч буян төрөх бэрх агснаа энэ увдист дулдуйдсанаар үлэмж бясалгал онол үндсэнд минь төрсөн амуй. Хөвгүүн чамд ч зарим үед буяны арвидал доройтол ирвээс энэ увдис хэрэгтэй болмуй” хэмээн зарлиг болж, махамудра хий сэтгэл хоёргүйн хавсарлагыг соёрхов. Жич чамд хязгаарт хүрсэн нэгэн их бясалгалч ирэх ажгуу хэмээн зарлиг болоод, хөвгүүн Уй газрын багш аа, их хүчит сайн хонжилгыг тэвч. Саданд дуршигч дээсийг тасал. Энэ насны торын дээсийг үгүй болго. Ууланд оршиж ном бүхнийг нэгэнд цугларуулан бясалга. Хөгшин хүмүүн над дор залбирал талби. Бус бас гурван хор нь дэлгэрсэн (rv) хүмүүн лүгээ бүү нөхөрлө. Түүний түйтгэр халдмуй. Тэр аль буй хэмээвээс үзэгдэл бүхэн дайсанд боссон язгуурт, ном ба бодгаль бүгдэд муу өгүүлэл ихэд өгүүлэгч бодгальс буй. Түүний дотроос урин гал мэт бадармуй. Үлгэрлэвээс могойд гар хөл ба жигүүргүй бөгөөд могойноос дорой нь үгүй атал, түүнийг үзсэний төдийгөөр амьтад цочин аймуй. Тэр нь дотроо их урин буйн тэмдэг амуй. Дотроо их урин аваас гадаад бүхэн дайсан болон ирэх жамтай болой. Зарим нэгэн бодгальс нүхтэй чулуу ба гагц ширхэг модноос дээшхийг хадгалан үйлдэгч буй. Хөгширвөөс хөгшний хүнс, үхвээс үхээрийн идээн хэрэгтэй хэмээгч буй. Залуус буяныг хураахад ч эд хэрэгтэй. Тэр үгүй аваас ном үл ирмүй хэмээгээд, адаглаваас хүү үржүүлэх ба арилжаа худалдаа тэргүүтэн буруу амьдрал ямагтыг үйлдэгчин буй. Түүний дотор тачаангуй усан мэт үймцэх буй. 

	Бас зарим бодгальс “Хоосон чанарыг бясалгах цаг эдүгээ бус. Нэгэн насан нэгэн биеэр бурхан болох нь огт үгүй. Буян хураалгүй хилэнц үл арилмуй. Энэрлийг эс бясалгаваас ширванд төөрмүй. Аргыг үл тоомжилсны тул тасархай үзэлд одмуй” хэмээгчин ч буй. Түүний дотор мунхаг харанхуй мэт бүрхэх буй. Тэр мэт хүн лүгээ үг өгүүлэлдэж үл болмуй. Чиний лам хэн буй. Ном чинь алин буй хэмээн асууж ирмүй. Сайтар өгүүлбээс тэр мэт үгүй бөлгөө (25v) хэмээгээд тэр нь урины эрхээр ном ба бодгальс хоёулд доромжлол талбиж өөр бусад бүхнийг муу заяанаа төрөхийн угийг хураалгамуй. Тиймийн тул сонсоод өчүүхэн оюунт тэрээр үүнийг тэвчин үйлдээд, тэвчээд аврал үгүй болсон тэр нь амалгүй тамд одмуй хэмээсэн түүний цагт хүрсний тул өөрт дулдуйдаж бусдын үндсэнд хилэнц хураалгах болмуй. Гурван хор дэлгэрсэн хүмүүн лүгээ нөхөрлөж үл болмуй. Ширваны дотор долоон хоног оршвоос гишүүний гэм долоодугаар мөн буй хэмээсний утгыг тэр мэтээр өгүүлэх амуй.

	Ер ч шархтай гөрөөс буюу шувуу мэт манамж сэрэмж их хэрэгтэй. Амарлингуй номхон бөгөөд хүчит үймээнийг өчүүхэн болго. Хүлцлийг ихэтгэ. Бүхэн лүгээ зохилд. Маш ихэд ариун цэврээр суу. Атгагийг маш өчүүхэн болго. Ууланд хөл хорих ба өгүүллийг таслах хийгээд шавраар шавуулах гурваар цагийг нөгчөөн үйлд. Өөрийн сэтгэлийг бурхан мөнд оновоос лам хийгээд очирт багшийг үл тэвчин суралц. Хураах судлах хоёр өөрийн газарт арилавч буяныг бага багаас нь хураа. Үйл үрийг огторгуй мэт мэдэвч хилэнцийг бага багаас нь цээрлэ. Тэгш агуулах, даган олох байдал ирмүй. Өөр бусдыг адил ямагтад мэдэвч, ном ба бодгальсыг бүү доромжил. Хөвгүүн чи бээр туулай жилийн морин сарын арван дөрвөнөө Брин Нянамын ууланд хүрч иртүгэй хэмээн зарлиг (27r) болоод, Дагво˗ийн үдэлгэ дуулал үүнийг номлов. 

	 

	Хөвгүүн ээ, цацрал үгүйг сэтгэлдээ ургахын цагт 

	Хөөж нэрийтгэлийн үгний хойноос бүү дагагтун 

	Хөлбөрч найман номын хуурмагт орохын гэм буй 

	Хөвгүүн, омог үгүйн агаарт талби

	Хүлээн авч түүнийг мэдэв үү, Уй газрын багш аа 

	Хүлээн авч түүнийг мэдэв үү, Дагво оточ оо 

	Өөрөө гэтлэхүй дотроос ургахын цагт

	Үлэмж шалгадгийн найрлагыг бүү байгуулагтун

	Үтэл хэрэггүй хичээл шамдал үйлдэхийн гэм буй 

	Үнэхээр хөвгүүн, тийн атгаггүйн агаарт талби 

	Өөрөө түүнийг мэдэв үү, Уй газрын багш аа 

	Өөрөө түүнийг мэдэв үү, Дагво оточ оо 

	Тэмдэгтэйеэ өөрийн сэтгэлийг хоосон чанарт онохын цагт 

	Тэгүүдэрч нэгэн ба олонд бүү холбогтун

	Тэр нь тасархай хоосон чанарт одохын гэм буй 

	Тэдүй хөвгүүн, цацрал үгүйн агаарт талби 

	Түүнийг мэдэв үү, Уй газрын багш аа

	Түүнийг мэдэв үү, Дагво оточ оо Махамудраг бясалгахын цагт

	Магадалж бие хэлний буянд бүү шамдагтун 

	Муудаж атгаггүй бэлгэ билиг завхрахын гэм буй 

	Машид үл зассан зузааны агаарт талби

	Магад түүнийг мэдэв үү, Уй газрын багш аа 

	Магад түүнийг мэдэв үү, Дагво оточ оо 

	Тэмдэг ба вивангирид гарахын цагт

	Төдий л баярлан хөөрөмшиж хэрэгтэйд бүү баримтлагтун 

	Тэрслүү шимнусын вивангирид гарахын гэм буй 

	Тэдгээрийг хэрэгтэйд үл баримтлахын агаарт талби 

	Түүнийг мэдэв үү, Уй газрын багш аа

	Түүнийг мэдэв үү, Дагво оточ оо

	Хөдлөх өөрийн сэтгэлийг нотлон буулгахын цагт 

	Хөгжиж зөн билигт хүсэл бүү үүсгэгтүн 

	Хөөрөмших сэтгэл шимнуст автахын гэм буй 

	Хөвгүүн, эгээрэл сэжиг үгүйн агаарт талби 

	Хүчир түүнийг мэдэв үү, Уй газрын багш аа 

	Хүчир түүнийг мэдэв үү, Дагво оточ оо

	 

	хэмээн номлов. 

	Түүнээс богд буцан дээш өөд болж шавь райва бүгдийг хураагаад, “оточ багш тэр нь олон амьтныг туслах ажгуу. Урьд шөнө миний зүүдэнд дэргэдээс минь нэгэн шар хажир шувуу Уй газарт нисэн одоод, нэгэн их уулын үзүүрт бууваас зүг зүгээс нь ангирын олон нөхөд хураад, хоромхон тус тус салан одсоноо, ангир нэжгээд нэжгээдэд ч тав таван зуун ангирын нөхөд хураад, голын эн бүгдийг ангираар шарлуулан дүүрч одсоныг зүүдлэв. Би егүзэр дүрт бөгөөтөл миний хойноос олон хувраг даган ирэх ажгуу. Оточ багш тэрээр хязгаалшгүй амьтанд туслах амуй. Би бурхны шашинд үйлдвэр үйлдсэн болох амуй хэмээн зарлиг болов. 

	Тэндээс богд Дагво эрдэнэ Уй газарт өөд болоод, урьд гаадамбын лам нугуудын гэгээнээс, бид нарын тэмдгийг огооролгүйгээр ирэгтүн хэмээн зарлиг болсноор, тэргүүний малгайгаа улаанаар будаж, хувцсанд цэмбээр зах тавиад, хормогчийн хөвөөг бөөрөнхийлөн зохиосон ба Гүнмо хэмээх хурлын гутлыг өмсөх тэргүүтэн гаадамбын хэрэгслүүдийг огооролгүйгээр, буяны садан Нюгрүмба˗ийн дэргэд өөд болбоос, түүний гэгээнээс,

	— Чи бээр егүзэрийн дэргэд хүрсний эрдэм юун буй хэмээн зарлиг болсны хариуд, 

	— Хий гадагш дотогш үл гүймүй. Онол огторгуй лугаа сацуу хэмээн өчвөөс,

	— Чамд сайн эрдэм төрсөн ажгуу. Амьтны тус үйлдвээс зохимуй хэмээн зарлиг болсонд,

	— Миний нас бэлгэ зохиохын төдийгөөс илүүгүй болсны тул урд нь бүтээл маш их хэрэгтэй буй хэмээн өчвөөс,

	— Нас урт болгогч увдис надад буй хэмээн зарлиг болоод, цагаан дарь эх ба Нюгрүмба хоёр нь хүмүүн хэлэлцэн өгүүлэлдэхийн ёсоор агсан түүний бүтээх аргыг соёрхов. 

	Түүнээс Нял˗д оршихын үед Мяларайва ламын зарлигийг дурдаж Жавасэрэ˗ээс арван хоёр цэн алт зээлээд, Райгом райваг нөхөрт дагуулан өөд болж Ярлүн˗ийн адагт хүрвээс Зан˗аас ирсэн худалдаачин лугаа учирч тэднээс,

	— Брин˗ийн нийгмээр амгалан буюу, богд ламын гэгээн амгалан оршиж буюу юу хэмээн асууваас, 

	— Брин˗ийн нийгмээр амгалан бөгөөд богд лам нь морин сарын арван дөрвөнөө сайвар ажрав хэмээгээд мутрын таяг ба дээлийн бөс нэгийг хүргэн ирэв хэмээн өгсөнд, түүний даруй нүдний нулимсыг (28r) олонтоо асгаруулан дурдалгүй болсонд, дэргэд агсан бүгдээр мутар өлмийг нь барилж, нүүрийн гэгээнд нь ус ихэд цацсанаар хоромхноо дурдал олоод нэгэн лан алт задалж Брин Нянам зүгт цацан, олонтоо мөргөөд тэр цагт ламдаа залбирал талбисан дуулал үүнийг номлов. 

	 

	Аяа богд минь цагаан цастын оргилд залрах цагтаа 

	Алдарт цагаан арслангийн явдал лугаа адил

	Аливаа бүхнийг сүрээр дарагч егүзэр 

	Богд минь ойн дотор ажрах цагтаа

	Бодтой халтар эрээн барсын явдал лугаа адил 

	Буруу горилол сэжгээс хагацсан егүзэр 

	Гайхамшигт богд минь цагаан хадын оргилд ажрах цагтаа 

	Гавшгай цагаан хажир шувууны явдал лугаа адил Гадаадын торыг хүчээр таслагч егүзэр

	Хэтэрхий богд минь зүггүй уулыг хэсэх цагтаа Хэмжээлшгүй нийгэм гөрөөсний явдал лугаа адил Хэлхээ дээсийг таслагч егүзэр

	Богд минь нөхдийн дотор орших цагтаа Бурхан очирдарийн явдал лугаа адил

	Буян хувь төгөлдөр биднийг удирдагч егүзэр Төгс заан лугаа адил богд минь

	Тэгш агуулал ба даган олсон нь магад

	Тэмдэгтэйеэ өчүүхэн хөвгүүн мэт явдалт богд минь 

	Тэжээд гадаад дотоодын янагт итгэхээс хагацсан нь магад

	Оюун лугаа хагацсан богд минь

	Онц тэрхүү чанарыг сэтгэлдээ оруулсан нь магад 

	Олон зөн билиг ариун үзэл төгөлдөр богд минь 

	Онож дотоодын сэтгэл арилсан нь магад

	Идээ ундааны санал өчүүхэн богд минь 

	Ямагт самадийг идээнд зооглох нь магад

	Итгэмжит эрхтийн хаан чандмань38 мэт богд минь 

	Илэрхий чамаас хүссэн хэрэг бүхэн гарах бөлгөө 

	Одны чуулган дундах саран мэт богд минь

	Олны дотроос чи минь маш үзэмжтэй бөлгөө

	Онц шаврын дотроос ургасан лянхуа мэт богд минь 

	Орчлонгийн гэм эдүгээ эс халдсан бөлгөө

	Амьтан бүхэнд их ачтай богд минь

	Авралт зарлиг үндсэн нүгүүдийн гориллыг бүтээгч 

	Ахуй их таны эрдэм хязгаалшгүйгээс

	Адаг би бээр өчүүхэн төдий мэдсэнээр 

	Ашид энэрэхүйгээр айлдаж огоот барьтугай 

	Бодсын өргөл хүндлэл үгүй боловч

	Бодтой бүтээлийг анхааран авч бүхий тул 

	Бод номын бие гагц дор бололгүйгээр

	Бурхны адистидын усны урсгалыг бүү таслагтун 

	Энэрэхийн гохоор бүү алдагтун

	Эдүгээ тэр мэт мэдсэний буянаар

	Үүрд богд түүн лүгээ уулзах минь болтугай

	Эрхбиш уулзаад адистидлан зохиогдох минь болтугай

	 

	Хэмээн магтаад өөрийн орны зүгт өөд болж, наран үд болохын цагт, нэгэн өндөрлөг давхарлагийн ёроолд, нэгэн хатагтай сууснаа,

	— Хоол хүсмүй хэмээн зарлиг болбоос тэр өгүүлрүүн,

	— Хоол өргөсүгэй. Дээш өөд болтугай хэмээн залаад, тэр хатагтай бээр нэгэн (29v) атга арвай авч нэгэн газарт тариа тарихын ёсыг үйлдэж, түүнийг талбиснаар хоромхон зуур ногоорон одоод, тэр нь арвай болон боловсорсныг хадаж бэрээгээр нүдээд, чулуугаар тээрэмдэж гурил болгоод зутан цав чанан ламд хоол чанан өгсөн цав зооглон дуусаж амаа зайлаад боссугай хэмээтэл, өндөр давхарлаг ба хатагтай алин ч үгүй болсонд, “би бээр эндүүрсэн буюу” хэмээвээс тийм бус, хэхрэхэд гурилын үнэр анхилан амуй. Жич сансар нирвааны юм бүхэн үзэгдсээр атал хоосон, үнэн худлын хязгаар бүгд лүгээ хагацсан, энэ мэт мөн ажгуу хэмээх мэдэл ургаж, нэгэн үлэмж бясалгал үндсэнд нь төрөв. 

	Түүнээс нөхөрт урьдын Райгом райва хэмээхийг шадар шавь болгосон бөгөөд тэндээс “гаадамбын нөхөд хурал номын явдал олныг үйлдэн бүхийд, түүнээ хөг эс нийлүүлбээс хилэнц болох болов уу” хэмээж, тэдгээр нөхдөд хөг нийлүүлэн үйлдсэнээр, урьдын үлэмж бясалгалууд завхран одсоноо, “аглагт суух хэрэгтэй хэмээсэн нь тэр мэт мөн” хэмээгээд, хатуужин үйлдсэнээр бие минь хатангир болж самадиа алдав. Урьд ламын гэгээнээс “Элсийг шахваас тос үл гармуй. Гичийг шахваас тос гармуй. Шимгүй биед самади үл ирмүй хэмээсэн маш үнэн ажгуу” хэмээн (30r) зарлиг болов. Тэнд таалал нь үл амах болсноор, “эдүгээ надад бясалгалын хувьгүй мэт тул урьдын гаадамбын лам нугуудын дэргэд одох хэрэгтэй буюу” хэмээгээд, дахин санаа бодол талбиснаар, “ер миний богд лам бурхан бодтой мөн. Түүний гэгээнээс, махамудраг бясалгахын цагт, бие хэлний буянд бүү шамдагтун. Атгаггүй бэлгэ билиг завхрах гэм буй хэмээн номлосон нь энэ мөн ажгуу. Эдүгээ би тамд мөнөөхөн одох боловч, ламдаа эгээрэл барих нь мөн. Лам минь айлд” хэмээсэн засваргүй нэгэн оюун төрөөд, оюунаа магад даалган тушааж залбирал талбиваас, хоромхноо богдын үзэгдэл ургаад өмнө нь бүжиглэн өөд болж, түүнээс өнө бололгүй дулаан хий өөрийн ёсонд ороод, огторгуй лугаа сац дээд махамудрагийн онол төрөв. Тэр цагт энэ дууллыг номлоруун,

	 

	Э ма хо

	Буянт өөрийг мэдэгч тодорхой гэрэлт бэлгэ

	билиг энэ

	Буй үгүйн хязгаараас нөгчсөн нэгэн

	Бусцар мөнх тасархай хоёроос хагацсан нэгэн 

	Бодтой баримтлалгүй тодорхой нэгэн

	Уудам бэлгэ билиг мөн тул төрөх эвдрэхээс хагацсан 

	Аливаа сацралаас хагацсан, амгалангийн чанартай 

	Ашид зорилгын вишай үгүй, мөн чанар нь тодорхой 

	Амгалан, бодтой баримтлал үгүй дүрт

	Хоосон бэлгэ билиг тодорхой дүрт (30v) 

	Хомхой шамдал хэрэггүй, огт тодорхой дүрт 

	Хурах хагацахгүй тул хоёргүй дүрт

	Хорогдон эвдрэх бүтэхгүй тул тодорхой гэрлийн дүрт 

	Олон горилол сэжиггүй тул үр олсон дүрт

	Утга лугаа орон учирсан тул их гайхамшигтай 

	Угаас магад мэдэл төрсөн тул урвал няцалгүй

	Олон бүхнийг шуналд мэдсэн тул шуналын аюулгүй 

	Тийн атгагийг сэтгэлд мэдсэн тул авах огоорох хоёроос хагацсан 

	Тэдгээр нисваанис бэлгэ билиг мөн тул ерөндгийг шүтэх хэрэггүй 

	Тэр мэт өөрийн сэтгэлийг оновоос номын бие яригтаа бүтмүй 

	 

	Хэмээн номлоод мутрын хорин нэгэн бодизэ эрих агсан түүнийг нэгэн бургасанд зүүж, “гурван цагийн бурхан бүгдээр намайг эш үзүүлсэн аваас, энэ модонд бодизэ чи бээр ургах болтугай. Хэрвээ эс үзүүлсэн аваас эс ургах болтугай” хэмээн зарлиг болсонд, түүнээс гагцхан өдөр бодизэ ургасан амуй. Түүний үест “өөрийн сэтгэл төрөх үхэх алин ч бус, алинд ч эс бүтсэн байдал нь тодорхой, алинд ч үзэгдэх, алинд ч болох энэ нь их гайхамшиг” хэмээн зарлиг болоод энэ дууллыг номлосон болой. 

	 

	Энэхүү сэтгэл тодорхой гэрэлт хоосон үүнийг 

	Эдүгээ үзэл мөн хэмээн сая мэдэв л

	Эгэлийн мэдэл алгасалгүй үүнийг

	Эгнэгт бясалгал мөн хэмээн сая (31r) мэдэв л 

	Аяа баримтгүй ухаан шүтэн барилдсан үүнийг 

	Анхааран авагдахуун мөн хэмээн сая мэдэв л 

	Өөрийн ёсон шуналгүй шулуун үүнийг

	Үзтэл явдал мөн хэмээн сая мэдэв л

	Өөрийн ухааны чанар тодорхой хоосон үүнийг 

	Үнэнхүү номын бие мөн хэмээн сая мэдэв л

	Өнө тэргүүлшгүй өөрийн сэтгэл тийн ариун үүнийг 

	Үр мөн хэмээн сая мэдэв л

	Аяа сэтгэл их эрдэнийн төвт 

	Анхны цагаас бодтой үрийг нь

	Ажааран онох бөгөөд ил эс болгосон боловч 

	Аливаа үнэнд баримтлахын хирээр эс бүрхсэнийг мэдэгтүн

	 

	хэмээн зарлиг болов. 

	Түүнээс хилэнц хураахын залгамж тасарсан боловч, сэтгэл нь үл амарснаар Олхаа дор өөд болж, Гэлүн˗д хүрээд тэнд гурван жил оршив. Түүний урьд Нял Сэвалүн˗д зургаан жил бясалгаснаар, тэнд “идээ минь их болсноор бясалгалд ч идээ хэрэгтэй ажгуу” хэмээн зарлиг болов. 

	— Түүнээс сая сэтгэлийн чанарыг хоромхон төдий үзсэн амуй. Ер надад бясалгал төрөх нь бэрх агсан бөгөөд сайн зүүд нэгийг зүүдлээд сая төрсөн буй хэмээн зарлиг болсонд, 

	— Ямар мэт зүүд зүүдэлсэн буй хэмээн өчвөөс,

	— Алтан ногоо суулга дүүрнийг олж үүгээр нэгэн жадамба бичих (31v) хэрэгтэй хэмээснийг зүүдлээд, түүнээс дэмий л өнө бололгүй нэгэн магад мэдэл төрөв. Анхандаа юм бүхнийг сэтгэлд мэдэх нэгэн болж, нэгэн хамт төрсөн найруулга өчүүхэн төдийгөөс бус бясалгалд зандали ямагтыг бясалгаснаар, бүгд атгаг буй, атгаг гэнэтийн буй. Тэдгээр бүхэн сэтгэлд буй хэмээх нэгэн дотроос өөрийн эрчмээр гарав хэмээн зарлиг болов. Түүнээс нэгэн цагт мэдлийн мөн чанар урьд таних хүмүүн лүгээ учирсан мэт нэгэн гарч ухаан өөрийн мөн чанарыг сэргэлэнгээр үзээд, урьдын бясалгал лугаа адил бус цэлмүүн сэргэг болж, урьдын ном бүхэн ба ламын дуулал бүхэн ч оюунд тодорхой үзэгдмүй. Заримдаа үзэгдэл илбэ мэт ив илэрмүй. Заримдаа бүгдээр мэт ирмүй. Заримдаа мэдлийн өөрийн чанар хязгаарт одмуй. Бүгд бясалгалд одох цагт бясалгах юм үл олдох бөгөөд бясалгагчин ба бясалгалын чанар үл олдон, урьд сонссон ном бүхэн гадаад хальсанд одоод, ухааны өөрийн чанар тэр нь шүтээн үгүй болж, үзэгдэлд оюун талбих хэрэггүй болмуй. Заримдаа хоосонд онож, заримдаа илбэ заримдаа тодорхой гэрэлд ургаснаар үзэгдэлд ажиглал шинжлэл үйлдэх хэрэггүй болмуй хэмээн зарлиг болов. Заримдаа бясалгалаас үсэд хол одов уу хэмээх мэт болмуй. Тэр нь (32r) тусалсан мөн хэмээн зарлиг болов. 

	Бас нэгэн шөнийн зүүдэнд, хоёр хүмүүнээ нэгэн их зэс бүрээ өгч үлээлгээд, “эдүгээ Уй Зан˗ийн газар ч энэ бүрээнээс их дуутай нь ер үгүй болой” хэмээснийг зүүдлээд, Донён хэмээх нэгэн агсан түүнд, “би бээр тэр мэт зүүдлэв. Эдгээр шавь нарын номын ёр мөн буюу” хэмээвээс, тэр өгүүлрүүн, “шавийн номын ёр мөн болж үл ирмүй. Лам өөрт ёр болж ирмүй” хэмээсэнд хойно тэр ямагт мэт гарсан амуй хэмээн зарлиг болов. 

	Бас нэгэн шөнө өөрийн биеэс арвидах шарил гараад, нэгэн зүлэг төхөм мэлтийлгэн дүүрснийг олон амьтан залгисныг зүүдлээд, “эдүгээ миний шавь гагц шинэ өчүүхэн тойноос дээшид ч, маш онгон газар суувч тотгор үл ирэхийн дохио ажгуу” хэмээв. 

	Бас нэгэн шөнийн зүүдэнд өөрийн гарт нэгэн хурц мэс барьж, түүгээр өөрийн гуяны махнаас огтлохуйд, огтлох шахамд жийргэмшиг төдий бөгөөд огтолсны хойно үл жийргэмшиж идвээс маш амттай амуй. Бусад бүхэнд ч огтлуулан өгмүй. Нойрноос сэрээд нэгэн мэдэл олж “өөрт буйг өөрөө идэгтүн, өөрт буйг өөрөө амсагтун хэмээсэн буй. Бусдаар огтлуулах тэр нь хавдсан сарлагийн маханд аливаа тонгорог (32v) хурц хэмээсэн мэт эвэршээлгүй бөгөөд тэр нь надаас их эдэлсэн нь их амармуй. Бага эдэлсэн нь бага амармуй хэмээсэн амуй” хэмээв. 

	Бас нэгэн цагт өөрийн гарт хоёр өндөг агсан түүний дотроос болжморын жиргэх дуун гаргаж бүхийг зүүдлээд, нойрноос сэрж “би бээр шавь нараа гэтэлгэж гүйцсэн мөн ажгуу” хэмээх болов. Жич “би бээр бодтой сүсэгт шавийг хонь ямаа хөтлөхийн ёсоор хөтөлбөөс, таван сард үл няцахын газар хүргэж чадах амуй” хэмээн зарлиг болов. 

	
Тэр мэт өөрийн сэтгэлийн мөн чанарын үлгэр утгыг номлосон нь, хамт төрсөн байгалийн бэлгэ билиг өөрт оршсоны үлгэр нь, бөөгийн дотор эрдэнэ буй буюу, гуйланчийн орны доор сан байх лугаа адил мөн. Ламын увдисаар түүнийг таних нь харанхуй дотор саран ургах мэтийн үлгэр, зул барин одож харанхуйн дотроос алтан хумх олох мэт болой хэмээсэн нь үлгэрийн учир дөтгөөр болой. 

	Хоёрт баримтлахын атгаг нарийн бүдүүн бүгд өөрийн орноо арилах нь далайн мөсний үлгэр мэт хийгээд үзэгдэл ухааны бодос бүхэн хоосон чанарын агаарт нэгэн чанартай нь усны дотор цас буусны үлгэр мэт. 

	Зургаан чуулганы элдэв үзэгдэл хоосон чанарын (33r) агаарт арилах нь огторгуйд үүл завхрах мэт ба төгс арилсан сэтгэлийн нүүрт мэдэгдэхүүний хот мандал хоцролгүй тодрох нь зэвээс хагацсан толийн үлгэр мэт болой хэмээсэн нь үлгэрийн утга наймдугаар болой. 

	Бие сэтгэлийн амгалан дэлгэрэх нь, шинийн саран дэлгэрэх мэт хийгээд түүнийг бясалган авахыг бусдад номлон үл болох нь хэлж үл мэдэгчийн хэлний дээр балын амт талбисан лугаа адил ба нарийн бүдүүн авьяас бүхэн өөрийн орноо арилснаар орчлонгийн юмнаас зүрхшээн жийргэмшилгүй болох нь араатны хаан арслангийн үлгэр мэт. Сэтгэлийн чандмань эрдэнэ түүнээс сансар нирвааны хүссэн хэрэг хоцролгүй гарах нь чандмань эрдэнэ эрхтийн хааны үлгэр лүгээ адил болой хэмээсэн нь үлгэрийн учир арван хоёрдугаар болой. Түүний утгат энэ дууллыг номлов. 

	 

	Аяа маш гайхамшиг ном нь 

	Ашид хоцролгүй амьтан бүгд дор 

	Агсныг эс оносон буй

	Аль түүнийг үлгэрлэвээс бөөгийн эрдэнэ лүгээ адил 

	Өөрт байвч эс таньсан бөгөөд

	Үргэлж нөхөрлөсөн атал эс уулзсан агаад 

	Үлэмж ламын ачаар эдүгээ онов л

	Үзвээс харанхуйн төвд саран ургасан лугаа адил 

	Аяа миний оюуны (33v) дунд бэлгэ билиг ургав 

	Алин ургасан тэр нь сөнөхгүй амуй

	Анхааран авснаар миний үндсэн цэнгэвэй 

	Адистидын хүчээр бэлгэ билиг дэлгэрэв л

	Онц өөрийн мэдэгч бэлгэ билиг дотроос ургав л 

	Ухамсарлан өгүүлэхээс хагацсан бясалгал оюун лугаа хагацсан 

	Утга лугаа оюун учирсан нь их гайхалтай

	Ухал үгүй зөндөө бүтсэний дээд дор чангад барь 

	Тэрхүү хамт төрсөн сэтгэл үүнийг

	Түүний бэлгэ билиг мөн дор чангад барь 

	Төгс магад мэдэл тодорвоос тэр мөн 

	Тэмдэг дор төрсөн тийн атгаг үүнийг

	Тэгүүдрэлгүй номын бие мөн хэмээн чангад барь 

	Түүнийг анхааран авбаас зүрхийг нь үзмүй 

	Нэрийтгэлийн авьяас гэгээн алдар үүнийг

	Нэн үнэмлэх мөн хэмээн чангад барь 

	Нэвтэрхий номлолыг олбоос үнэнийг үзмүй 

	Нээж түүний утгыг мэдэхийг хүсвээс

	Усны урсгал мэт анхааран ав

	Ухаж зарчим засварыг цөөлж шулуунаар талби 

	Улам хэсүүлэн бүү үз, зоригоор нь талби 

	Учрыг сэтгэн бүү үйлд, хоосноо талби

	Үзэл бясалгал хийгээд онол нэгэн дор буй 

	Үргэлж тасралтгүй оновоос мөн

	Үзэгдэл огторгуй лугаа сац болбоос мөн 

	Өөрийн сэтгэлийн бурханд үзвээс мөн 

	Сааргүй хоосон чанарыг илт оносон (34r) буюу

	Самууруулагч тэмдэг өөрийн орноо алдарсан буюу 

	Санал үгүй зөндөө бүтсэн буюу

	Самуун эгэл ба үтлийн эдлэх вишай бус 

	Их билигт бээр мэдэх бус

	Ихэд шинжлэгчийн эдлэх вишай бус 

	Ер адистидын мөрд оршсон мөн 

	Тэнцэлгүй ламын зарлигт шүтсэн мөн 

	Төгөлдөр сүсэгт бээр онох мөн

	Тэр мэт болой, их бясалгалч бүхэн ээ 

	Түүнийг бүхнээ өгүүлэх зохист бус болой

	 

	хэмээн номлов. 

	Жич “надад бясалгал үндсэндээ төрүүлэхэд их бэрх үйлдвэр үйлдэх хэрэгтэй агсан атал, эдүгээ та нугуудад төвөггүй төрж амуй. Арга мөрийн увдис энэ бээр гүний дээр, зарлиг үндсэн39 үүнд адистидын их буулт бусад лугаа адил бус нэгэн буй тул хатуужил үйлдэн чадваас мөрийн үзүүрийг баригч олон ирэх мэт” хэмээн зарлиг болов. Нэмэр талбих ба тотгор арилгах хийгээд бясалгалыг үндсэндээ төрүүлэн үйлдэгчид, гүн мөр ламын мөрийн авшиг өгөхүйг олоод, түүнээ хааяа нэгэн бясалгах ба зандали хийгээд махамудра ямагтыг бясалгаваас болох буй хэмээн зарлиг болов. 

	Тэр газраа долоон жил бясалгал бүтээл үйлдсэнээр олон хүмүүн хурж (34v) сэтгэлийг нь амруулахгүй болсны тул эд таваар хэрэгсэл их ирснийг Олхаа˗ийн аймгуудад хувааж өгөөд, зуны цагт Олдэ˗гүнжал˗ын төвд бясалгалд оршсугай хэмээн санаж байтал, нэгэн үүр гийх үед бодтой шавиа хайхралгүй огоорох нь бодисадвагийн унал мөн хэмээсэн нэгэн дуун огторгуйгаас гараад, түүнээс өнө бололгүй ширүүн дүрстэй бөгөөд торгон их титэм өмссөн, хоолойдоо их оюу зүүсэн нэгэн ирээд өгүүлрүүн, “энд оршвоос би өглөгийн эзэн болох амуй. Эдүгээ үл орших аваас миний хөвгүүн Дагва лхаржэ Гамбожан˗д одогтун. Би бээр таны тааллыг огоот төгсгөж үйлдмүй. Би огторгуйгаар явагч бирд болсны тул амьтанд хорлол хүргэсүгэй хэмээхгүй боловч авираар олон амьтныг хорлосны тул хилэнцийг наманчлах нэгийг өчмүй. Итгэл бодийн сэтгэлийг ч хайрлахыг өчмүй” хэмээсэнд, түүний дөрвөн хүчний үүднээс хилэнц наманчлах арга ба асрах нигүүлсэхүйд оюун судлах арга хийгээд итгэл бодийн сэтгэлийг соёрхоод, махамудрагийн нэгэн бясалгал талбих хэрэгтэй хэмээтэл, огторгуйд солонго завхрах мэт одов. 

	Түүнээс Дагво Лхаржэй Гамбо˗д өөд болоод (35r) арван хоёр жил шавуулж үйлдэх хэрэгтэй хэмээж, Санлүн˗д шавуулах нэгэн сайн байшин үйлдээд, анханд усны шимийг авч тэжээл үйлдэх хэрэгтэй хэмээвч ус эс олдсоноор, Райгом райва,

	— Ус үгүй хэмээн өчвөөс,

	— Өчигдрийн суусан хадны ёроолын өчүүхэн дэвсгэрийг авч үзтүгэй хэмээн зарлиг болсонд, Райгом райва усны утгуур авч оршсон дэвсгэрийг авбаас, түүний доор шавар тогооны амны төдий булаг дэлбэрснийг үзэж, үүний ёроол хэр мэт буй хэмээн үзвээс ёроол үгүй ахуй дор, эрдэнийн гэгээнээс,

	— Миний энэ ялж төгс нөгчсөний сум бээр усны худаг гарсан лугаа адил амуй хэмээн зарлиг болоод, онол төгөлдөрт буян хэрэгтэйн таван шалтгааны дууллыг ийн номлоруун,

	 

	Аливаа мэдэгдэхүүний ахуй ёсон хоосон түүнийг 

	Асар шуналаас хагацавч утгыг үл оносон буй 

	Авирд хоёрт баримтлагч их бясалгал түүнийг 

	Анхааран ававч хэрэгтэй нь бус буй

	Онол үгүй үзэл түүнийг

	Одоо хязгаараас хагацсан хэмээвч 

	Оюунаар үйлдсэн мөн

	Урьдаас хэлхээ дээсийг үл тасалсан их бясалгал тэр нь 

	Охь сайн самади боловч орчлонгийн уг буй

	Энэрэл үгүй номчин (35v) тэр нь

	Элдэв шамдал хичээл үйлдэвч ширваны мөр буй 

	Эгнэгт ламын увдис их хэрэгтэй

	Эдүгээ түүнээс анхааран авах их хэрэгтэй

	 

	Хэмээн зарлиг болоод “шавуулж үйлдсүгэй” хэмээтэл, биедээ үнс түрхсэн, гартаа тогосын өд барьсан нэгэн хатагтай өгүүлрүүн, “арван хоёр жил шавуулан үйлдсэнээс арван хоёр жил шашныг арвитгаваас сайн” хэмээгээд үл үзэгдэх болов. 

	Түүнээс хэдэн хоноод Зан˗ийн Логжа багш хэмээх ертөнцийн найман номд шунах бөгөөд засдаг ёсон ихтэй нэгэн ирээд увдис өчмүй хэмээсэнд ийн номлоруун,

	 

	Энэ цогц бурхны эрхт эзэн болой

	Элдэв шунал тачаалын биеэр үл хүлэгдсэн буй за 

	Эрхэн нууц тарни дотоодын явдал болой

	Эгэл доордын явдлаар үл гутаасан буй за 

	Үнэнхүү тангараг санваар гол модон болой 

	Үтэл нисваанисын галаар үл түлсэн буй за 

	Үлэмж зургаан зүйл амьтан эх болсон болой

	Өөрийн тусыг хүсэгч нарийнаар үл тэвчсэн буй за 

	Үл тасрагч үргэлж самади түүнийг

	Үймцэгч цацралын алгасалд үл автсан буй за 

	Үзэл урвалтгүй зөндөө бүтсэн түүнийг

	Үтэл хоёрт баримтлагч хязгаарт үл унагасан буй за 

	Шуналгүй тодорхой амгалант бясалгал түүнийг 

	Шунахай (36r) бясалгалын буртагт үл наалдуулсан буй за

	Шулуун өөрөө болсон явдал түүнийг

	Шууд засдаг ёсны явдлаар үл гутаасан буй за 

	Нэгэнт цагтаа үл хүрсэн жам ёсоор

	Нууц тарнийн тангаргийг үл доройтуулсан буй за 

	Нягт дотоодын нот лугаа төгсөлгүйгээр

	Нүгэлт үйлийн үрийг үл басамжилсан буй за 

	Эрдэм олсон их бясалгалч бүхнийг

	Эрэмшигч омгийн уулаар үл дарсан буй за 

	Эрүүт найман номын гууд үл унасан буй за 

	Энэ насны гохоор үл баригдсан буй за

	Эдүгээ сайтар санагтун, их бясалгалч бүхэн ээ 

	Эгнэгт үл үзэгдэгч халилд унах гэм буй болой

	 

	Хэмээн зарлиг болоод, бясалгалын увдис соёрхож бясалгуулснаар хойно найман ном нь өчүүхэн болж үлэмж бясалгалч нэгэн болжээ. 

	Түүнээс хэдэн хоног болбоос буяны садан Жалба Чүнцан ирэв. Түүнээс буяны садан Няннаг, түүнээс Нягмарво, тэдгээр тэргүүлэн жар төдий шавь нар хурсанд, тэдгээрийг хөтөлбөрийг төгсгөөд чангад хөл хориглосугай хэмээвээс, Уй Зан Хам гурваас сав лугаа төгөлдөр шавь нар нэгэн цагт хурсан тэд бүгдээр ч өнө бололгүй хязгаалшгүй бясалгал ба судал хийн ялангуйтыг олсон хийгээд зургаан зөн билиг нэгэн цагт ургасан бодгальс ямагт гарсан бөгөөд тэдгээр ч үл арилсан найман бодсыг үл хадгалах хийгээд цомцойхын ёга˗д шамдсан ба судлалын арван хоёр эрдэмд оршсон нууц явдал, өгүүлэл таслах, уулын цам ба шавах ямагтаар цагийг нөгчөөгчид гарсан болой. 

	Түүний үед нөхөр олон болсноор алгасаж сэтгэл нь амалгүй, Доволүн хэмээгч гол, хүмүүн бусын онгон илт хурж шуугих дуугаар голыг дүүргэгч нэгэн агсан тэнд дутаан оршоод, “нөхөд энд ирж үл чадмуй” хэмээтэл, тэдгээрээс зарим нэгэн нь олж ирсэнд, энэ нь үнэн зүрхнээс ном үйлдэх ажгуу хэмээн таалаад, та нугууд бие амийг хайрлалгүй энд ирэх ахул, аливаа хүссэн номыг өгсүгэй хэмээн зарлиг болбоос тэдгээр өгүүлрүүн, аливаа соёрхох нэгийг өчмүй хэмээсэнд, энэхүү номыг дууллаар ийн номлоруун,

	 

	Намо гүрү

	Өнө суулгүй магад үхмүй, нирвааныг түргэн бүтээ 

	Үтэр шингэх нарны сүүдэр мэт мөнх бусын тэртээ магад одох тул 

	Өөдгүй зальхай залхууг тэвчиж хатуу хичээлийг гал мэт бадруул 

	Үхэх насанд магад итгэшгүй (37r) тул хэзээд бясалган үйлд 

	Эдүгээ бясалгаваас оюун лугаа хагацсан бясалгал онол гагцхан цагт ургамуй 

	Ишнээс үр гарах тул үйлийн үрийг бүү басамжил 

	Эрүүт муу заяаны зовлонг санаж ерөндгийг хатууд үүсгэ 

	Эгнэгт өөрөө гагцаар тонилохыг хүсвээс доорд хөлгөний ширваны ном мөн тул 

	Эхийн ачийг санаад асрал ба энэрлийг хэзээд бясалга. 

	Бодийн сэтгэл амьтныг гэтэлгэхийн дуршил нугуудыг бясалга 

	Бодтойёо бясалгаваас өөрийг хайхралгүй бусдын тус яригтаа ирмүй 

	Боловсорч өөрийн үндсэн ёроолоос судлах бөгөөд хоёр түйтгэр эрчмээр барагдмуй 

	Тэдгээр юм бүгд илбэ зүүд толин дахь дүрс мэтийг 

	Тэмдэглэж мэдээд энэ насны хүсэл ба шуналыг сүрээр дар

	Тэр мэт бясалгаваас өөрийн оюун ёроолоос няцмуй 

	Тэдгээр өөрийн оюун үл няцсан бодгальс нь 

	Тийнхүү нисваанисыг арилгаж нирвааныг үл олмуй хэмээн номлосон бөгөөд

	Жич бодгальсын сэтгэлийн чанарыг алинд ч үл бүтсэнд мэдвээс 

	Түүний агаарт талби, түүнээс үлэмж юу ч үгүй болой 

	Тийн атгаг нарийн гаравч үл хайхран

	Түүнийг өөрийг нь үзвээс янагш эгж ирмүй 

	Сэтгэлийн чанар юу ч бусаас үлэмж алин ч (37v) үгүй болой 

	Атгаггүй самади огторгуй мэт түгээмэл одсон ба 

	Ухааны агаарт үл алгасах хоёрын алин дурласныг үзээд 

	Атгаггүй эш эс үзүүлсэнд агсан түүгээр хэрэг үл бүтмүй. 

	Түүнээс эгэлийн оюун дээр амуй. 

	Бас огторгуйн агаар бүхнийг тэнгэр ба охин тэнгэрсээр дүүрэх ба тэдгээр өөрийг дээш татаж тэдгээр лүгээ өөрөө тусгаар болсон хоёрын алин дурласныг үзээд тэдгээр тэр мэт үзэгдэвч, сэтгэлийн эндүүрлийн үзэгдэл урвалттай мөн тул түүнээс ч эгэлийн сэтгэл дээр амуй. 

	Бас өөрийг бурхан болгон бодоод лагшин найраг тэргүүтнээр чимсэн бие солонго мэт тодорхой гаравч, тэр нь оюунаар үйлдсэн үүсгэлийн зэрэг мөн тул түүнээс ч эгэлийн сэтгэл дээр амуй. Бусдаар өөрийг бурханд үзэвч түүнээс эгэлийн сэтгэл дээр амуй. Бас бэлгэ чанарчин буюу гаадамба мэт, сэтгэгдэхүүн сэтгэл хоёрыг буй бус, төрөх үгүй дор үйлдээд, элдэв үзэгдэл цагаан улаан энэ бээр сэтгэлд үзэгдэх нь нэн үнэн боловч, нүдээр ч үл үзэн, юм бүхэн тийн ариун огторгуйн агаар мэт боловч, тэр ч оюунаар үйлдсэн хоосон мэдэгдэхүүний авирд алдах хэмээх мөн. Түүнээс ч эгэлийн сэтгэл (38r) дээр амуй.

	Эгэлийн сэтгэлийг анхааран авахад нууц тарниас, бусдаар үл өгүүлэх хамт төрснийг хаанаас ч үл олмуй. Ламын цагийн аргыг номлох ба өөрийн буянаас мэдэн үйлдмүй хэмээн тэдгээр номуудыг соёрхов хэмээмүй. 

	Түүнээс Гамбо˗д залаад их бясалгалч нөхөд бээр ном өчсөн цагт, эрдэнийн зарлигаас, “миний гаадамбын лам нарын гэгээнээс, хоосон чанарыг оновоос уг үрд нягтлал их болон одмуй хэмээн номлосон нь маш үнэн ажгуу. Жич гаадамбын лам нарт ч номын буулт маш их буй. Эдүгээ та нугууд ч миний сургаал үүнийг сонсогтун” хэмээн зарлиг болоод, сургаалын чуулган номын дуулал үүнийг зарлиглав. 

	 

	Саад дайсан даяарт урин их лүгээ нэгэн 

	Саданд хайрлах сэтгэл их лүгээ хоёр 

	Саатуулах эдэд шунал их лүгээ гурав

	Самуун тэр гурав номчны тэвчигдэхүүн болой 

	Сааргүй бодтой ном нэгийг үйлдэвч энэ гурвыг тэвч 

	Сайтар зүрхнээс зохиох аваас энэ гурвыг тэвч 

	Өмнийн худалдааг умар зүгт тээх ба

	Эзэрхэж улаан хөлтнийг боолд зарах лүгээ хоёр 

	Эрэмшиж хоосон нутгийн нөхөрт алгасах лугаа гурав 

	Энэлгээт тэр гурав номчны найман (38v) ном мөн 

	Эдүгээ бодот ном нэгийг үйлдвээс энэ гурвыг тэвч 

	Эрхбиш зүрхнээс зохиох аваас энэ гурвыг тэвч 

	Төдий хөгшин багшийн идээний даамал ба 

	Тийнхүү шунал буцсан хөгшний хураан хадгалах хийгээд 

	Төгөлдөр онолт хөгшний сургууль гурав

	Тэр гурав номчны дэмий чалчаа мөн

	Тэнцэшгүй бодот ном нэгийг үйлдвээс энэ гурвыг тэвч 

	Түүнийг зүрхнээс зохиох аваас энэ гурвыг тэвч 

	Олныг сонссоны үгний хөөрөмшил ба

	Онц гагцаар суугчийн бясалгалын хөөрөмшил хийгээд 

	Оршиж хатуужил үйлдэгчийн өлсөхийн хөөрөмшил гурав 

	Уршигт тэр гурав номчны доторх хорхой мөн 

	Оюунаар бодтой номыг үйлдвээс энэ гурвыг тэвч 

	Осолдолгүй зүрхнээс зохиох аваас энэ гурвыг тэвч 

	Хилэнцэт идээ алаг мах лугаа нэгэн

	Хялбар согтоогч шар архи лугаа хоёр 

	Хяламхийн хуурагч залуу охин лугаа гурав 

	Хилс энэ гурав номчны хүчир хор мөн

	Хянаж бодтой ном нэгийг үйлдвээс энэ гурвыг тэвч 

	Хичээж зүрхнээс зохиох аваас энэ гурвыг тэвч

	Үл үзсэн зөн билгийг номлох ба

	Үтэл харлигийн энхрийг анагаах хийгээд 

	Үл чадагч өвчтөний дэрний сахиус гурав

	Үл бүтэгч энэ гурав номчныг авагч хяруу мөн 

	Үлэмж бодтой ном нэгийг үйлдвээс энэ гурвыг тэвч 

	Үнэн зүрхнээс зохиох аваас энэ гурвыг тэвч

	 

	Хэмээн зарлиг болов. Үүнээс дээших нь өөрийн үзэгдэлд хурсан эрдэм болой. 

	Бусдын үзэгдэлд хурсан эрдэм нь, бус бас их төрөлхийтөн тэрээр гайхамшгийн явдал үзэгдэх ба үл үзэгдэх хийгээд олныг нэгэнд зохиох ба нэгийг олонд хувилгах тэргүүтэн биеийн байдлын рид хувилгаан санаж сэтгэшгүй нэгийг зохиосон болой. Тэр ч Дагво Лхас хүмүүс өгүүлрүүн, лам эрдэнэ бээр өвлийн тэргүүн сарын арван гурваны өдөр Дагво Лхаст өөд болоод арван дөрвөний өдөр бэлтгэл зохиож, арван тавнаа цэцэг цацаад, арван зургаанаа ачлалын тахил ба номын хурим хийгээд ахуй их өргөл хүндлэл үйлдсэн болой. Арван долооны өдөр олон судар ба арвай мах тос цэмбэ тэргүүтэн олон эд таваарын өргөл ахуй ихийг Гамбо˗д хүргэн ирсэнд, тэдгээрийн зориулгыг ч зохиогоод, тэрхүү суудлыг эвдээгүй цагт өргөлийн эзэн Гэбум хэмээх нөхөр сэлт ирээд, их лам нугууд нь бид нарыг асран өршөөж арван дөрвөний өдөр бэлтгэл үйлдэж, арван тавны өдөр цэцэг цацан, арван зургаанаа ачлал ба номын хурим өргөл үйлдээд багш шавь өмнийн огторгуйд (39v) ажрав. Аяа гайхамшиг хэмээгээд ааруул мах олны өргөлийг ч өргөсөнд, өргөлийн эздийн ч зориулгыг зохиосон болой. Нутагтаа агсан шавь нар өгүүлрүүн, их эрдэнэ нь цаг ба зүйл бүхнээ цамд орших бөгөөд өвлийн тэргүүн сарын арван гурванаа цамаас гараад, арван дөрвөний өдөр шөнөд Зан˗ийн шавь нарт хөтөлбөр зохиогоод, арван тавны өдөр шөнөд Хам˗ын шавь нарт хөтөлбөр зохиож, арван зургааны өдөр шөнөд Уй˗ийн шавь нарт хөтөлбөр зохион, лам эрдэнэ нь хаана ч үл ажирсан хэмээмүй. Сайтар оршигч Салжан ба Гамбо Лэгзэй хийгээд Шогом Жанчүв˗иш өгүүлрүүн, “лам эрдэнэ нь гурван сар ном ч үл номлон, хаана ч үл ажран, зоог идээ ч үл зооглож, өгүүллийг таслан зохиож уйтгар сэргээхээр ч үл морилох бөгөөд нойрсох ор ямагтад оршин суусан амуй” хэмээмүй.

	Бас нэгэн цагт Гамбо Лэгзэй өчрүүн, урьдын ширван нугууд нь садвар40 ба силнон41˗ийн самади олныг бүтээсэн буй. Эдүгээ үл бүтэх энэ нь юугаар гэмтсэн буй хэмээн өчвөөс, тэр нь сэтгэлээ судлан эс чадсанаар гэмтсэн амуй. Бүтээвээс үл (40r) бүтэх утга үгүй хэмээн зарлиг болжээ. 

	Түүний маргааш тарагт бурам хольж өргөхөөр хүрвээс, ламын нойрсох оронд нэгэн их гал бадраад дээвэрт хүрэлцэн хүрэлцэн амуй. Тэрээр түүнээс айж Салжан˗д өгүүлээд хамт хүрвээс гал үгүй, садвар галын самадийг үзүүлсэн бөгөөд лам өөрийн биед үзэгдэв. 

	Бас нэгэн цагт нэгэн зул үйлдээд тахилын байшинд өргөхөөр хүрвээс, тахилын байшин усаар мэлмэлзэн дүүрч агсанд, “энэ юун буй” хэмээлдэн нэжгээд инчидсэнд, ламын зарлигаас янагш ирэгтүн хэмээн зарлиг болоход, усны үзэгдэл үгүй болов. 

	Түүний манагаар үдийн хойно нэгэн дээд байшинд оршсон цагт, өргөлийн эзэн Даржал хэмээх ирээд, “Эрдэнэ дор энэ цайг өргөхийг хүсмүй” хэмээсэнд, түүнийг айлтгахаар хүрвээс алтан суварга гэрэл цацран агснаа, өргөлийн эзэнд үзүүлэх хэрэгтэй хэмээж дагуулан хүрвээс, лам өөрөө оршин амуй. 

	Бас нэгэн цагт дөрвөн дайсны мөрд авагч увдис үүнийг өчсүгэй хэмээж балин авч хүрвээс, дотор ба гадна алинд ч үл оршин агаад, түүнээс чи юун хүсмүй янагш ир хэмээн зарлиг болсонд, (40v) үзвээс лам бээр нойрсох орондоо оршин амуй. Тэдгээр нүгүүд нь садвар гал ба ус хийгээд газар ба огторгуйн самадийн нэжгээд өнцөг төдийг үзүүлсэн болой.

	Бас багш Гомба дор буяны садан Камба бээр өгүүлрүүн, лам эрдэнэд сүүдэр үгүйг чи бээр мэдсэн буюу хэмээн зарлиг болсноо, шөнө зулд үзвээс сүүдэргүй, өдөр наранд үзвээс сүүдэргүй ажгуу. Цаг бүхнээ сүүдэргүй амуй хэмээн зарлиг болов. 

	Бас бус огторгуйд завилан зохиох ба их уул хадыг нэвт ажрах тэргүүтэн олон рид хувилгаан зохиосон бөгөөд бас Бро ба Чизэ˗ийн хямралыг эвсүүлэхээр өөд болохдоо, их бясалгалчдыг урьд илгээгээд лам өөрөө солонго унаж өөд болсноор хямрал бүгд өөрөө амарлин одов. 

	Бас нэгэн цагт Гомба Лодан хэмээх бээр буман цаас өргөхөөр ирснийг мэлмийн өмнө илгээвээс, эргэж ирээд таны суумал мянган мутар мянган мэлмийт нүдээр үзэгчийг урлагч нь хэн буй, юун сайхан буй, лам хаана буйг надад зааж өгнө үү хэмээсэнд, Лэгзэй дагуулан хүрвээс лам өөрөө залран авай. 

	Бас нэгэн цагт Ройгамбо˗ийн хуврагууд (41r) мянган өргөл үйлдэх болсноор, хөдөө газрын модоор ширээ засаж манз чанаад Гомба Шэршан хэмээх бээр заллага айлтгахаар өчвөөс, “чи бээр урьд жанчийг минь үүрч од. Шадар агч бүхэн үгүй тул үнэг хэрэх42 болмуй. Би хаалгаа хаагаад очсугай” хэмээсэнд, Шэршан урьд явж нэгэн гацаа аманд хүлээн сууваас, өнө болтол эс ирснээ, чанагш үзвээс ширээнд хүрч суун ахуйд, “өөр замаар өөд болоогүй билээ. Юун болов” хэмээж ирвээс, мянган тойны өргөлийг дууссан ажгуу. Өргөлийн эзэн тэргүүтэн ч Шэршан лугаа тэмцэлдэхээр ирээд, “Чи бээр Эрдэнийн биеийг дааруулав. Сул газарт оршуулан амуй” хэмээв. 

	Сайн цаг бүхний үед нойрсох ордноос солонго татан байх бөгөөд түүнийг олонх хүмүүн зуурдад тодорхой гэрэл ил болохын тэмдэг хэмээмүй. Богд өөрөөс нь өчвөөс, “Тэр үед дагинас хурж ирдэг” хэмээн зарлиг болов. 

	Бас нэгэн цагт Жунай˗иш хэмээх залсанд “өөд болсугай. Би эрт үл одмуй. Нэгэн өчүүхэн тойныг миний дэргэд орхиод та бүгд явтугай” хэмээн зарлиг болсноор явж хүрвээс, лам бээр урьдаар хүрсэн амуй. Номын хуримыг дуусаад эргэж (41v) ирвээс, богд хаана ч өөд бололгүй өчүүхэн тойнд маш олон ном номлосон үзэгдэв. Энэ нь биеийн хувилгааныг үзүүлсэн болой. 

	Бас нэгэн цагт багш Гомба бээр лам эрдэнэд “анхны газрын бодисадва бээр гурван мянган ертөнцийг гагц маш нарийн тоосны дотор оруулбаас тоос их үл болон, гурван мянган ертөнц өчүүхэн үл болмуй хэмээх тэр маш гайхамшиг амуй” хэмээн өчвөөс, “түүнд гайхамшиг юун буй. Мэдэгдэхүүний жам ёс мөн тул янагуухын үзэгдэлд юу ч болж болном. Хүмүүний нүд гичийн үр төдийн дотор төө дүгрэг дүрс багтмуй. Дөрвөн хуруу толины дотор морь ба зааны дүрс багтмуй. Аливаа усны дотор сарны хот мандал ба огторгуй ихэвчлэн багтмуй. Намайг хартугай” хэмээн зарлиг болоод, лам өөрөө махабодхи43˗ийн бие Гамбо˗ийн уулнаас их нэгэн болоод, ердөө таван хүмүүнээс илүү нойрсон үл багтагч түүний дотор багтан авай.

	Бас нэгэн өдөр нарыг раху барьсанд, хөдөө модонд манз чанаж мянга төдий хувраг чуулан бүхий үед, Эрдэнэ бээр Мангоны тус огторгуйд өөд болоод, хумхын усыг олонтоо сацаж янагш чанагш өөд болохыг бүгд адилхан үзэв. 

	Бас Гаргом Гарво хэмээх бээр арван гурван бурхантын эшийг өчвөөс, “тэнссүгэй” хэмээн зарлиг болоод арван гурван бурхантын тарнийн эрхсийг амнаас үргэлжлүүлэн номлосонд, элдэв өнгийн гэрэл гарч Гаргом˗ын зүрхэнд шингэснээ Гаргом сүсэг бишрэл төрж мөргөн үйлдвээс, лам дөрвөн нүүр арван хоёр мутарт загарсамбар болон бүхийг үзэв. 

	Бас нэгэн цагт Жогом хэмээхийн эх үхээд түүний буянд таван язгуурын бурхан нэгэн гүйцдийг бүтээж, ламын мэлмийн өмнө залж ирээд, “эдгээрт равнай түргэн нэгийг өчмүй. Би эхийн хүүрийг түлэхэд яарч цухалдмуй” хэмээн өчвөөс, “тэнссүгэй. Хүж шатааж нэгэн мандал өргө” хэмээн зарлиг болсны даруй, лам махабодхи болон агсны оройн үс нэрээс солонго мэтийн гэрэл гараад бурхдад тус тус туссанаа, хонх нь цангилзан шуугьж огторгуйд шүхэр ба дуаз хийгээд банзад ба олон цэнгэлгээний дуу хийгээд олон цэцгийн хур буух үзэгдэл Жогом˗д болов. Түүнээс лам бээр мэлмийгээ нээн харж “түргэнээ равнай үйлдвээс энэ төдийхнийг (42v) үйлдэх амуй. Эдүгээ явтугай” хэмээн зарлиг болов. 

	Бас багш Гомба бээр “нэгэн чанарын ёга үндсэнд төрөх үед, би сэтгэл үзэгдэл гурав нэгэнд хольцолдмуй хэмээх тэр ямар мэт буй” хэмээн өчвөөс, өмнө нь нэгэн багана агсныг тэмтрэн зохиосонд, “огторгуйг тэмтэрсэн чилэн торгоолгүйг завсартай мэт агсанд, тэр гурвын хольцолдох ёсон энэ мэт хольцолдох амуй” хэмээн зарлиг болов. 

	Бас нэгэн цагт Сав˗ын Занбо мөрөнд өөд болж, усны дээр динва44˗г дэвсээд зүүн мутраар эрихээ тоолж, баруунаар усан өглөг зохион ажирсан ба бас Брэгү˗ийн ууланд оршихын цагт, задво Лхагом˗ын45 равнай зохиосноо, цэцгийн шүтээнд өөрөө наалдан одсон ба цэцгийн сав бадрыг огторгуйд талбисан хийгээд бас багш Гомцүл хэмээхийн хий нь гарын хуруунд орж хүжний үнс хийсгэснээр өчүүхэн омог төрснийг айлдаад өглөө номын хувцсаа нарны гэрэлд өлгөөд, “би бээр энэ мэт үйлдээд омогшин одвоос номчин бус болмуй. Тэдгээр бүхэн гэнэтийн эрдэм амуй. Хязгаарт хүрсэн эрдэм нь юм бүхнийг төрөх үгүйд үзэхийн эрдэм буй амуй. Тэдгээр бүхэнд тоосны төдий омог бүү үйлдэгтүн” хэмээн зарлиг болов. 

	Бас Лхагом хэмээх тэргүүлэн зуу төдий хүмүүст, их нигүүлсэгч хасарвааньд үзэгдэх үзэгдэл болсон ба бас аглаг агуйд оршихын цагт шадар агч Лэгзэй˗д, “над лугаа долоон хоног үг бүү өгүүлэлдтүгэй” хэмээн зарлиг болоод, туурганд түрвэлгүй янагш чанагш ажран зохиосон ба их хохимой ясан хүмүүн нэгэнд хувилаад, баруунаа тонгорог, зүүнээ гавал, мөрөндөө хадамгаа хэдэрч барс унаад, домбхи хэрүга нь барс унан, муу биет охиныг машид шүтэж, үхээрийн орныг ялангуяа бядмуй. Түүнийг би мөн хэмээсэн нь бус хэмээн зарлиг болж, огторгуйд оршин авай. 

	Бас гурван номт хувцас өмсөж босоод, өлмийн хоёр өсгийгөө учруулан, рашаан алгаа хавсрах мутрыг зохиож гурван хоног оршсоны анхны үдэш бие нь долоо үзэгдмүй. Хоёрдугаарт арван дөрөв үзэгдмүй. Гуравдугаарт нойрсох ордны газар тэнгэр дүүрч буй агаад, бас тэрхүү эгшиндээ тэдгээр бие нүгүүд үл үзэгдэх (43v) болов. 

	Бас нэгэн хоногт амин хийг барихуйг хоёртоо хаахуйгаар болох ба бясалгал онол өргөх, тотгорыг арилгах, увдис тэргүүтэн юун учравч балин бэлдэж мандал өргөөд оньст хүрдэн сэлтийг, асуултгүй суусан төдийгөөр тус тус өөр өөрийн сэтгэлд ямар мэт хүссэнчлэн номлох бөгөөд тэр мэт бусдын сэтгэлийг мэдэгч зөн билиг ахуй ихийг олсон буй. Тэдгээрийн мэдсэн ёснуудыг бичвээс барагдашгүй тул энэ төдийгөөс илүү эс бичив. 

	Бас Шал Пүнян˗д оршихын цагт, арван тавны саран ургаад хоромхон төдий болсны үед, гурван орны дагинас үүлэн бүрхсэн мэтийн төвд ном номлон оршсоныг буяны садан Хамбаа бээр үзэж магтаал ч зохиов. Бас ламын нойрсох ордны дотор хатагтайн инээд үргэлж тасралгүй сонстох ба бас нэгэн бясалгалчин нэгэн тусгаар газарт уйтгар сэргээхээр явбаас, ламын гэгээний өмнө олон хатагтай бүжиглэн агснаа хүрвээс юу ч үл үзэгдмүй. Тэдгээр нь бэлгэ билгийн дагинас цаг үргэлжид хурсан мөн хэмээн зарлиг болов. 

	Бас Нян дор оршихын үед Бронха˗ийн (44r) цагийн тахилгад өөд болсон ба Гаги˗д орших нэгэн зэрэг болсноо, буяны садан Хамбаа46 бээр ямар мэт буй хэмээн өчвөөс, “түүнд бэрх юмгүй. Онол зүгт салснаар болох амуй” хэмээн зарлиг болсонд, эдүгээ асуух нэгэн үес болов хэмээж, “лам эрдэнэ ээ, хувилгаан хэр мэт зохиодог буй” хэмээн өчвөөс, “би бээр амьтан нэжгээд бүхний өмнө хувилгаан адил бус нэжгээдийг сацруулавч бэрх төвөггүй” хэмээн зарлиг болсонд, “тэнд миний асуух юм барагдав” хэмээн зарлиг болов. 

	Бус бас Удияна тэргүүтэн дагинасын оронд өөд болсон ба нууц тарнийн явдлыг зохиосон хийгээд биеийн хувилгаан олныг нэгэн зэрэг үзүүлэх тэргүүтэн хязгаалшгүй боловч энд өчүүхэн төдийг бичив. Түүний үед чуулган ч олон хурж, лам эрдэнийн буян заяа хязгаалшгүй болсонд, буяны садан Жаюлба бээр хилэнц хураасанд богдын гэгээнээс,

	— Тэр надад үл хорлосон боловч, түүнийг бусад дуурайсан тул муу заяанаа төрөх үйл хураажээ. Би бусад газарт явавч болмуй хэмээн зарлиг болсонд, хоёулын шавь нэгэн өгүүлрүүн,

	— Түүн лүгээ нэгэн барилдлага үйлдвээс зохисгүй буюу хэмээн өчсөнд, 

	— Түүнийг чинь (44v) зөвшөөсүгэй хэмээн зарлиг болж, багш шавь хэдэн хүмүүн Биёл˗д өөд болоод Биёл˗ын нүдэнд үзэгдэх нэгэн зүлэгт оршиж,

	— Би түүнд ямар мэт самади буйг үзсүгэй хэмээн зарлиг болоод, түр нэгэн болсны хойно “тэрээр илбэ мэтийн самадийг олсон ажгуу” хэмээн зарлиг болоод, түүнээс уулзаж номын үг өгүүлэлдэн зохиосноор, бие биедээ маш баясахуйгаар янагш чанагш асуулцан зохиож, Биёлва урьд илбэ мэтийн самадийг олсноос, хойно огторгуй мэтийн самади болсонд, равнай˗н гүн увдис хуйлсан цаастыг соёрхож, түүнээс равнайг Биёлва˗ийн ёсоор зохиогоод,

	— Миний ном ч түүнд туслав. Түүний ном ч надад туслав хэмээн зарлиг болов. 

	Бас нэгэн цагт ламын гэгээнээс, миний зүүдэнд Гамбо˗ийн уулны оргил бүгдэд нэжгээд нэжгээд улаан дарвалга хийссэн ба дарвалга барьсан олон хатагтай бүжиглэх бөгөөд тэр ямагт Гамбо˗оос бусдад үл явахуйг зүүдлэв. Гамбо энэ ч зүг бүхнээ алдарших ба би ч насан турхруу үүнд суух нэгэн болох ажгуу хэмээн зарлиг болов. 

	Бас нэгэн цаг үед буяны садан Чүнцан˗ийн санаанд, “лам эрдэнэ бээр шинэ банди өчүүхэн (45r) тойн эдгээрт анхан сонсох санах өчүүхэн төдий үйлдүүлэлгүй, халдах гүвших төдийг ч мэдэлгүй орсон нугуудад бясалгал ямагтыг номловч эрдэм төрөх буй болов уу” хэмээн санасан тэр шөнө түүний зүүдэнд, Гамбо˗ийн уул бүхэн хад агуйгаар дүүрч бүхийд, тэдгээрийн дотор олон суварга агсны ихэнх нь маш сайхан бөгөөд огторгуйд гэрэл сацарсан амуй. Зарим нь хагас төдийг урлаж дууссан амуй. Зарим нь дүрсэлсэн төдийд цагаан шавлага47 өргөсөн бөгөөд олон хүмүүн мөргөж “эдгээрүүд тэнгэр сэлт ертөнцийн тахилын орон буй” хэмээснийг зүүдлээд, тэрээр ламд өчсүгэй хэмээж мөргөл үйлдэн бүхийд, өчихийн урьд ламын гэгээнээс, “ер ч гаадамбын бэлгэ чанарчин та нугууд надад хилэгнэмүй. Ялангуяа чи бээр намайг маш их муушаамуй. Миний өчүүхэн тойд эд нар ч чиний зүүд зүүдэлсэн тэр мэт мөн амуй. Шинэ банди гуйланчийн хөвгүүн эдгээр бүхэн ч тэнгэр лүгээ сэлтийн тахилын оронд ирсэн амуй. Надад их хүрэлцэгсэд их амармуй. Бага хүрэлцэгсэд бага амармуй. Шашин сөнөөв хэмээгч зарим нэгэн хүмүүн буй. Шашны эзэн хэн буй. Шашинд хэн туслагч буй. Амьтны тусыг хэн үйлдэгч буй (45v). Нарны доорх газар орон үүний шашныг хэн сахимуй. Бид нар эдүгээ хэдэн жилээс тодорч ирмүй. Жич зарим нэгэн хүмүүн намайг хуран үүдсэнийг басамжилсны тул тасархай үзэлтэн мөн хэмээх ч буй. Үйлдвэрийн хувь номын явдлыг тасалж үзсэнгүй” хэмээн зарлиг болоод, энэхүү дууллыг номлосон болой. 

	 

	Эрхэн цогт загарсамбар дээд амгалант ба 

	Энэрэлт их богд очир ёгини хийгээд 

	Эдүгээ бас гэтэлгэгч ханд марчүн48 гурав 

	Үүсгэх бясалгах гурван бурхан энэ мөн

	Хутагт ялж төгс нөгчсөн хаянхирваа хийгээд 

	Хутагт дара эх ичинхорлоо хоёр

	Хувьт өөрийг үүсгэх очирваань гурав

	Хурднаа тотгорыг арилгагч гурван бурхан энэ мөн 

	Үзэгч номын сахиулсан их цогт махагал ба 

	Өршөөлт зарц аадаг чэнбо49 хоёр

	Үйлчин ноджин жалбо50 гурав

	Үйлсийг бүтээгч гурван бурхан энэ мөн 

	Хутаг гуйн залбирч мандал өргөх ба 

	Хураангуй гүн нууц тарнийн урилга хоёр

	Хоромхон буян хураагч усан өглөгийн балин гурав 

	Хуран үүдсэн үйлдвэр номын явдал энэ мөн

	Үүсгэл бурхны их ёга ба

	Эрхэм гүн судал хий төгсгөл хоёр

	Эгнэгт хослон орсон үзэгдэл хоосон ялгалгүй гурав 

	Эдүгээ хувьд бясалгах гурван ном (46r) энэ мөн 

	Ерөнхий нойр лугаа самадийг холих ба

	Ихэтгэж зүүдийг мөрд авах ба 

	Илбийн бие үүсгэл судлах гурав

	Ер шөнийн хувийн гурван ном энэ мөн 

	Эс бясалган бурхан бологч егүүтгэл ба

	Эрхээр гүн айлд орох мэт хий сэтгэл хийгээд 

	Эндүүрэлт илбийн бие толины доторх дүрс гурав 

	Өдрийн хувийн завсарх гурван ном энэ мөн 

	Зуурдыг холигч завсрын найруулга ба

	Засваргүй нүүр тохиолдуулах махамудра хоёр 

	Заяаж хамт төрсөн увдисыг найруулах гурав 

	Залгамжлан бясалгах гурван ном энэ мөн 

	Эдүгээ хүмүүс би хийгээд ба бүрнийг хүмүүн хэмээмүй 

	Энэхүү ба бүрэн араатан арслангийн хөвгүүн буй 

	Эхийн умайгаас гурван хүчнийг төгсөж

	Эхийн явдал хөвгүүний явдал сацуу явмуй 

	Эх лүгээ сацуу цастныг хэсмүй

	Эгнэгт араатан нугууд ч үл аймуй

	Эвий хүмүүс би хийгээд ба бүрнийг хүмүүн хэмээмүй 

	Эдүгээ ба бүрэн жигүүртэн гардийн хөвгүүн буй 

	Үүсгэвэр өндөгний дотроос зургаан жигүүр төгсөж 

	Эхийн нисэх хөвгүүний сацуу нисмүй

	Эх лүгээ сацуу огторгуйн энг гаталмуй 

	Элмэг жигүүртний чуулганаас ч үл аймуй

	Эдгээр хүмүүс би хийгээд ба бүрнийг хүмүүн хэмээмүй 

	Эчнээ (46v) ба бүрэн онол төгөлдөр ламын хөвгүүн буй 

	Элдэв тохиолдууллыг нэгмөсөн талбиваас л

	Эцэг амрах хөвгүүн амрах сацуу амармуй 

	Эдүгээ оюун доорд эгэлд магад юун байх буй

	 

	хэмээн номлов. 

	Бас бус их богд түүнд үзэх сонсох дурдах хүрэлцэхээр амьтныг боловсрол гэтлэлд байгуулах эрдэм буй нь, ямаа хариулагч Гомжэй хэмээх алдрыг нь сонссоны төдийхнөөр бясалгал төрсөн ба Жагом Доржсэнгээ хэмээх нүүрийг нь огт үл үзсэн боловч, мандал өргөж сүсэг бишрэл үйлдсэн төдийгөөр бясалгал төрсөн хийгээд Намбапанэ тэргүүтэн олон хүмүүс нүүрийг нь үзсэний төдийхнөөр бясалгал төрсөн нь хязгаалшгүй болой. 

	Бас Нян багш, Шон бясалгалч хэмээх хоёр хүмүүн бясалгал өчихөөр яваад, Гамбо˗д хүрээгүй нэгэн шөнө уул талын завсар хонож бүхийд, үдэш Нян багшид махамудрагийн онол төрж, үүр гийхэд Шон бясалгалчид онол төрөөд, манагаар нь ламын мэлмийн өмнө хүрч нэжгээд хуй цэмбэ өргөж мөргөн бүхийд, ламын гэгээнээс, өчигдөр та хоёрын хэрэг бүтэв үү хэмээн зарлиг болов. 

	Бас Олхаа˗ийн нэгэн хулгана (47r) ярт охин гар хөл нь тасарч явахын чадалгүй болсон нэгэн бээр, ламын оршигч цаст цагаан Ронэва˗г харж сүсэг бишрэл үйлдсэнээр өвчин нь эдгэж махамудрагийн бясалгал төрөөд амгалан дулаан өөрөө бадран одсонд, хойно лам бээр сав төгөлдөрт айлдаад бясалгал соёрхсоноор, Бэүчүн˗д гайхамшигт нэгэн шимнанц болоод, таван зуун шимнанцын чуулганы эрхэн бологч нэгэн гарав. 

	Бус бас их төрөлхийтөн тэрээр хаа өөд боловч гэрэл солонгоор замыг нь удирдах бөгөөд хав хаа ажирсан тэнд хүмүүн малын өвчин ям өвчин тэргүүтэн бүгдийн үргэлжлэл нь тасрах ба өлзий хутаг сайн амгалан лугаа төгөлдөр болгон зохиосон болой. Тэр мэт Хамбаа эрдэнийн магтаалаас, та үзэх сонсох дурдах төдийгөөр ч, зовлонгийн эвэршээлийг хоцролгүй таслан зохиогч, отчийн хаан танд мөргөмүй хэмээсэн амуй. 

	Бас Бро Марюва хэмээх бээр, анхан аяга тахимлаг болж зандалийн хөтөлбөр гүйцэд өчөөд, хойно үйлийн эрхээр гэргийт болж олон хөвгүүнтэй болоод, олон гахай тэжээж өдөр архи ба саримс идэж, (47v) шөнө нойрноос сэрээд, зандали ба махамудраг бясалгагч агсан тэрээр, нэгэн цагт хүчир өвчинд эзлэгдэж үхэхэд шахамдан одсонд, ураг садан бүхэн бээр, эдүгээ чи үхэх болмуй. Санваараа эвдэн тангараг доройтож, Эрдэнийн зарлигийг эвдсэний тул чамаас их хилэнцтэй нь үгүй болой. Тиймийн тул буян садан винайг баригч Намбаа˗г залж өргөл өргөн итгэл өчих хэрэгт хэмээснээ, тэнссүгэй хэмээсэнд буяны садныг залаад, өргөл өргөж итгэл өчсөнд, тэр өвчтөн өгүүлрүүн,

	— Миний лам Эрдэнийн итгэл лүгээ өөр амуй хэмээсэнд,

	— Чиний Эрдэнэ бээр ямар мэт номлосон буй хэмээвээс,

	— Миний эрдэнийн гэгээнээс, сэтгэлийн мөн чанарыг сацралын хязгаар бүхэн лүгээ хагацсанд оновоос, бурханд итгэл явуулсан болмуй. Дөрвөн зүйл явдалд тэгш агуулал ба даган олох ялгалгүй цаг бүхнээ бясалгал санамж сэрэмжийн оосроор татагдваас, номд итгэл явуулсан болой. Түүний агаараас аль үйлдсэн буян бүхнийг их хөлгөний мөрд одуулах бөгөөд амьтны тус ямагтыг үйлдвээс хуврагт итгэл явуулсан болмуй хэмээн номлосны тул би бээр тэр мэт үйлдмүй. Таны тэр нь үгний (48r) итгэл төдий ажгуу хэмээсэнд, буяны садан өгүүлрүүн,

	— Аяа хөөрхий еэ хөөрхий, энэ нь тамд одох амуй. Миний номд буруу үзэл төрүүлэв хэмээгээд одов. 

	Түүнээс Бро Марюва үхсэнээ, хүүрийг нь түлбээс таван өнгийн пэлдэн атга дүүрэн гарч, утаа нь бүгд солонгын хот мандал болоод, нуруунаас нь нэгэн ямх түүнчлэн ирсний бие гарав. Тэр тэргүүтэн их хилэнцтэн олноор ч уулзсаны төдийхнөөр сайн ёр лугаа сэлт өгсөн нь барагдашгүй гарсан болой. 

	Бас бус сэтгэлийн их хөвгүүн Санри райва хэмээх бээр, би нэгэн удаа орондоо харихуйг өчмүй хэмээн өчвөөс, энэ дууллыг ийн номлоруун,

	 

	Огоот үл хоосрох орчлон ба 

	Олж үл дуусах амь зуулга хоёр

	Огоорч үл барагдах дэмий үгс гурав

	Онц тэр гурав ч дээдийн ном лугаа харшилмуй 

	Ухаж би бээр ч ардаа огоорон талбив

	Одоо чи бээр ч ардаа огоорвоос сайн 

	Өөрөө минимхийлэн барьсан суурь хийд ба

	Өмөглөн нүүрчлэх хэрэгтэй өргөлийн эзэн хоёр 

	Өнгө тал эгээрсэн буяны хураалга гурав

	Үтэл энэ гурав ч дээдийн ном лугаа харшилмуй 

	Үтэр би бээр ч ардаа огоорон талбивай (48v)

	Үнэхээр чи бээр ч ардаа огоорвоос сайн 

	Эрдэм билиг үгүй багш ба

	Эгнэгт сүсэг бишрэл үгүй шавь хоёр 

	Үүрд өгүүлэн донгодох ах дүү гурав

	Энэ гурав ч дээдийн ном лугаа харшилмуй 

	Үүнийг би бээр ч ардаа огоорон талбивай 

	Эдүгээ чи бээр ч ардаа огоорвоос сайн 

	Хүмүүжсэн өөрийн орон шимнусын хийд ба 

	Хүсэхүй зовлон хураалгагч эд таваар хийгээд 

	Хүчтэйеэ бишрүүлэхгүй нүүрдлэгэ гурав 

	Хөөрөмшүүлэх энэ гурав ч дээдийн ном лугаа харшилмуй 

	Хүмүүн би бээр ч ардаа огоорон талбивай 

	Хөвгүүн чи бээр ч ардаа огоорвоос сайн

	Хэрхэвч нөхөрт үл ирэх энэлгээт сэтгэл ба 

	Хэрцгий дайсан зүрхэнд хайрт хөвгүүн хоёр 

	Хэрэггүй газрын хязгаарыг эргэх гурав

	Хэзээд энэ гурав ч дээдийн ном лугаа харшилмуй 

	Хэдийнээ тэр гурав ч дээдийн ном лугаа харшилмуй 

	Хэрхэвч чи бээр ч ардаа огоорвоос сайн

	 

	Хэмээн номлосонд, оюун нь урваж ламын гэгээний таалал төгсөхийг хүртэл шүтсэн хэмээмүй. 

	Бас цаг нэгэн үед лам эрдэнийн гэгээнээс, Гамбо Цүлтэмнямбуу ба Шаравжанчив хоёрыг над лугаа авга ач мөн буй хэмээдэг эгэлийн тийн атгаг мөн амуу. Би төрлийн эцсийн бодисадва сансрын эцэст (49r) хүрсэн мөн болой хэмээн зарлиг болов. 

	Бас Жаргог˗т оршихын цагт, Шогом Жанчүв˗иш тэргүүтэн шадар агчдад, “эдүгээ би бээр энэ ертөнцөд өнө үл суух тул номын үлдвэрийг өчихийг хүсэгчид ба асуух юмсыг түргэн асуутугай. Гэвч бясалгахыг хүсвээс олон үг хэрэггүй тул миний энэ увдисыг сэтгэлдээ агуул хэмээн зарлиг болоод, махамудрагийн увдис үүнийг дууллаар ийн номлоруун,

	 

	Эдүгээ гурван цагийн бурхад хурсан биеийн 

	Энэрэхийн гэрэл арван зүгт машид цацарснаар 

	Эгнэгт миний оюуны харанхуйг арилган зохиогч 

	Эрхт гурван цагийн лам нугуудад мөргөмүй

	Аяа өөрийг мэдсэн бэлгэ билгийг тэтгэхийг хүсвээс 

	Ашид сэтгэлээ хөвөн мэт сулхан талби

	Аливаа үйлдвэрийг тэвчиж сэтгэлд шүтээн зас 

	Ахуй сэтгэлээ тухайлан цухалдуулалгүй задгай талби 

	Бидүүрхэх догшрох ирвээс түүнийг өөрт хавьяаруул 

	Билгийн сэтгэлд хорлогч үйл нүгүүдийг шамдлаар тэвч 

	Бялдууч хүсэл зориг ирвээс шимнуст мэдэн үйлд 

	Биширч засваргүй талбисан сэтгэл бурхан болох мөн 

	Олон засварт сэтгэл нь ялгуусны таалал бус

	Одоо өдөр (49v) шөнө явах эргэцэх бүхнээ шулуун талби

	Ухамсарлан тэр мэт талбисан тэр сэтгэл нь

	Улам тодорхой бөгөөд баримтгүй огторгуй лугаа адил 

	Зүг дор үл унасан үзэл мөн

	Зүгээр жийрхэмшиггүй эрчмээс гармуй 

	Зөв ариун бөгөөд хиргүй мөхлөг лүгээ адил

	Зүйтэй тодорхой бөгөөд баримтгүй бясалгал мөн 

	Үргэлж тасаршгүй эрчмээс гармуй

	Үнэнхүү засвар үгүй шулуун өчүүхэн хөвгүүн лүгээ адил

	Үзэгдэл шуналаас хагацсан явдал мөн 

	Эвдрэл бүтэл үгүй эрчмээс гармуй 

	Эдүгээ уг үрийн цаг адилын рашаан

	Эгээрэл горилол сэжиг үгүй үр мөн

	Энэхүү өөрөө болж зөндөө бүтсэн эрчмээс гармуй 

	Тэр мэт өөрийн сэтгэл бурхан болохоос бус 

	Тэгүүдэрч хоцролгүй гурван цаг арван зүг алинаа ч 

	Тэнсэлгүй бурхныг гаднаас эрвээс үл олдмуй 

	Тиймийн тулд өөрийн сэтгэлд үзэхүйг бясалган үйлд

	 

	хэмээн номлов. 

	Тэр мэт тэр аршид төрөх үхэх үгүй боловч залгагч шавиудыг мөрд дуртгахын тулд, өчүүхэн цээрлэхийн ёсыг үзүүлээд, чилээ эвэршээлгүй боловч зоог идээнийг дэмий үл зооглон, биеийн тамир өчүүхэн бага болсонд, Гамбо Лэгзэй сэтгэл амаргүй (50r) болж, бие амгалан буюу амгалангүй буюу хэмээн өчсөний хариуд ийн номлоруун,

	 

	Дээд ламын алдрыг сонссоноор 

	Дэвшиж энэ насыг оюунаар тэвчээд 

	Дэмий ертөнцийн найман номыг тусгаарлан огоорсон 

	Дэлгэр шунал тачаалгүй ёга амгалан буй 

	Оюунаас нөгчсөн үзэл хязгаараас хагацсан тэр 

	Огоот дурдалгүйн шимнуст үл хууртсан төдий 

	Огт шуналгүй амгалан хоосон бясалгал тэр 

	Олон атгаггүйн будангуйгаар үл хууртсан төдий 

	Эрчмээр гарсан явдал зориулга үгүй тэр

	Эдүгээ хоёрт баримтлахын хязгаарт үл унасан төдий

	Эгнэгт үр тодорхой гэрэлт сэтгэл тэр

	Үүнээс хойногш цагийн сэтгэлийн дуршилд үл хоцорсон төдий 

	Оюунаас нөгчсөн хоосон чанар тэр

	Олхио мөн бусын үг лүгээ хагацсан тул амгалан

	Онож буй үгүйн хязгаараас нөгчсөн тул амгалан 

	Онц дороос ургасан тул их гайхамшиг

	Одоо анхааран авсан нь их гайхамшиг

	 

	Хэмээн зарлиг болоод, хуран үүдсэнийг мөнх бус хэмээн үзүүлэх ба мөнхөд баримтлагч номхотгогдууныг бодтой мөрд удирдахын тул гаслангаас нөгчихийн ёсыг үзүүлэхээс хагас сарын төдий урьд, (50v) “би нэгэн их нүүдэлд мордох тул увдисын үлдвэр ба асуух юм буй бүхнийг асуугтун” хэмээн зарлиг болсонд, их бясалгалчид санаандаа, “гэгээний хошигнох үг” хэмээж хайхралгүй суун атал, буяны садан Хамбаа багшийн сонорт ёсчлон ургаад, “Энэ мэт дээд ламын мэлмийн нитэд гагц хоног суухад ч хязгаалшгүй хатуужил хэрэгтэй тул та нугууд ч энд тэнд явалгүйгээр, увдисын үлдвэрүүдийг өчигтүн хэмээн зарлиг болж, орондоо зорчихуйг хүсэгчдийг ч хойшлуулав. 

	Тэр жил арга мөр тэргүүтэн аливаа ном өчивч, махамудра ямагтыг номломуй. Тэр үед махамудрагийн агаараас бус эгэлийн үзэгдэл огт үгүй агсанд, тэдгээрийг шадар агч нугууд өчиж эс чадсанаар, хожим их бясалгалчдын ёсон эс зохилдов хэмээмүй. Бас мөшөөн зохиогоод “Та нугууд үзэж байна уу. Эдүгээ би үзэж байнам” хэмээн зарлиг болов. Тэр үед бурхны орд харш хязгаалшгүйг айлдаж агсныг үзэж чадсангүй хэмээмүй. 

	Намрын дундад сарын шинийн нэгнээ чуулганд нэгэн ном номлоод, түүнээс арван гурван хүртэл хэзээд мөшөөн зохиох бөгөөд гэгээн бие нь маш амгалан болов. Тэр (51r) цагт багш Гамбо бээр “Лам эрдэнэ таалал төгсөх аваас, хожмын номхотгогдуунд өгүүлж болох мэт гэрээс увдис лугаа сэлт нэгийг хайрлахыг өчсүгэй” хэмээн өчвөөс, “Би сансрын эцэст хүрсэн бодисадва мөн тул над лугаа барилдлагатай бүхэн амрах амуй” хэмээн зарлиг болсон бөгөөд би бээр үүнээс урьд ч чуулган аглаг нугуудад ялгалгүй номлосон нугууд нь тэр мөн амуй. Тэдгээрээс өөр тусгай нэгэн номлох юмгүй. Гэвч чи бээр үүнийг сэтгэлдээ барь. Эдүгээгээс хойш үхэхээс янагш ч, намайг дурдан үйлд, түүгээр болох амуй. Би бээр амьтныг муу заяанаас гаргагч хүчир их үйлийг хураасан мөн тул миний нэрийг сонссон төдийг ч удирдан чадмуй. Эдүгээ гэрээсийг салхинд талбив. Өөр гэрээс болох юмгүй болой хэмээн зарлиг болоод, эдүгээ Дагво Нигом ийн хэмээн өгүүлж ирмүй гэсэнд, номыг хэн номлов хэмээвээс, Нигом номлов хэмээтүгэй хэмээн зарлиг болов. Бас шамдлаар өчвөөс ийн хэмээн номлов. 

	 

	Гурван цагийн бурхан бүгдийн мөн чанар болсон дээд лам нугууд ба 

	Хоёр бодийн сэтгэлд хольцолдсон ядам бурхан хийгээд 

	Богд гурван эрдэнэ дагинас номын сахиусд бээр (51v)

	Амьтан бүгдийг энэрэхийн ариун мэлмийгээр айлдах бөгөөд 

	Аврах ба сахих хийгээд тэтгэх ба энэрэхээр барин соёрх. 

	Эдүгээ цөмөөр энэ мэт санахыг өчмүй 

	Элдэв үхэл хэмээх нь тийн атгаг амуй 

	Эрхэн баатар дагинасын чуулганаар 

	Эрхбиш Хажод˗ын оронд удирдан үйлдмүй 

	Тийн атгаг нэгнээс нэгэнд одох

	Түүнээ үхэх юм хаана байх буй 

	Тийн арилсан номын бие дор 

	Түүнээ үхэх юм хаана байх буй

	Тэмдэгтэйеэ солонгын зураг завхрахуйд 

	Түүнээ үхэх юм хаа байх буй

	Тэдгээр дөрвөн махбод тийн арилсан дор 

	Түүнээ үхэх юм хаа байх буй

	Төдий илбийн хот эвдрэхүй дор 

	Түүнээ үхэх юм хаа байх буй

	Тэрхүү хоосон чанар энэрэхүй ялгалгүйд 

	Түүнээ үхэх юм хаа байх буй

	Тийн арилсан тодорхой гэрэлд 

	Түүнээ үхэх юм хаа байх буй

	Тэдгээр шүтэн барилдсан чуулган салахуй дор 

	Түүнээ үхэх юм хаа байх буй

	Тэмдэгтэйеэ өөрийн сэтгэл төрөх эвдрэхгүйд 

	Түүнээ үхэх юм хаа байх буй

	Төгөлдөр ариун орноо одоход 

	Түүнээ үхэх юм хаа байх буй

	Тэдгээр нэрийдсэн нэрийн очир мөн 

	Намайг одохын цагт (52r) ану 

	Намайг санагч шавь нугууд нь

	Насад гаслан зовлон үйлдэлгүйгээр 

	Намаар дотогш өөрийн сэтгэлийг үз 

	Нарийн засваргүй чанарыг үзвээс л 

	Над лугаа үл хагацах мөн

	Нарова˗ийн зургаан номыг бясалгаваас л 

	Над лугаа үл хагацах мөн

	Нарийвчилж бурхны биеийг бясалгаваас л 

	Над лугаа үл хагацах мөн

	Насад номуудын шүтэн барилдлагыг мэдвээс л

	Над лугаа үл хагацах мөн

	Найралт хоосон чанар энэрэхүй хольцолдвоос л 

	Над лугаа үл хагацах мөн

	Назгай өөрийн сэтгэл ламд ургаваас л 

	Над лугаа үл хагацах мөн

	Наманчилж бодийн сэтгэлийг судалбаас л 

	Над лугаа үл хагацах мөн

	Намаар тийн атгагийг алинд айлдваас л 

	Над лугаа үл хагацах мөн

	Насад уулыг хэсвээс л 

	Над лугаа үл хагацах мөн

	Нармай ертөнцийг оюунаар тэвчвээс л 

	Над лугаа үл хагацах мөн

	Насан тутам төрөх үхэхийг хоёргүйд оновоос л 

	Над лугаа үл хагацах мөн

	Нарийнаар болилон мэдэж хүслээс хагацваас л 

	Над лугаа үл хагацах мөн

	Нам бүхнийг хөвгүүн мэт энэрвээс л 

	Над лугаа үл хагацах мөн

	Ламын зарлигчлан бүтээвээс л 

	Над лугаа үл хагацах мөн

	Нарийвчилж тангаргийг ариунаа сахиваас л (52v) 

	Над лугаа үл хагацах мөн

	Намайг хоёргүйн агаарт ажирваас

	Наагуурдаж лам үгүй болов хэмээн саналгүйгээр 

	Дээд лам гурван цагийн бурхад хийгээд

	Дэс дор миний сэтгэл ялгалгүй тэрээр 

	Тэмдэгтэйеэ бат хэврэг бүхэнд түгж оршсон тул 

	Тэр мэт мэдэх бөгөөд онохуйг өчмүй

	Ном бүхний хязгаарт хүрсэн утга хоосон чанар лугаа 

	Нот энэрэхүй ялгалгүйг бясалгахыг өчмүй

	Номын мөр нүгүүдийн дотроос дээд болсон 

	Ноцтой гүн мөр Нарова˗ийн зургаан номыг бясалгахыг өчмүй 

	Эрдэм төрвөөс дээд дор үл баримтал

	Эгүүнээр улам улам авирахуйг өчмүй 

	Үүсэж бясалгалын гэм ба сэжиг гарваас

	Эдүгээ тотгорыг арилгагч судруудыг үзэхүйг өчмүй 

	Өөрөө нирвааны амгаланг хүсвээс

	Өөрийн хүслээ хасаж болилон мэдэхүйг үүсгэхийг өчмүй

	Өөсөөн туулсан бурхныг хүсвээс

	Өндөр уулын дотор хийдийг хэсэхийг өчмүй 

	Орчлонгийн зовлонг дурдан үйлдээд 

	Оюунаар энэ насыг тэвчихүйг өчмүй

	Охь дээд лам өөрийн сэтгэл мөн тул 

	Онц бусдаас үл эрэхүйг өчмүй

	Тийн атгаггүй илт айлдсан номуудыг

	Тэгшид шүтэн барилдлага дор онохуйг өчмүй 

	Тэр ямар мэт зүрхний талбисан (53r) чилан бүтэх мөн тул 

	Төгс гүн бөгөөд ахуй их ерөөлийг талбихыг өчмүй 

	Над лугаа учирсан болоосой хэмээх ирээдүйн бодгальс бүхэн ч 

	Найруулж миний зохиосон дээд мөр эрдэнийн эрих ба 

	Нарийвчилсан асар нирвааны чимэг тэргүүтэнд үзтүгэй 

	Над лугаа бодтойёо учирсан лугаа ялгалгүй болой 

	Эдүгээ миний нөхөр зүрхэн үгүй зарим нэгэн нь

	Энэ мэт дээд лам гурван цагийн бурхан лугаа учраад 

	Эдүгээ надад бясалгал төрсөнгүй хэмээгч бүхэн ч

	Үүрд бишрэн үйлдэж шамдлаар залбирал талбигтун

	Адистидаар эрдэм өөрөө бадарч гарах тул 

	Анхааран авч тэр мэт таалахуйг өчмүй

	Амьтанд хорлол ирэх бөгөөд туслахад маш бэрх тул 

	Алимад орон хийд ба суумал бурхан хийгээд 

	Алжааж суварга тэргүүтнийг үл үйлдэхийг өчмүй 

	Орон суурин ба ламын цэдиг тэргүүтнийг

	Онцлон ямар мэтээр үйлдмүй хэмээвээс 

	Охь ном лугаа зохилдсон тэр нь мөн тул

	Олон ялгуусны зарлиг лугаа үл харшлан зохиохыг өчмүй 

	Эдүгээ бас ламын үзэгдэл зүүдний төдий энэ бээр сөнөвч 

	Энэрэл ба адистид өчүүхэн үл болох бөгөөд 

	Үүрд зовлонгоос аврах ба

	Орчлонд үл унагаахыг би мэдмүй 

	Эмгэнэн сүслэхүй бээр (53v) 

	Умарталгүй залбирал талбихыг өчмүй

	 

	Хэмээгээд зарлиг зохиолын дуулал үүнийг номловой. 

	 

	Аяа намайг санагч шавь нугуудыг 

	Ашид орчлонд үл унагаахыг би мэдмүй 

	Аварч зовлонгоос гаргахыг би мэдмүй

	Ээ бүү зовнигтун, хөвгүүн шавь нар минь 

	Элдэв зовлонд шим хаана байх буй 

	Эндүүрлийн үзэгдэлд шим үгүй тул 

	Энхэр гагц хөвгүүн нь үхсэн хөгшин эх ч

	Энэлж гурван хоногийн манагаар инээд алдмуй 

	Өчүүхэн алдахад гайхамшиг юун буй

	Үнэхээр тийм тул хөвгүүн хийгээд шавь нар минь 

	Үтэр гаднаа гаслан үйлдэлгүйгээр

	Өөрийн сэтгэлийг дотогш үз

	Засвар үгүй байгалийг үзвээс л 

	Завсарлаж над лугаа үл хагацах амуй

	Заяаны бодь сэтгэлт төрөлхийтөн надаас сонс 

	Завдаж би бээр хоцролгүй төрөлхийтөн амьтан бүхнийг

	Арилсан илт баясгалангийн оронд 

	Ангижралгүй түүнээ илт хөтлөх минь болтугай 

	Авч хөдлөөд орчлонгийн далайгаас

	Аварч магадаар гэтэлгэн зохиох минь болтугай 

	 

	хэмээн зарлиг болов. 

	Бас цээрлэх юмгүй боловч, биеийн тамир улам өчүүхэн болсонд, айлтгалч тахилчдын сэтгэл амаргүй болж, багш Гамбо Цүлтэм ба хутагт Шогом хоёрыг илгээгээд, (54r) “гэгээн ундаасаж буй болов уу, бие лагшин амгалан буюу” хэмээн өчвөөс, “өчүүхэн амаргүй” хэмээн зарлиг болов. Гамбо багш төмөр шанаганд ус буцалгаж, жоншны талх хийж өргөхийг завдан, Шогом˗оор хүндлэл өргөөд, ямар мэт чилээрхсэнийг асуух хэрэгтэй ажгуу хэмээтэл, биеэ шударга залж малгайгаа огторгуйд ширтэн зохиогоод, “тийн атгаг үгүйгээр алиныг ч илэрхий мэдмүй. Түүнийг та нугууд мэдэв үү. би бээр мэдэв” хэмээн дахин дахин зарлиг болоод, юм бүхний ахуй ёсон төрөх эвдрэхгүй бөгөөд цацралын хязгаар бүхэн лүгээ хагацсаны агаарт тэгш агуулав. 

	Цаг нь өглөөний наран уулын бэлхүүсэнд хүрэхийн төдий, өдөр нь арван таван, сар нь зун дундад бурвасан одны сар, Нял ба Олхаа, Бронха˗ийн хүмүүсийн шар тариалангаа хадахын цагт, эм усан тахиа жилд далан таван сүүдэр дээр биеийн гэгээн ажрах ёсыг үзүүлэв. Тэр шөнө огторгуй бүхэн гэрэл солонгоор дүүрсэн ба Гамбо˗ийн тусын огторгуйд гэрэл цацарсан зуун найман суварга үзэгдсэн хийгээд тэнгэрийн хэнгэрэг мэтийн их дуу дуурьссан нь Бронха ба (54v) Олхаа хийгээд Нял˗ын хүмүүс тэргүүтэн бүгдэд адил үзэгдэв. Тэр ч ламыг хаа ажрах цагт солонгоор зам удирдан байдаг тул Мижин хэмээх өгүүлрүүн, ламыг залагчин буй ажгуу хэмээв. Буяны садан Хамбаа бээр их түрчигнэх дууг сонсож, өөрийн гөрмөл ба янгон51 хоёр гэрэл солонгоор үргэлжилснийг үзэв. Азарани хэмээх Гамбо гэрлээр дүүрснийг үзсэн ба оточ Нигом нөгчив хэмээсэн дууг сонсов. 

	Түүнээс шарилыг нь их сүмд залаад, торго магнаг ба эрдэнийн ширээнээ оршуулж, тахилын зүйл элдвээр үзэмжтэйеэ үйлдээд, хоёр өчүүхэн тойноор тахилч болгон үйлдсэнд, түүнээ махамудрагийн бясалгал төрөв. Их бясалгалчин бүгдээр ч тус тус цамаас гарч шарилын өмнө хураад бүхнээр сүсгийн үүднээс тахил өргөж, залбирал талбиснаар гурван хоног болтол нойр ба балайрах хийгээд идээ ундааны үзэгдэл огт үгүй болж нүүрээ нулимсаар дүүргэн залбирал талбисанд, олонх нь үлэмж самадийн бясалгал төгөлдөр болов. Түүнээс гуравдугаар хоногийн манагаар тахилын залгамж маш олон лугаа сэлт шарилыг хайлаад, шарилын ясыг сүүнд холихын тул хайчаар авахыг (55r) завдваас лонхны төдий нэгэн гэрэл шарилын суваргын дотор дүгрэглэн бүхий үзэгдэв. Бус бас элдэв үзэгдэл болсон амуй.

	Буяны садан Гамбо бээр дээд огторгуйд солонго цогцолж гэр мэт болсон ба дагинасын чуулган үүл мэт бүрхэн бүхийг үзэв. Багш Додлүнба бээр, өрнө зүгийн замд солонгын цацар барьсан мэт бүхийг үзэв. Заримууд шарилын суваргын гадуур зуун найман суваргаар тойрсныг үзэв. Багш Нёова ба Доржловон хийгээд Гомшэр гурав нь дэрсэн гөрмөл хийгээд шарилын суваргын хооронд гурван солонгоор залгалдсаныг үзэв. Санал төгөлдөр олон хатагтай бээр шарилд тахил үйлдэх ба тэдгээр тэргүүтэн тус тусад элдэв үзэгдэл хийгээд гайхамшгийн үзэгдэл санаж сэтгэшгүй гарсан бөгөөд Уй газрын Гамбо˗ийн уул нь, будан дотор илэрхий бөгөөд бүхэнд үзэгдэн жалга агуйнууд манангаар бүрхэж, гадуур нь орчин тойрон суваргын үе мэт тулалцан, түүний дунд Гамбо˗ийн уул үүл ба манан алин ч үгүй ив илэрхий үзэгдэн, огторгуй маш цэлмүүн болов. Шарил хайлсны дотор зүрхэн нь үл түлэгдсэнээр дахин тогооны (55v) дотор гүнждийн тос лугаа хамт агуулаад, нүүрсний галаар түлбээс улам тодорхой болон одсонд, багш Гамбо˗ийн гэгээнээс энэ нь ба бүрнийг энэрэхүйгээр барих шүтээн болсон ажгуу хэмээн зарлиг болоод залбирал магтаал үүнийг номлов. 

	 

	Богд сацлалгүй лам эрдэнэ

	Бодос алин үзэгдэгчийг номын биед номлох бөгөөд 

	Бодь их амгаланд айлдан зохиогч

	Гурван цагийг тодотгогч богдод магтан мөргөмүй 

	Өдөр шөнийн цаг бүхэнд

	Энэхүү хоосон чанарын агаараас үл хөдлөх 

	Эрхэн бяруузанын нэгэн хувилгаан

	Эрдэмт богд бэлгэ билгийн зулд магтан мөргөмүй 

	Эдүгээ зургаан зүйл амьтан бүгдэд

	Энэрлийн усны үргэлжлэл үл тасрагч 

	Эрхт нүдээр үзэгчийн нэгэн хувилгаан

	Эрхэн богд амьтныг удирдагчид магтан мөргөмүй 

	Одоо гурван ертөнцийн орчлонгийн далайд

	Олон нисваанисын өвчнөөр эмгэнэгсэд дор 

	Отчийн хааны нэгэн хувилгаан

	Охь богд таван хорыг арилгагч дор магтан мөргөмүй 

	Эдгээр зургаан зүйл амьтан бүгдэд

	Элдэв зүйлээр туслан зохиох бөгөөд

	Эгнэгт бэлгэ билгийн зулыг мандуулан зохиогч 

	Эш үзүүлэгч хувилгаан танд магтан мөргөмүй 

	Би бээр танд энэ мэт магтаж

	Биширсэн түүнээс (56r) гарсан буянаар 

	Бидний зургаан зүйл амьтан бүгдийн

	Битүү нисваанисын өвчнүүдийг арилгах болтугай 

	 

	хэмээн номлоод тэрхүү зүрхэнд үнэртэн ба хүжсийн усаар угаал өргөөд, онол төгөлдөр их бясалгалчдад гэгээнийг үзүүлэн авшиг өгөв. Тэндээс ноёд бээр лам эрдэнийг нөгчив хэмээхийг сонсоод, бүхнээр сайн өргөл сэлт шарил залахаар ирж, нэгэн сар болтол шарилд тахил өргөөд дөрвөн хувь хуваав. Ноёдод ч дөрвөний нэг хувь, багш Гамбо бээр Дашгоман˗ийн дотор оршуулахад дөрвөний нэг хувь, их бясалгалчдад хагасыг нь олгосонд, багш Гамбо бээр цэн алтанд хольж нухаад, тэдгээрийг тангарагтаа оруулж ялал ялагдалгүйгээр хувааснаар, ноёд зүг зүг торгон ширээний дээр шарилыг оршуулаад, дээр нь шүхрээр бүрхэж зовхист дуаз босгон, зүг нүгүүдэд банзад ба боосон ингүмэл тэргүүтэн олон тахилын эд хийгээд силнэн ба хүрэл хэнгэрэг тэргүүтэн цэнгэлгээний элдэв дуу лугаа сэлт хүрээлэн залав. Огторгуй ч гэрэл солонгоор дүүрч, гэгээн завсар бүхэн үнэртний утаагаар бүрхээд, хүмүүн ба хүмүүн бус бүхнээр уйлан гасалсанд, газар хөдлөх мэт болов. Их бясалгалчид ч (56v) өөр өөрийн зүгийн уулст ажрав. 

	Газар дэлхий бүхний дуртмал өнгө доройтоод сууж болшгүй болсон боловч, Хамбаа эрдэнийн гэгээнээс “ичгүүр багатай хэмээгдэгч бэлэвсэн эмс ч зун өвөл нэжгээд гаслан үйлдэх тул, би энэ жил багш Гомба˗д хань болж суумуй” хэмээн зарлиг болж, амьдрал өчүүхнээс илүүгүй боловч, багш шавь хоёр ч багш Гомба˗г даган оршив. Тэр цагт цорж ринбүүчийг нөгчих үед, ирээдүй их бясалгалчид асуусны хариуд эмгэнэлийн эгшигт дууллыг ийн номлов. 

	 

	Богд их төрөлхийт хүмүүний арслан наран ану 

	Бодот цагийн хаан тахиа жил ургахын үесийн 

	Боловсролт зуны дундад сарын арван тавны өглөө 

	Бурхан наран номхотгогдууны үзэгдэлд шингэв 

	Эдүгээ бурвасан одон огторгуйд гүйхийн цаг 

	Эмийн мод ой цэцэрлэгийн боловсрохын үед

	Энэ ойр ба холын төрөлхийтөн бүхэнд

	Эрээлжлэх солонгын гэр суваргын үзэгдэл ургаж 

	Гэрэл утааны цогцос ихэд дүгрэглэн

	Гэгээн дагинасын чуулган нугууд үүлний цогцос мэт бүрхэж 

	Гэнэт үүлний чуулган машид гийж нарны хот мандал 

	Гэрэл маш цацарсаар тахилын хур буув 

	Улбалзах бэлгэ билгийн галд зүрхийг нь (57r) хайлсан боловч 

	Урвалгүйгээр номын богдын мутарт өөд болов 

	Улмаар хожмын харлиг нугууд энэрэхүйн

	Урхи гохоор барьж гурван цагийг айлдагч тэрээр 

	Нэгэн сар болтол шарилд тахил өргөөд

	Нэгэнт тахилын шүтээн шарилыг тус тус хувааснаар 

	Нэжгээдчилэн ноёд нугууд зүг зүг дор ч

	Нягтад тэргэнд залж дуаз босгон үйлдээд 

	Шүхрүүдээр бүрхэж цэнгэлийн чуулганаар тойруулан 

	Шатаасан хүжсийн утаагаар гурван мянган ертөнцийг түгээмэл болгосонд 

	Шинэхэн солонго ба гэрлээр огторгуй дүүрч 

	Шадар хуврагуудын нүүр нулимсаар бүрхэн 

	Дагинас нугууд ч өөрийн орондоо ажирч 

	Дараагаар их бясалгалчид ч өөр өөрийн оронд ажран 

	Дагалдаж номын сахиулсад ч онолтны хойноос одож 

	Дуурсгалт аглаг бөгөөд дорно зохист хийд хоосон болон

	Бирд нугуудын балин ч тасарч

	Бид бүхний амьтны наран Гамбо˗д шингэв 

	Бишрэлт хүслийг хангагч чандманийг хоосон чанарын далайд алдав 

	Билгийн зулыг цагийн салхиар сөнөөв

	Эдүгээ газрын өнгө доройтож нирвааны хот эвдрэв 

	Эвий хоохой халаг, хүслийг (57v) хангагч далай бээр хатав 

	Эрхт чадагчийн шашин Гамбо˗ийн уулнаа шингэв 

	Энэ мэтийн багш хаанаас олдмуй за

	Тодорхой гэрлийн наран шингэх болбоос л 

	Торгоолт муу үзлийн харанхуйг юугаар арилган чадмуй

	Дээд их онгоц далайд эвдэрвээс л

	Тогтмол дөрвөн мөрнийг юугаар гатлан чадмуй

	Үлэмж бэлгэ билгийн уул нурваас л

	Үнэнхүү билгийн наран хаанаас ургах болмуй 

	Үргэлж номхотгогдууны хур тасрах болбоос л 

	Үйлсийн ногоог юугаар чийгтүүлэх болмуй

	Хоохой халаг их төрөлхийтний манлай хаана ажрав 

	Хувьт амьтны зул хаана ажрав

	Хутагт урьдын цагийн Мядагдазэй тэрээр 

	Хувилгаанаар чадагчийн мэлмийн өмнө Да˗од шону болоод 

	Таван зууны цаг үүний төрөлхийтний манлай болсон 

	Таныг үзсэн хийгээд сонссон буюу дурдаж

	Танаа сүсэлсэн төрөлхийтөн хоцролгүйгээр 

	Тачаал хилэнц нь арилж дээд онол төрмүй 

	Тансаг төрөлхийтний энэрэхийн адистидаар

	Тавтайяа бурхны орноо чам лугаа үл хагацах болтугай 

	 

	хэмээн магтаад, лам эрдэнэ өөд болсны тул эдүгээ би бээр хэрэггүйгээр хүмүүний биеийг түргэн алдах болмуй хэмээн зарлиг болов. Жич шавь хэмээх нь ламын (58r) зохиолыг баригчийг өгүүлэх тул, би ч богдын цадиг мэт үйлдмүй хэмээн зарлиг болоод, хэзээд цамд орших лугаа дөрвөн хөлтний өргөл үл авах, алт мөнгийг гартаа үл барих, сарын шинэд цамд оршин зохиох, сарын хуучид хөтөлбөр зохиох ба тэдгээр тэргүүтэн Эрдэнийн зохиол ямарчлан зохиов. Тэндээс багш Гамбо бээр Даш гоман тэргүүтэн богдын дотоод гадаад шүтээнүүдийг сайтар бүтээсэн ба өөрийн тааллын үйлдвэрүүдийг дууссанаар, Бомбо гомчүн хэмээхэд сууринаа тушааж өгөөд, өөрөө ууланд өөд болохуй таалсанд, хөгшин шавь нар ба шадар агч тэргүүтнүүд Гоманд мөргөх хийгээд номын барилдлага өчихөөр зүг зүгээс чуулан ирж, ном өчсөний хариуд дууллаар ийн номлоруун, 

	 

	Оюунаас нөгчсөн үзэл хязгаараас хагацсан дор 

	Омтгойгоор сэжиглэн дамжиглаж бүү үйлд

	Онц амгалан хоосны бясалгал шунал үгүйг 

	Огоот бясалгалын хувьд таслан бүү үйлд 

	Өөрийн эрчмийн явдал шунал үгүй дор 

	Өвөрмөц засдаг ёсон ч бүү үйлд

	Үр өөрийн сэтгэл тодорхой гэрэлд 

	Үргэлжид горилол сэжиг ч бүү үйлд

	 

	хэмээн номлосонд, (58v) утгыг нь бясалгах увдис нэгийг өчмүй хэмээн өчвөөс,

	 

	Ухааны сэжгийг дамжиг үгүй үзэлд 

	Уг язгуурыг тасалсан онолыг зохио 

	Урт хувьд үл тасалсан бясалгалд

	Улмаар гурван цагийг байгальд ургуулан зохио 

	Үнэхээр засдаг ёсгүй явдалд

	Өөрийн хурьцалгүй бусдын тусыг зохио

	 

	хэмээн номлосон тул та нугууд заримыг зохио, заримыг бүү зохио хэмээн зарлиг болсонд, тэдгээр нь онол төгөлдөр та нарын ном ажгуу. Бид нарт эрдэм төрүүлэн үйлдэгч арга, журамлан авах увдис нэгийг өчмүй хэмээсэнд ийн номлоруун,

	 

	Эгшиг түүнтэй нэгэн лүгээ хоёр 

	Үүр хамт төрсөн сэтгэл үүнийг

	Эдүгээ гэнэт бариваас ахуй ёсон мөн

	Эгнэгт султган талбиваас цацралаас хагацсан мөн 

	Сайтар нэгэн хамт оновоос номын бие мөн

	Санаж тийн атгагийг тэвчигдэхүүнд үл таалах бөгөөд 

	Самуу атгаг үгүйг тухайлан үл бүтээх нь

	Сацралаас хагацсан сэтгэл чанар мөн

	Ашид тодорхой хоосон нүцгэн ухаан үүнийг

	Алгасалгүй тэтгэвээс увдис мөн

	Авах бөгөөс лам чухаг дээд нүгүүдийг тахь 

	Авах үгүй бөгөөс сэтгэлээ султган талби

	Ачит эцэг (59r) Замбуутивийн алдарт бээр тийн номлов

	 

	хэмээн зарлиг болов. 

	Богд Гамбо энэ ч лам эрдэнийн үйлсийн тийн хувилгаан, амьтны буянаар хувилж бүтсэн шашны эзэн мөн болой. Тэр ч Жавасэрэ ба Цэзам хоёрт гурван хөвгүүн агсны дундах Гамбо Дагзэй хэмээгч олон самади лугаа төгөлдөр нэгэн урьд нөгчив. Түүний ах багш Гомба Цүлтэм ч эхийн умайд оршихын цагт, эхийн зүүдэнд хэвлээс наран ургаж Замбуутивийг гэрлээр дүүргэв хэмээн зүүдэлснээр, гэгээн мэндэлсэн цагт алдар ч Замлиндагва хэмээн нэрийдсэн тэрээр, таван насны дээр авга ах оточ Нечүнба лугаа нөхөрлөж Дагво˗ой дор өөд болоод, их лам Гамбо лугаа уулзсанд, миёова˗ийн бясалгал эшийг өгснөөр нүүрийг нь үзээд, арван нэгэн насандаа илбэ мэтийн самади төрж, арван долоон насандаа буяны садан Аарива˗аар увадини зохиож гэцэл болоод, хорин насандаа буяны садан Шавалинба˗аар увадини зохиож усамбад болон зохиосонд, аяга тахимлаг Цүлтэмнямбуу хэмээн алдар өргөв. 

	Их лам Гамбо бээр зургаан ном тэргүүтэн увдис бүхнийг гүйцэд хайрласнаар, Нягдажарма ба Лхоша (59v) Үгдомцан тэргүүтэн олон уулыг шүтэж дээд ерийн шидийг олов. Жаргагваншүпүв˗д оршихын цагт, урт үзүүрт малгайн үзүүрийг нугалж өмссөнөөр бясалгалын малгай хэмээн алдаршсан болой. Их лам Гамбо˗ийн гэгээнээс, энэ Гомцүл нь урьд сэтгэл үндсээ судлан судалсныг би сэргээсэн төдий болой хэмээн маш баясан зохиогоод, түүнээс хуврагийн чуулганаа багш Гамбо˗д тушааснаа, Жаргагт чуулган мянга гаруй гарав. Түүнээс Гамбо˗ийн тахилын сүм хуучирсан ба бясалгалын хийдийн сэлбэлгэ тэргүүтнийг зохион, алтан суварга Даш гоман тэргүүтэн олныг бүтээсэн болой. 

	Түүнээс Додлүн˗ийн Найданшаравдаг хэмээх бээр залж, Цүрлхалүн хийдийг байгуулж, Уй Зан Хам гурвын хувраг хязгаалшгүйг боловсрол гэтлэлд байгуулав. Тэндээс хорт тэнгэр чөтгөр хямарснаар, Лхас хувилгаан үзэгдлийн сүм галд шатаад, тамтархай болон одож сэлбэгчин үгүй болсон цагт, номын сахиулсан Махгал ба Рэмади Жонзан52 гурав заллагад ирээд Вүрү˗ийн хойд тал түүнээ Лхасын дөрвөн аймаг хямарсны тул түүнийг эвсүүлэхээр өөд болон соёрх хэмээснийг (60r) хүлээж, тэнд өөд болоод хоосон тамтархай түүнээ оршвоос, эвсэл үл болон өнө удсанд, Дагвонай53 шавь нар уйдах болсноо, багшийн гэгээнээс “эдүгээ хэдий хоногоос явмуй” хэмээн зарлиг болоод, “тэнд явахуйг завдан атал, дахин явж болшгүй ажгуу” хэмээн зарлиг болсонд, “хэрхсэн буй” хэмээн өчвөөс, “урьд шөнө миний зүүдэнд их лам Гамбова өөд болоод, Гомба Цүлтэм чи бээр намайг орхих чинь буюу хэмээн зарлиг болов. Их лам лугаа жовуу хоёр тусгаар бус ажгуу” хэмээн зарлиг болов. Бас Жовуугийн гэгээнээс, “энэхүү хямралыг чи бээр эс эвсүүлбээс хэн эвсүүлмүй. Би ч нөхөр болон үйлдсүгэй” хэмээн зарлиг болоод, мэлмийгээсээ нулимс гаргасныг бүгд адил үзэв. Түүнээс Жовуугийн эшийг дагаж эвсүүлбээс төвөггүй болсноор, буян нь огторгуй лугаа сацуу амуй хэмээн наран саран мэт алдаршив. Хувилгаан үзэгдлийн хэрэм ба тойрсон байшин хийгээд ороолох хөвөө ба шалыг үйлдэх тэргүүтэн олонтоо хүчийг өргөн зохиогоод, багш Нялд “чи бээр энэ Лхасыг юунд үзэж буй” хэмээн зарлиг болсонд, Нял багш өчрүүн, Жовуу ба Майдар үүнд оршмуй хэмээх тэргүүтэн олонд үзэгдэх мэт үзмүй хэмээн өчвөөс, би бээр тэр мэт үл (60v) үзэн Лхасын энэ сүмийг цогт нууц хураангуйн хот мандалд үзмүй хэмээн зарлиг болсонд, “би бээр ч үзэх арга буй болов уу” хэмээн өчвөөс, “сүсэг бишрэл үйлд, үзмүй” хэмээн зарлиг болсонд, залбирал талбиснаар цогт нууц хураангуйн хот мандлын эрхнийг багш нь зохион, өөрөө ч бурхны сууринд багтсаныг үзэв. Нял багш өгүүлрүүн, ба бүрэнд Нарова˗ийн төдий сүсэг буй аваас, энэ багшид Дилова˗ийн төдий адистид буйг мэдэж авав хэмээн зарлиг болов гэдэг. 

	Бас Очирт сууриныг нэгэн агшинд эргэсэн ба нүдээр үзэгч ба базарбарахи тэргүүтэн ядам бурхан хязгаалшгүйн нүүрийг үзсэн ба бие үл үзэгдэх хийгээд олон болох тэргүүтэн рид хувилгаан ба зөн билгийн олон эрдэм төгөлдөр бөгөөд номын хаан Мэнбо˗ийн цоморлог зарлигаас эш үзүүлсэн ч буй болой. Хэрхэн хэмээвээс “өрнө өмнө бие мэндэлсэн бодисадва, нууц тарнийг баригч егүзэр, Инбогийн эцэст дээд төрөлхийтөн нь энэ их сүмд туслах болмуй” хэмээх тэргүүтэн гарсан бөгөөд дэлгэрэнгүйг нь богд өөрийн туужид үзтүгэй. Тэр мэт богд лам нь энэ Гамбова лугаа нэгэн чанартай (61r) боловч сэтгэлийн хөвгүүн мэт үзэгдэх нь хүмүүний оюунаас хэтэрсэн бөгөөд тавин гурван сүүдэр хүртэл оршоод, үхэр жилийн намрын сүүл сарын хойно гайхамшгийн үзэгдэл олон лүгээ сэлт биеийн гэгээн ажраад, зүрх ба хэл нь үл түлэгдсэн амуй. Тэр багшийн дүү багш Гомчүн хэмээн алдаршсан нь ч, самадийн онол ба эрдэм хязгаалшгүйг олсон бөгөөд загарсамбар хийгээд цагаан дара эх тэргүүтэн хязгаалшгүй ядмын нүүрийг үзсэн ба бурхны орон өгүүлшгүй олныг үзсэн хийгээд зулайн үс нэр нь бүхнээ тодорхой үзэгдэх ба элдэв рид хувилгааныг үзүүлэх бөгөөд энэрэх хийгээд онолын эрдэм хязгаалшгүйг олсон нэгэн мөн бөгөөд 45 сүүдэрт гайхамшгийн олон үзэгдэл лүгээ сэлт биеийн гэгээн ажраад, зүрх сэлт нь үл түлэгдэв. Дэлгэрэнгүйг нь өөрийн туужид үзтүгэй. 

	Тэр мэт богд авга ач энэ гурав нь хамаг амьтны аврал итгэл гурван язгуурт махгал мэт, очирдараас хувилгаан биеийн үргэлж үл тасарсан болой. Богд авга ач эдгээрийн дээд гурав болсон, богд Дүйсүмчэнба54 хийгээд түүнчлэн ирсэн Пагмадүв ба цогт Бааромба нугууд тус тус ч эрдэм санаж сэтгэшгүй (61v) лүгээ төгөлдөр бөгөөд амьтныг удирдагчийн эрхэн болсон болой. 

	Чухал дөрвөн хөвгүүн нь Гомбо Дүлзин, Лаяг Жосрай, Гаргом Гарво, Жэ бясалгалч Ишдорж лугаа дөрөв болой. Айлтгал ба нойрсоход хучих зэргээр хүндлэгч шадар дөрвөн шавь нар нь Жодан Лэгзэй, Шогом Жанчүв˗иш, Нянай Салжан, Райгом райва лугаа дөрөв болой. Бус бас Олхаачойнжүн, Танлха монгом, Дидо Нянгом, Шигвожантүл хэмээх нүгүүд ба Могжогва ринбүүчи, ялгуусан Чүнцанва, Намцо догом, Санрирайва тэргүүтэн гадаад дотоодын эрдэм хязгаалшгүйг олсон хөвгүүн шавь нар санаж сэтгэшгүй гарсан болой. Богд Гамбо, буяны садан Хамбаа, богд Вүсэ тэргүүтэн сэтгэлийн хөвгүүн олон гарсан цагт, лам эрдэнийн гэгээнээс, “урьд ялж төгс нөгчсөний мэлмийн өмнө би бээр Да˗од шону хэмээх дээд самадийг өгөгч болсон тэнд ч, би та нарыг самадид байгуулж, бурхны шашинд үйлдвэр ихэд үйлдсэн амуй” хэмээн зарлиг болов. 

	Тэр мэт гурван цагийн бурхан бүгдийн дээд хөвгүүн болсон цорж Гамбова үүнийг, ялж төгс нөгчсөн Шакъямуни бээр, «Самадийн хааны (62r) судар», «Эрдэнэ давхарлаг», «Нигүүлсэхүй цагаан лянхуа» тэргүүтэн судар дандар олонд эш үзүүлсэн бөгөөд “Цөвийн цагт түүнчлэн ирсний шашинд номыг баримуй хэмээн ам авснаар, аяга тахимлаг оточ хэмээх нөхөр архад таван зуугаас цөөнгүй нэгэн болмуй” хэмээн эш үзүүлсэн буй. “Түүнд самадийн онол лугаа төгөлдөр, үл арилсан найман бодсыг үл хадгалагч, уулын цам хийгээд шаваасанд оршигч, нууц явдал цомцойх ёга дор шамдсан, мэлмий ба зургаан зөн билгийн эрдэм лүгээ төгөлдөр, таван түм нэгэн мянга зургаан зуун шавь гармуй” хэмээжээ. 

	«Самадийн хаан» судрын арван тавдугаар бүлгээс эш үзүүлсэн нь, “Ялж төгс нөгчсөн майдарт зарлиг болруун, Да˗од шонуржүрва энэ бээр, адилтгашгүй баяслаар бурхныг магтаж, бурхны эрдмийг ялангуяа үлэмж өгүүлэхээр хэзээ үргэлжид маш сайшаах болмуй. Урьд ч Хааны балгасны хот үүнд, мянган голди бурхныг ч үзэж, ялгуусан тэд бүхний дэргэд, амарлингуйн дээд самади үүнийг ч машид асуув. Бодь явдлын дээд үүгээр явахдаа, энэ нь хэзээд миний хөвгүүн болж, бүхэнд ч самбаа лугаа (62v) төгөлдөр болов. Бүхнээ хэзээд ариун явдлаар яван, энэ бээр хойногш цагийн их аюулд, хэзээд ариун явдалд маш оршсоноор, самади энэ нь маш дэлгэрэх болмуй. Үүнд майдар чи бээр миний эрхээр, дээд самади үүнийг маш эрээд, энэ мөрд орсноор дээд бодийг олох болмуй. Олон голди бурхад бээр огоот барьж, удирдагч55 нугуудад тахилын дээдийг өргөх болмуй. Би бээр бэлгэ билигт машид оршоод, Да˗од шону˗ийн явдал ялангуйтыг эш үзүүлэх бөгөөд түүний амь ба ариун явдлуудыг, хойногш цагт тотгоргүй болгон үйлдсүгэй. Гарын алганд жүрүр˗ийн таван үр талбисан мэт ирээдүйд алиныг тахих болох. Мянган голди бурхан нугууд ба түүнээс үлэмж Гангын хумх мэт хэмээн, наян голди тэнгэр ба лусууд ба долоон мянган голди ягшисууд бээр хойногш цагт шамдан үйлдэх болмуй. Хоёр хөлтний эрхэнд56 дээд тахил үйлдэж тэнцэлгүй бэлгэ билиг үүнийг машид бүтээгээд, хожим цагт энэ нь ертөнцийн итгэл, ялгуусан Хиргүй гэрэл хэмээх болмуй” хэмээснээ, Да˗од шонуржүрва өөрөө вивангирид үүнийг сонсож машид баярлах болж (63r) долоон дал модны төдий илт өндөрдөн огторгуйд суугаад сайшаан өгүүлрүүн, “аяа ялгуусан бээр дээд номыг номлон зохиох нь, тийн тонилсон бэлгэ билгийн хүчинд оршсон бөгөөд маш магад бэлгэ билгийн дээдэд оршсоны тул чанадын эсэргүүцэгчдэд үл чадагдмуй. Тачаангуйг тэвчиж асар нирваанд хүрсэн бөгөөд сансрын ороомол модны хүлээс бүхнийг таслав. Сансрыг тэвчиж сансарт завсар үл барилдах бөгөөд номын мөн чанар бод үгүйг машид айлдаад, өгүүлж үл болох үгийг ч сайтар айлдсаны тул тэртгээ нугуудын чанх бурууд оршсон мунхаг бүхнийг, арслан бээр үнэгийг дарах мэт болгов. Түүнчлэн ирсэн шашны номын сан, үлэмж сангийн дээдийг би эдүгээ олоод, буруу муу заяанд унах бүгдийг тэвчиж, удирдан үл болмуй хэмээх сэжиггүйгээр, алтан өнгөт гоо бөгөөд тодорхой гэрэлт, мутраа ч түүний тэргүүнд машид талбиад, тэнгэр сэлт ертөнц нүгүүдийг ч тэвчилд байгуулаад, хүмүүний дээд манлай бодийн авшгийг өгмүй хэмээн номлосон болой. Дэлгэрэнгүйг нь тэр судраас мэдтүгэй. Бас нөхөр хурахын (63v) үүднээс ч тодорхой номлосон болой. 

	Тэрхүү судраас, “Да˗од шонуржүрва сэтгэл баясаад, бурхны мэлмийн нитэд сууж ийн өгүүлэв. дээд төрөлхийтөн огоот нөгчөөд, болшгүй болсон цагт би энэхүү судрыг барьсугай. Би бээр бие хийгээд амиа ч огоот огоорох ба ертөнцийн жаргалан буй бүхнийг огоорч, би бээр их аюулт тэр цагт ч, амарлингуйн дээд самади үүнийг барьсугай. Олон амьтанд энэрлийг ихэд үүсгээд, итгэлгүй зовлонт амьтныг үзвээс ч тэдгээрт асрахуйг чухал найруулах бөгөөд амарлингуйн дээд самади үүнийг барьсугай. Тэр үед самадийг баригчид таван зуугаас цөөнгүй ирээд, судрын дээд үүнийг ахуй их барихуйд, тэдгээрийг урьд удирдагч нь Шону мөн” хэмээн номлосон болой.

	Бас хойчийн үндсийг баригчийг ч тэрхүү судраас номлов. Туйлд үл хүрсэн хойдын цагт, дээдийн ном эвдрэхийн үед, судар үүнийг машид номлоход, та нараас хэн нь дурламуй хэмээснээ, тэр цагт Шону босоод, уйлсаар ялгуусанд ийн хэмээн өчив. Бурхны сэтгэлийн (64r) хөвгүүн бээр ийн хэмээн арслангийн дууг дуурьсгамуй. Туулсан бурхан гаслангаас нөгчөөд туйлд үл хүрсэн хожмын цагт, бие ба алиныг ч маш огоорч, би бээр судрын аймгийг дэлгэрүүлсүгэй. Үтэл нүгүүд бээр үнэн бусаар зорчин явбаас хүлцсүгэй. Донгодох ба хилэнцийг гаргагчдыг ч хүлээн авсугай. Бусад бодисадва нарт муу санаа төрөх буюу, алин урьд би бээр хилэнцийн үйл нүгүүд үйлдсэнийг арилгасугай хэмээн өчив. Алтны өнгө мэт бурхан зулайд нь мутраа талбиад, түүнчлэн ирсэн, цогт зөөлөн эгшигт Да˗од багш бээр номлов. Да˗од нь хойдын цагуудад, чи бээр ариунаа явах хийгээд алинд тотгор хүргэлгүйгээр чамайг адистидлан үйлдсүгэй би хэмээв. Түүнээс бусад ном номлогч найман зуугаад ч босож, хожмын цагт бид нар ч, судар үүнийг барих болой хэмээв. Бас тэнгэр ба лус хийгээд ягшис зуун арван голди ойр ирээд, бус бас жаран наяд нугууд ертөнцийн итгэлд ийн хэмээн өгүүлэв. Эдгээр аяга тахимлагуудаас, энэ өдөр алин боссон (65v) нугуудыг бид нар хожмын цагт ч, залж машид сахин үйлдсүгэй хэмээн номлосны тул үндсэнийг баригч дээд төрөлхийтөн эдгээр ч, урьдын ном номлогч найман зуу тэдгээр мөн бөгөөд тэр цагийн лус ба тэнгэр тэдгээр ч, дээд төрөлхийтөн тэднийг дагаж номыг нь сахимуй хэмээн эш үзүүлсэн мөн болой. Дэлгэрэнгүйг нь судар түүнээ үзтүгэй.

	Утга үүн лүгээ адил «Нигүүлсэхүй цагаан лянхуа»˗аас “Би нөгчсөний хойно ирээдүйн цагт, хойд зүгийн үндсэнд Аяга тахимлаг оточ хэмээх, эртний ялгуусанд үлэмж үйлдвэр үйлдсэн бөгөөд олон зуун мянган бурханд хүндлэл үйлдсэн, буяны язгуурыг үүсгэсэн, их хөлгөнөө үнэхээр орсон, олон амьтны тус ба амгалангийн тул орсон, олныг сонссон, бодисадвагийн аймаг савыг барьсан, их хөлгөний сайшаал өгүүлэн, их хөлгөнийг машид үнэхээр номлогч нэгэн гарах болой” хэмээн их лам Гамбовагийн вивангирид өгөв. “Тэрээр миний дүр эвдрэн цуцарсныг үзээд алтаар чимэн үйлдэж, шүхэр ба дуаз хийгээд торго ба өчүүхэн хонхны тороор бүрхэх хийгээд түүнчлэн ирсний гэгээн дүрс ба суваргын байшин лүгээ суваргуудыг арслангийн дуазаар (65r) чимээд, тэнгэр ба лусуудыг баясгах бөгөөд огоот тэтгэх, миний шашныг огоот тэтгэх, сэтгэл тунгалаг үгүй болснуудыг тунгалаг болгох ба тунгалаг болснуудыг улмаар сайжруулах хийгээд олон төрөлхийтний буяны язгуурын чуулганыг хураалгахын тул эдлүүлэх болмуй хэмээн багш Гамбова таван насны үед уулзаад, тэрээр сүмийн эвдэрснийг сэлбэхийг таалсан болой хэмээн шалгадаг болсон нугууд номлов. Ананд аа, түүний цагт аяга тахимлаг хичээнгүй үгүй сулхан, олон эдэт, тэвчлээс доройтсон, шагшаабад доройтсон, шагшаабад цалгайрсан, хилэнцийн номыг бүхнээ эдлэгч, үймээнд баясагч, маш аглагийг үл үзэгч, хичээлийг огоорсон, нэгэн орноо суугч, огоот барихуйд хичээгч, гэргийтэн ба хувраг хольцолдсон, чухаг дээд лүгээ үл нийлэх, сүсэг үгүй, аяга тахимлаг мэт зассан нугууд олон гарах болмуй. Аяга тахимлаг хичээнгүйд шамдсан, маш аглаг, дурдлыг чухал агуулсан, тэгш агуулсан, бэлгэ лүгээ төгөлдөр, нэгэн үзүүрт сэтгэлтэй, буян номт, хүсэл өчүүхэнтэй, болилон мэдэх, винавад дор бядагч, хутагтны язгуурт оршсон, олныг сонссон, сонссоныг (65v) хураасан нүгүүд хольцолдсон, таван зуугаас цөөнгүй лүгээ нэгэн хамт түүнчлэн ирсний бэлгэ билгийг эдэлмүй” хэмээх тэргүүтэн судрын аймаг ба дандрын аймаг олноос эш үзүүлсэн тул дамжиг ба дамжгийн орон лугаа хагацсан бөгөөд бусдаас маш ихэд итгэмжлэхийн оронд барих болой. 

	Бус бас эдгээрээс дээд болсон цадиг олон үзэгдэх боловч, энд нэгэн төдийгөөс илүү өгүүлэн чадсангүй. Эдүгээ богдын өөрийн номлосон тууж дэлгэрэнгүй хураангуй гурав ба шадар агч Чойши хийгээд Бронха ринбүүчи нарын нэгэн зүгт жигдлүүлсэн, Дүлзин˗ийн тогтоосноо зохион бичсэн, богд Хажодванбо˗ийн зохиосон их тууж хэмээн алдаршсан бүхнийг нийлүүлээд, судар эрдэнийн эш уг лугаа найруулж сүсгийн оюун ямагтаар бичив. 

	 

	Ачит Мядагдазэй хэмээх ялгуусны хөвгүүн дээд 

	Алин урьд Да˗од шону хэмээх болоод

	Ариун Цастны төхөм түүнд цог төгөлдөр Гамбова 

	Аврал дээд ялгуусан Хиргүй гэрэлт мөргөж бүрүүн 

	Алинаар олон галавын урьдаас дагуулан барьсан боловч (66r) 

	Анхаарах дурдал ба оюун самади доордын эрхээр 

	Ашид ёсчлон эс мэдсэн тийн боловч энд

	Асар цог төгөлдөр ламын тууж чандманийн эрих 

	Алимад маш үзэсгэлэнтэй байдлын банзадаар машид чимсэн 

	Аврал чухаг дээдийн энэрэхийн хүчээр сайтар бүтээд 

	Амьтан бүхний хоцролгүй нүдний рашаанаар

	Алс хойдын эцэс хүртэл барагдалгүй машид оршвой 

	Аяа би бээр цаг нугууд бүхнээ ялж төгс нөгчсөн 

	Ахуй их амгаланг соёрхогч чам лугаа үл хагацах бөгөөд 

	Аврал Домбхи егүзэр эрхэн түүний сайн мөрөөр 

	Амьтан нугууд асар хоромхноо бурхан болох болтугай 

	 

	хэмээсэн үүнийг Монгол улсын Олноо өргөгдсөн

	14˗р он хөх хулгана жилийн цагаан сарын шинийн сайн өдөр, нийслэл Их хүрээний газраа, үтэл хуврагийн дүрст Шагж хэмээх төвөдөөс монгол үсэгт орчуулан бичиж төгсгөв. 

	 

	Үүнд гэм алдал буй бүхнийг мэргэд засамжлан өршөө 

	Үүнийг орчуулсан бичсэн уншсан дурдсан бүхэн 

	Эрхэн богд Гамбова лугаа даган төрж

	Эх хамаг амьтныг орчлонгийн далайгаас гэтэлгэж бүрүүн

	Үүрд шашин мандаж төр энхжиж (66v) амьтан  хотлоор жаргах болтугай

	 

	Ум а базар саду самая, ману балая, базарсаду дисдо дидхо мэвово, судохо мэвово, сувово мэвово, ану рагда мэвово, сарва сиддхи мэвра яца, сарва гарма сузамэ, зидам шри е гүрү хум, ха ха ха ха ха хи хо бхага бана, сарва дата гада базар мамо муза, базар бава маха самая саду а хум пад. Э дхарма хэдү бра бхава хэдэндү шану ёни роха э вам бади маха шир маца ум сувра дишта базар е суухаа. Сарва мангалам. Бхаванду.

Notes

		[←1]
	 T: rigs can. М: хувь ерөөлт




	[←2]
	 T: de bzhin gshegs pa. М: түүнчлэн ирсэн. Бурхан багшийн ёгт нэр




	[←3]
	 S: samatha. T: zhi gnas. М: самади




	[←4]
	 T: ting nge ’dzin. М: самади. Бясалгалын гүн төлөвт орших




	[←5]
	 T: mi ’chor pa’i ting nge ’dzin. М: үл солих самади




	[←6]
	 T: ngos mi zin pa. М: үл чиглүүлэх, үл нөлөөлөх




	[←7]
	 T: ’phro ba. М: түгэх, сонирхох




	[←8]
	 t: zangs dkar ba. Сангарын хүн. Сангар нь Ари-ийн гурван аймгийн нэг




	[←9]
	 t: bka’ gdams pa. М: зарлиг увдистан




	[←10]
	 Уй-ийн хоёр аймгийн нэг




	[←11]
	 T: gri gug ma. М: тонгорогт




	[←12]
	 Sutra of ten bhumis




	[←13]
	 S: dashabhumi. T: sa bcu. М: бодисадвагийн арван газрын эрдэм




	[←14]
	 Жирийн, энгийн




	[←15]
	 Мадаггүй, үнэнхүү, бодит




	[←16]
	 Татагдах




	[←17]
	 t: rtsen lde




	[←18]
	 t: ser kha. м: гав, цав




	[←19]
	 lta ba’i man ngag rdo rje’i tshig bzhi




	[←20]
	 S: mahA-karuNA. T: thugs rje chen po. М: Авалокитешвара




	[←21]
	 T: mgo yom. М: толгой эргэх балбалзах




	[←22]
	 T: zho. М: унц. 28,34952 грамм




	[←23]
	 T: bka’ brgyud. М: Зарлиг үндэст. Бурхны шашны найман гол номын ёсны нэг болох Гаржүдвын ёс




	[←24]
	 T: ri sho ma. М: эмийн ургамал




	[←25]
	 Эрх олгох




	[←26]
	 dgongs pa can. М: харьцангуй утга




	[←27]
	 Энгийн, жирийн, сул ард




	[←28]
	 t: spos ldan. М: хүжийн үнэр төгөлдөр уул




	[←29]
	 t: chos ’phags




	[←30]
	 t: ’obs. м: улбалзан хөдлөх




	[←31]
	 t: gu ling. м: нэг зүйл торгомсог даавуу




	[←32]
	 T: thugs su ma byon na. м: таалалд орох, санаанд зурсхийх




	[←33]
	 t: ’obs




	[←34]
	 t: rdo rje ’dzin pa chen po ’dzam gling grags pa. М: их очир баригч замбу тивд алдарт




	[←35]
	 t: gong khug ma. М: дээд хавтагат




	[←36]
	 t: lhan cig skyis pa’I sgron me. м: хамт төрсөн зул




	[←37]
	 t: ka’ dpe. М: зарлиг үлгэр




	[←38]
	 T: nor bu dbang gi rgyal po. М: хүссэн бүхнийг гаргагч дээд чандмань эрдэнэ




	[←39]
	 Гаадамбын ёс




	[←40]
	 t: zad par. М: барагдал




	[←41]
	 t: zil gnon. М: сүрээр дарах




	[←42]
	 t: slog pa. м: cандаах




	[←43]
	 t: byang chub chen po. Энэтхэгийн Очирт сууринд орших Махабодхи сүмд орших бурхан багшийн суумал дүр




	[←44]
	 t: gdeng pa. М: гэлэн гэцлийн дэвсгэр




	[←45]
	 t: rdzad po lha bsgom




	[←46]
	 Хам нутгийн хүн




	[←47]
	 T: dkar chab. м: цагаан цардалга




	[←48]
	 T: dmar chung. м: улаан ханд дагина




	[←49]
	 T: mnga’ bdag chen po. м: их эзэн




	[←50]
	 T: gnod sbyin las mkhan rgyal po. м: хорлогч үйлчин хаан




	[←51]
	 Yang dkon. М: бас хийд




	[←52]
	 t: rjong btsang




	[←53]
	 t: grags pa nas




	[←54]
	 Гурван цагийг айлдагч




	[←55]
	 Бурхны хутагт хөтлөх хөтөч




	[←56]
	 бурхан багшийн ёгт нэр

